
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	V БҮЛЭГ

	Клим Самгин угаас залхуугийн дээр бие муудсан учир Москвагийн дээд сургуульд шилжих гэж цаг тухайд нь хөөцөлдсөнгүй. Харин ч нэг жилдээ сургуульд суралцахгүй амрахаар шийджээ. Гэвч гэртээ хэвтэх гэдэг туйлын уйтгартай байсан тул Москва оров. Клим намрын тэргүүн сарын нэг салхитай өдөр Лидагийн суудаг байрыг эрж нарийн гудамжаар алхаж байв. 

	Модны навч салхинд эргэлдэн хийсэх нь сарьсан багваахай лугаа адил харагдана. Шиврээ бороо орж байшингийн дээврээс ус гоожно. Хүмүүсийн торгон шүхрийг борооны дусал тог тог нүднэ. Усны тосгуурын зэвтэй төмөр хоолойгоор борооны усан ууртайяа хоржигнох нь сонстоно. Нойтон модон байшингууд дүнсийж, цонхны шилийг дагаж ус урсана. Ийм байшинд хуурамч зоос хийдэг улс юм уу, хулгайн бараа дамжуулдаг золгүй хүмүүс суувал таарах юм гэж Клим бодно. Тэр бор бор байшингийн дунд нэг жижигхэн сүм мартагдсан мэт ёрдойно. 

	«Энэ ч сүм биш, нохойн хороо байна даа» гэж Клим бодоод аятайхан зүйрлэв гэж бодлоо. 

	Лида тийм нэг байшингийн. үзүүрийн хоёр давхарт суудаг байжээ. Будаг нь арилсан, бас цонхны хүрээгүй, шавар нь ховхорсныг үзвэл хулгай дээрэм орсон мэт харагдана. 

	Климийг очиход Лида маш баярлан угтжээ. Сэтгэл догдолж чих нь улайгаад нүдээрээ инээж байхыг үзвэл баахан балгасан мэт харагджээ. Лида

	— Миний багын найз, манай нутгийн Самгин ирлээ гэж чанга хэлээд шалыг нь будсан ханхайдуу нэгэн өрөөнд хөтлөн оруулав. Утаа униарын цаанаас нэг хүн босож ирээд Самгины гарыг чанга атгаж сэгсрээд гэмшсэн мэт аяархнаар

	— Семион Диомидов гэж нэрээ хэлжээ. 

	Өтгөн сайхан гэзгээ эмгэнэлийн янзаар самнасан шовх хамартай хүүхэн өөрийгөө

	— Варвара Антипова гэж танилцуулав. 

	Гуанзны дуучин, бүжигчин хүний царайтай нэг бужгар оюутан

	— Степан Маракуев гэжээ. 

	Хөх будагтай пийшингийн тэндээс өвдөгтөө хүрсэн урт чисчүү цамцтай, алгатай нарийн бүстэй халзан хүн хазганан босож ирээд

	— Намайг Хрисанф бугай гэдэг юм даа. Алий Варя энэ зочинд сандал авчирч өт гэж хэлээд Климийг өвчтэй хүн мэт зөөлнөөр сугадаж урт зөөлөн сандал дээр суулгав. 

	Нэг хэдий болоод мэдвэл Хрисанф бугай Климийг ирнэ гэж дуулаад тэсгэлгүй хүлээж одоо ирэхэд нь маш баярласан нь илт байв. Сая төрсөн хүүхдийн мэт дугуй улаан нүүрэнд нь сэтгэл догдолсны инээвхийлэл тодорно. Тийнхүү инээхэд нь зузаан уруул нь дарвайж, оготор хамрын нүх сарталзаад хацар нь төмбийж, ямар өнгөтэй болох нь мэдэгдэхгүй онигор нүд нь улам онийгоод дух магнай, нүцгэн толгойн ягаан хуйх нь улам улбар ягаан болж байв. Үүнийг харахад хачин санагдах бөгөөд Хрисанф бугайн нүүрний арьс гэдрэг шилэндээ хүртэл сөхөгдөж, нүүрний оронд нүд ам ч үгүй хэсэг улаан арьс үлдэх бол уу гэж бодогдох ажгуу. 

	Хрисанф бугай Климийн хажууд суугаад хар өнгийн маахайтай хөлөөр шал үрж байгаад

	— Бид «Тартюсфа» гэдэг зохиол уншиж байна даа гэв. Тасалгаанд хоёр чийдэн гэрэлтэнэ. Нэгийг толины дээр хөлөрсөн цонхны дунд зайд, нөгөөг адраас дүүжилжээ. Адраас дүүжилсэн чийдэнгийн дор Диомидов гараа унжуулж, толгойгоо гилжийлгэн зогсоод Хрисанф бугайн сэтгэл хөөрөн чанга чанга ярихыг чагнан суугаа Климийг ичсэн мэт хялалзана. Хрисанф бугай

	— Би, Москвад их бишрэлтэй хүндээ. Ер энэ хотын иргэн болсондоо их бахархаж явдаг юм. Яагаад гэвэл би манай хамгийн алдар нэртэй жүжигчин, эрдэмтэн улстай нэг гудамжаар алхан явдаг хүн юм даа. Василий Осипович Ключевский, Толстой нарын өмнө малгайгаа авч ёсолно. гэдэг жаргал шүү! Лев Толстойтой би хоёр ч удаа тааралдсан юм. Мария Ермолова авхайг шийний сургуульдаа явахад нь тааралдвал би гудамжнаа өвдөг сөхрөхөд бэлэн шүү! Энэ бол үнэн үг! гэж ярьж байв. 

	Хажуугийн өрөөнд улаан цамц, хар бээлийтэй Лида ийш тийш гүйнэ. Варвара хүүхэн хар ногоон тэрлэг өмсжээ. Оюутан Маракуевын инээж байх нь дуулдана. Лида нуруу намхан, цыган хүүхэнтэй бүр ч адилхан болжээ. Лида бие бүдүүрээд нөгөө урьхан нарийхан галбираа алдсаныг үзээд Климийн сэтгэл зовж байв. Клим Хрисанф бугуйн сэтгэл догдлон ярих үгийг хайхрамж муутай чагнах зуур тасалгааны дундуур холхин яваа Диомидовыг духаараа сэмхэн сэмхэн харж байв. 

	Диомидовыг анх хараад Клим яасан гоё залуу хүн бэ гэж бодсон боловч удалгүй ийм хуурмаг гоё хүнийг л тэнгэрийн элч гэж нэрлэдэг юм гэж бодов. Индра нилийн өнгөтэй дугариг булбарай царайд нь хүүхэн хүний адил нүд гялалзах нь будмал юм шиг санагдах ажээ. Зузаан уруул нь онц улаан, алтан шар хөмсөг нь дэндүү өтгөн ер шаазан хүүхэлдэйн нүүр царай шиг харагдана. Тунгалаг шар буржгар үс нь мөрөндөө хүртэл унжсаныг үзэхэд энэ хүн ардаа цагаахан далавчтай юм биш байгаа гэж хармаар санагдах ажгуу. Тасалгааны дундуур нааш цааш алхаж, байн байн үсээ засаж чихнийхээ ард тогтоогоод толгойгоо барьж үзэх агаад жижигхэн чих нь хөөрхөн гоё харагдана. 

	Диомидов ер дунд зэргийн гоолиг нуруутай залуу байв. Хар цамц өмсөж, нарийхан тасам бүслээд гутлаа гялалзтал арчсан нь ямар нэг чахрах чимээ үл гарна. Энэ идэр хөвгүүн Климийг хоёр гурван удаа харахдаа уруулаа хазлан байхыг үзвэл ямар нэгийг асуух гээд чадахгүй байгаа бололтой байв.

	— Николай Николаевич Златовратскийг би биеэр таньдаг юм даа гэж Хрисанф бугай хөөрөн ярина. 

	Лида цай уухыг урив. Хрисанф бугай тэнд ороод ч алдарт хүн олонтой Москва хотын тухай зөндөө ярьжээ. Хрисанф цаана нь намрын үдшийн бор түүс татсан цонх руу зааж байгаад

	— Энэ хотод орос улсын тархи зүрх нь байдаг юм гэнэ. 

	Шовх хамартай Варвара түүхэн тэргүүнээ бардам дээгүүр өргөөд оюутан Маракуевыг харж инээмсэглэнэ. Цаадах нь хүүхний чихэнд юм шивнээд хацраа жигтэй төмбийлгөнө. Лида хөмсөг атируулан цай аягалж байв. 

	«Ийм язгуур угсааны хүмүүс Лидад аятайхан санагддаггүй биз» гэж Клим бодож байв. Диомидов дуугүй тонгойн сууна. Хрисанф бугай ядарчээ. Халзан духныхаа хөлсийг муур адил арчиж, нойтон алгаараа дал мөрөө илж

	— Танд бол Петербург сайхан санагддаг биз? гэж Климээс асууна. 

	Энэ нь ёжилж байх шиг Климд сонсогджээ. Гэвч Клим ёсыг бодож, эртний энэ хотыг үнэлэх талаар Москвагийнхнаас санал зөрөхийг хүссэнгүй, юуны өмнө Хрисанф бугайн сэтгэлийг илбэн засах гэтэл Диомидов өндийж

	Петербургт нойр их хүрдэг юм. Ер чийгтэй нутагт нойр их байдаг биз. Харин Орловыг бодвол Петербургт тийм аймшигтай зүүд зүүдлэгдэхгүй шүү гэж итгэл дүүрэн чанга хэлээд, Климийг харж

	— Би бол Орлов нутгийн хүн юм гэв.

	Лида Диомидовыг хачирхан хартал цаадах нь дахин тонгойж нүүр буруулжээ. 

	Клим Москва хотын тухай Хрисанф бугайн аялгуугаар яриагаа эхэлж, Поклоннын уулан дээрээс харахад Москва хот орос орны хамаг хог новшийг шүүрдэж овоолсон мэт харагдах боловч олон сүм дуганы алтан ганжрыг харахад энэ чинь хог новш биш, хамгийн үнэт хүдэр байгаа юм гэж хэлж байх шиг санагддаг юм гэжээ. 

	— Сайхан хэлж байна шүү! гэж Хрисанф бугай баясгалантай инээмсэглэнэ. 

	— Харин энэ айлын байшингуудын дунд байгаа жижигхэн сүмүүд бурхдын хонуур шиг хөөрхийлөлтэй харагдах юм... 

	— Энэ чинь чин сэтгэлийн мэргэн үг байна даа! гэж Хрисанф дахин сэргэж

	— Чухам, Оросын, Москвагийн, ардын тэнгэр бурхдын хороо мөн дөө! Миний шүтдэг тэнгэр бурхан их энгүүн гайхмаар шүү! Ямар ч жанч, нөмрөггүй, зүгээр л цамцтайгаа! Манай тэнгэр бурхан бол ард түмнийхээ нэг адил энэ дэлхийн таавар мөн гэв. 

	— Та тэнгэрт шүтдэг үү? гэж Диомидов Климээс аяархан асуутал Варвара хүүхэн Диомидовыг чимхээд авчээ. 

	Хрисанф бугай үг ярихдаа гараа дэлгэж байгаад онигор нүдээ том болгох гэж хичээх боловч зөвхөн бор хөмсөг нь сөхөгдөхөөс биш, нүд нь том болж өгөхгүй, улаан цэмбэн дээр хадсан хоёр хорголжин товч шиг бүдэгхэн гэрэлтэж байв. 

	Диомидов гэнэт хатгуулсан буюу ямар нэг чухал юм санасан мэт үсрэн босож хүн бүхэнтэй гар барив. Лида түүний дун цагаахан гарыг арай илүү удаан барих шиг Климд санагджээ. Оюутан Маракуев ч мөн явахыг завдан тасалгаанаас гараагүй байхдаа малгайгаа луйварчин адил шилэн хүзүүндээ дарж өмсөв. 

	— Миний хэрхэн суудгийг үзнэ үү? гэж Лида эелдгээр хэлэв. 

	Хавчиг урт тасалгаанд том модон ор тавьсан нь өрөөний гуравны нэг хувийг эзэлжээ. Тэр орны толгой өндөр, сийлбэртэй агаад том дэр тавьсныг үзвэл «Чавганцын ор ийм байдаг» бол уу гэж Клим бодно. 

	Навтгар өргөн шүүгээн дээр лир хэлбэртэй босоо толь тавьжээ. Цонхны дэргэд ширээний хажууд гурван муу сандал нэг намхан зөөлөн сандал байна. Тасалгааны тавьц гэвэл энэхэн төдий ажээ. Ханын будгийг цагаанаар эмжсэнээс ондоо юмгүй нүцгэн цулгуй харагдах агаад гагцхүү орны эсрэг талын хананд жижигхэн дөрвөлжин гэрэл зураг хаджээ. Тэр зурагт тэнгисийн тэгшхэн мандалд нэг завь, түүний дээр Лида, Алина хоёрын тэврэлдэн зогсож буй байдлыг авчээ. Клим нөгөө Нехаева хүүхэн ийм тохитой үүрэнд суудаг байсныг санаад

	— Даянч шиг суудаг юм байна гэв. 

	— Би үүнээс илүү хогшилд дургүй юм. 

	Лида зөөлөн сандалд хөлөө ачиж, элгээ тэвэрч суугаад Ижил мөрөн, Кавказаар явсан, далайгаар Батумаас Крым орсноо ярив. Аян замд явснаа буюу галт онгоц, хот замын тухай сонирхолгүй ном уншсанаа түргэн тайлагнах гэсэн шиг их л яаруу ярьж байв. Хааяа жинхэнэ өөрийн нь үг гарч байхыг Клим ажиглажээ. 

	— Май загас хэдэн саяар нүүж, хаа хамаагүй түрсээ шахан гаргаж байхыг чи харсан бол яана. Харахад эвгүй, аймаар юм билээ гээд Кавказын тухай ярихдаа

	— Кавказ бол гозгор гозгор хар уултай тамын орон юм байна. Уул нь төмөр шиг, тачирхан өвс ногоо нь төмрийн зэв шиг харагдах юм. Би ер нь байгальд дургүй юм гэж ярихдаа нүүрээ хачин мурийлгажээ. 

	— Тэр уул, ус загасыг харахад сэтгэлд эвгүй юм бодогдуулна. Ер хүнийг өрөвдөж хайрлах сэтгэлийг төрүүлэх юм. Гэтэл би тэгж хайрлаж чадахгүй хүн юм гэж ярихад нь Клим

	— Чи ч нэг хөгшин цэцэн амьтан болжээ гэж наадам хийхдээ энэ маань бас над шиг цэцэрхдэг болжээ гэж бодоход нь сэтгэлд нь таатай байжээ. 

	Гадаа бороо шавшиж, цонхны шил даган урсана. Шатдаг хийн дэнлүү ноцож, борооны дуслын жижигхэн сувдан хэлхээг гэрэлтүүлж байв. Лида элгээ тэврээд цонхоор ширтэнэ. Энэ Хрисанф бугай гэдэг чинь ямар хүн бэ? гэж Клим асуув. 

	— Юуны өмнө тун сайн хүн дээ. Барагдашгүй сайхан цагаан сэтгэлтэй хүн шүү. Би бол эдгэршгүй сайхан сэтгэлтэй хүн гэж хэлмээр байна гэж тунгалаг хар нүдээр инээвхийлэн царай нь сэргэж нүдэнд дулаахан болж ирэхэд нь Клим гайхжээ. Энэ хүүхэн саяхан хэдэн минутын өмнө их л хуурай хөндий ярьж байсан нь огт ондоо болжээ. 

	— Энэ хүн бол Москва хотыг, хүн ардыг үнэн сэтгэлээс хайрлан үздэг хүн гэж би итгэнэ. Түүний дургүй хүн ер энэ дэлхийд байхгүй биз. Би ийм хүнийг урьд хожид ер үзсэнгүй. Их бэрхийг үзсэн, олхио муу юм яривал ч бас гайхалтай чаддаг хүн юм. Гэвч тун сайн хүн дээ... Аж амьдралыг ийм баяртай болгодог хүнд хүн атаархаж болно гэжээ. 

	Хрисанфын идэр залуугийн амьдралаас ярьсныг үзвэл энэ хүн залуудаа улс төрийн хэрэгт орооцолдож нэрээ баахан муутгаад газрын эзэн баян эцэгтэйгээ хэрэлдэж гараад хэвлэлийн үсгийн хянагч, тайзны сануулагч хийж явжээ. Эцгийн нас өөд болсон хойно хөдөө гарч хувийн театр байгуулах гэж үзээд хоосорч өрөнд орж, шоронд сууж байжээ. Дараа нь хувийн театрт найруулагч болж, нэг их баян бэлэвсэн эхнэртэй суутал эхнэр нь удалгүй үхэж эд хогшил нь үлджээ. Одоо тэр эхнэрийн охин болох Варвара хүүхэнтэй нэг дор суудаг бөгөөд хувийн театрын сургуульд уран уншлага заадаг ажээ. 

	— Энэ Варвара хүүхэн ямар шүү хүн бэ? гэхэд

	— Энэ их авьяастай хүүхэн дээ гэж Лида бодож хэлээд Климийн янзыг үзэх мэт нүүр өөд нь харав. Клим ичиж

	— Чи юунд намайг харав? гэхэд нь

	— Миний бодвол чи бас их авьяастай хүн биз? гэжээ. 

	— Мэдэхгүй гэж Клим даруу зан гаргав. 

	— Чамд ямар нэг авьяас байх ёстой гэж Лида хэлээд бодол болж Климийн өөдөөс харжээ. Клим энэ завшааныг ашиглаж өөрийн гол сонирхож байсан Диомидовыг асуув. 

	— Хачин хүн харагдаж байгаа биз? гэхдээ Лида дахин сэргэж

	— Диомидов бол өнчин орхигдсон хүүхэд юм. Есөн нас хүртэл нь түүхийн багшийн эгч болох ганц бие авгай тэтгэж байтал авгай нас баржээ. Нөгөө түүхийн багш ч архинд орж хоёр жилийн дараа бас үхээд өгчээ. Диомидовыг бурхан зурдаг газрын нэг сийлбэрчин хүн шавиа болгож авсан байна. Диомидов тэнд таван жил ажил хийж байгаад тэр хүний дүү болох тайзны засалч хүн дээр ирсэн нь тэр нь эхнэргүй архичин юм. Одоо тэрэнтэйгээ хамт суудаг юм. 

	Хрисанф бол түүнийг жүжигчин бол гэдэг юм. Би бодохдоо Семен яагаад ч жүжигчин болж чадахгүй гэж бодно. Гэвч Семен ёстой ариун сэтгэлтэй залуу даа гэжээ. 

	— Чамд дурлачихсан уу? гэж Клим инээв. 

	— Надад дурлачихсан гэж Лида цуурай адил дуугарав. 

	— Чи түүнд дурлаж байна уу? 

	Лида хариу хэлсэнгүй боловч бор царайд нь бодлогошронгуй байдал илэрч нүүр нь улам бараан болжээ. Лида хөлөө атийлгаж цээжээ тэврээд бүр жижигхэн болж суугаад санаа алдаж

	— Би хачин хачин хүнтэй их тааралдаж байна. Тун хачин шүү. Ер хүнийг ойлгоно гэдэг хамгийн бэрх юм гэв. 

	Клим зөвшөөрч толгой зохив. Клим бол хүнийг тэр даруй таньж чадахгүй болохоороо тэр хүнийг аюултай хүн гэж үздэг билээ. Тийм аюултай хүн улам олон болж, тэдний дунд Лида л түүнд хамгийн ойр дотно санагдах ажээ. Тийнхүү ойр дотно байдаг нь одоо бүр ч илэрхий санагдаад гэнэт хамаг юмаа нэг ч үг нуулгүй энэ хүүхэнд ярьж, хайртай сэтгэлтэйгээ бас нэг удаа гаргаж хэлмээр санагджээ. Гэвч яагаад ч юм Лидагаас эмээгээд чадсангүй. Тэгж хэлмээр санагдсандаа сэтгэл нь хөдөлж явахыг завдахад Лида

	— Даруй ирж байгаарай. Ер маргааш ирээрэй. Маргааш сайн өдөр гэжээ. 

	Гадаа гудамжнаа намрын зүс бороо шавшсаар байв. Борооны ус гудамжаар гунигтайяа хоржигнон урсана. Айлын байшингууд бороонд норж нурах вий гэж айсан мэт бие биедээ наалдсан юм шиг харагдана. Дэнлүүний гэрэл ч шингэн болсон мэт ажээ. Клим нэг бараан царайтай, муухай ааштай хөтчийн морин тэрэг хөлслөн сууж явахад норсон морин хүнд тахаар чулуун замыг нажигнуулан толгой хаялан шогшино. Клим хүйтэн чийгт бие жихүүцэн арзайж явахдаа ер ямар ч хүн өөрийн тухай ер бусын дэмий үг сэтгэл хөхиүн ярьж чаддаг байна. Гэтэл хүн бүхэн өөрийн ярьдаг үгтэй болж чаддаггүй ажээ гэж гунин бодож явжээ. 

	«Хүн гэдэг бол үг хэлэх янз маягаас цааш гардаггүй юм байна. Тэнгэр бурхдын хонуур гэж би бас л дэмий юм ярьжээ. Гэвч Москвагийн шүтээн цамцтай байдаг гэдэг бол бүр ч дэмий үг байна. Петербургт яагаад Орловоос сайхан зүүд зүүдэлдэг байх вэ дээ? Хүн болгон өөрийгөө л бусдаас тод болгох гэж ийм дэмий шившигт үг ярьдаг юм байна даа. Үнэндээ энэ бол луйврын арга мөн» гэж бодож явжээ. 

	Клим Хрисанф бугайнд хэдэн орой очоод Лида үнэхээр хачин жигтэй улсын дунд суудаг юм байна гэж мэджээ. Климийн очих болгонд тэнд Диомидов байна. Энэ нүд хуурсан гоёмсог залууг харахдаа ихэд сонирхон, яагаад ч юм баахан хардах сэтгэл төрөх ажээ. Оюутан Маракуев бол Диомидовт эрс дургүй ажээ. Варвара хүүхэн бол өршөөнгүй, ивээнгүй байх агаад Лида бол олон ааш гаргаж байх нь үзэгдэнэ. Нэг үдэш Лида Диомидовыг харах ч үгүй, гагцхүү Маракуевтай үг ярилцан, түүнийг ардад хайртай хүн гэж элэглэх атал маргааш нь гагцхүү Диомидовтой үг ярилцан, тэр залуугийн гүнгэр гүнгэр ярих үгийг чагнан суух нь үзэгдэнэ. Диомидов бол хэлэх үгээ олж ядах мэт инээж байгаад их л аажуухан ярьж байх нь үзэгдэнэ. 

	— Гэрийн хүн гэж бий. Би бол зэрлэг хүн юм! Гэрийн хүмүүсийг би ойлгодог боловч тэдэнтэй нэг дор суухад бэрх юм. Нэг хүн хүрч ирээд л за чи надтай яв гэхэд би за гээд л хаашаа ч хамаагүй дагаад явж байгаа юм шиг санагдаад байх юм гэж Диомидов гэмшсэн мэт ярихад Хрисанф бугай

	—Тэр чинь би чамайг хөтөлж байгаа юм. Чи миний дэргэд байвал тэргүүн зэргийн жүжигчин болно доо. Чи л тэр Ромео, тэр Гамлетыг үзүүлэх болно... гэхэд нь Диомидов үнэмшихгүй янзтай инээж үсээ илж байх нь харагдана. Үнэмшихгүй байх нь аргагүй биз. Клим бол

	«Энэ хүн жүжигчин болж чадахгүй гэж Лидагийн ярьдаг зөв. Энэ залуу тун ухаан муутай учир худлаа цаана жүжиглэж чадахгүй хүн» гэж бодож байжээ. 

	Гэтэл нэг үдэш Хрисанф бугай Диомидов, өөрийн дагуул охин хоёрыг «Ромео Жульетта» гэдэг жүжгийн хэсгээс тогло гэж албадав. Клим театр тоодоггүй атал тэр цайвар үстэй залуу дурлал тачаалын үгсийг аялгуу сайхнаар хэлж байхыг үзээд гайхжээ. Дуу хоолой нь хэдий олон өнгөгүй ч гэсэн нарийн зөөлөн дуу нь их л аятайхан тод сонстож байжээ. Ромеогийн тэр сайхан үгийг дуулаад Клим «Энэ залуу өөрийгөө зэрлэг хүн гэж нэрлэн яагаад хуурамч даруу зан гаргав? Энэ хүний ийм авьяас билгийг Лида яагаад нуув? гэж боджээ. Лидаг харвал Диомидовын тоглолтыг нүдээ бүлтийлгэн харж бор царайд нь улбар ягаан гэгээ тунаад өвдөг дээрээ тавьсан гар хуруу нь өөрийн эрхгүй чичирч байх нь үзэгджээ. 

	Хрисанф бугай сандал унаж суугаад гараа дээр дээр өргөж, хөмсгөө дээд уруулын хамт сөхөж, оготор хөлийнхөө булчин чангалан, тогтож чадахгүй өндөлзөж байв. Сахал үсгүй нүүр нь онц гэрэлтээд нүдээ жавхлантай анивчиж алгаа гурвантаа ташиж

	— Онц сайн! Төгс сайн байна. Гэвч ингэж жүжиглэхгүй дээ! Энэ чинь Итали хүн биш, мордвин хүн ярьж байгаа юм шиг болоод байна. Тачааж байгаа биш дотроо бодож байгаа юм шиг болоод байна! Дурлаж байгаа биш гэмшиж байгаа юм шиг болоод байна! Дурлахад хөдөлгөөн хэрэгтэй. Чиний хөдөлгөөн чинь хаана байна! Нүүр ам чинь хөдлөхгүй байна. Сэтгэлийн чинь хөдөлгөөн ганцхан нүдээр чинь харагдаж байна. Тэгвэл үзэгчид цөм шийг дурангаар харахгүй шүү дээ гэнэ. 

	Лида цонхны тэнд очиж цонхны хөлөрсөн шилийг зурж байгаад

	— Миний санахад арай л дэндүү зөөлөн хөдлөөд байна гэв. 

	— Сэтгэл оргилуулахгүй юм аа гэж Варавара хэлээд Диомидовыг ногоон нүдээр ууртай хялайжээ. Үнэхээр Варавара Диомидовт Жульеттийн хариу үг хэлэхдээ өнгөгүй дорой дуугарч ер үг хэлэхдээ хүзүүгээ дэндүү гүлдийлгэж байсныг Клим сая санав. 

	Диомидов толгой унжуулан, бүсэндээ хуруугаа хийж «Ф» үсгийн хэлбэртэй болж зогсоод

	— Би ер өөрийгөө жүжигчин болно гэж итгэдэггүй юм гэж гэмшин өгүүлэв. 

	— Чи юу ч мэдэхгүй учраас тэр дээ! Хэний бил ээ?.. А тийм Боборыкины «Францын театрын улс төрийн роль» гэдэг номыг олж унш гэж Хрисанф бугай галзуу мэт хашхирч байв. 

	Диомидовыг хөтөлж буланд пийшингийн хажууд аваачаад

	— Чамд Евангелийн судраар адис өгвөл таарна. Авьяас билгийн тухай үлгэр домгоор чамайг адислах хэрэгтэй болжээ гэж итгүүлэн ярьж байх нь сонстоно. 

	— Үлгэр домогт ч би бас итгэдэггүй юм гэж Диомидов аяархан дуугарч байв. 

	«Тэнэг юм чинь аргагүй шүү дээ» гэж Клим бодож байв Гэтэл Лида инээжээ. Энэ бас миний бодсонтой таарч байна гэж Клим бодов. 

	Орой болсон хойно Лидагийн өрөөнд сууж байгаад Клим

	— Хүн болгон нэгэн зүйл олсоор хүлээтэй байдаг. Тэр хүлгээ тайлж хүч хүрдэггүй гэж чиний эцгийн хэлсэн үгийг санаж байна уу? гэхэд нь Лида түүний өөдөөс харсан ч үгүй

	— Манай эцэг өөрөө л хүлэгтэй хүндээ гэж тоомсоргүй өгүүлээд

	— Энэ үгийг хэрэв чи Семенд холбож хэлж байгаа бол буруу шүү. Семен бол сул чөлөөтэй хүн. Энэ хүнд ямар нэг жигүүр бий юм шүү гэжээ. 

	Энэ үдэш Лида эр нөхөртэйгөө үг ярьж байгаа эхнэр мэт их л дурамжхан ярьж байжээ. Энэ үдэш лав таван насаар өтөлсөн юм шиг харагдаж байв. Лида алчуур нөмрөөд цээжин биеэ тас битүүлэн даарсан мэт атийн сууж байв. Энэ нь Климээс их л хол хөндий байх шиг санагдана. Гэвч энэ хүүхэн бол царайлаг биш, харь сэтгэлтэй хүүхэн юм. Гэхдээ энэ хүүхэнд ойртож, өвдөгт нь сөхөрч, үүнийг урьд үзсэн тэр ер бусын явдлыг бас дахин нэг удаа үзэх юм сан гэж Клим бодож байжээ. Ромеогийн хэлсэн үг санаанд нь орж «Дурлахад хөдөлгөөн хэрэгтэй» гэж Хрисанф бугайн хашхирч байсан нь бодогдоно. 

	Гэвч дурлалаа илтгэх тийм шийдтэй хөдөлгөөн олж чадсан ч үгүй, их л уруу царайтай явахдаа «Би энэ хүүхэнд яагаад сэтгэл татагдана вэ? Яагаад?» гэж арвантаа боджээ. 

	«Би энэ хүүхнийг хоосон бодоод байх шиг байна. Энэ хүүхэн надад тэнгэрийн орны жаргалын үүдийг нээж өгөхгүй биз дээ». 

	Хэдий тийм боловч Лида бол ямар нэг онцгой амьдрал, хайрлаж дурлахын тул төрсөн хүүхэн мөн гэдэг итгэл Климийн сэтгэлийн гүнээс эс сална. Энэ хүүхэнд яагаад татагдаад байгаагаа бодож үзэхэд нь урьд нь үзэж өнгөрүүлсэн олон бодол, санаа ихэд саад болж байжээ. Самгин тэр олон бодлын дотор өөрийн эрхгүй эргэлдэн хөвөх бөлгөө. 

	Сайн өдрийн орой Хрисаиф бугайнд түүний танил олон хүн ирнэ. Тэд насаар нэлээд дээр гарсан сэтгэл санаа нэгтэй улс бөгөөд цөм ямар нэг юманд гомдсон улс ажээ. Хүн болгон аль нэг дуулсан цуурхал, баримт сэлт ярих тул хүн болгоны мөнөөхөн гомдсон нь давхар нэмэгдэх ажгуу. Тэд цөм ууж идэх дуртай улс байв. Хрисанф бугайн тогооч Аифимовна авгай махтай бялууг гайхмаар сайхан хайрдаг ажээ. Тэднийд бас хоёр жүжигчин ирнэ. Тэр хоёр бодохдоо, бидний тоглосон ролийг хэн ч хэзээ ч тоглоогүй, хэн ч тоглохгүй гэж бат итгэсэн улс ажээ. 

	Нэг нь цагаан толгойтой, өрвийсөн үстэй, цулцгар хацартай их зантай эр байв. Алдар нэрээ дуудуулж хаширсан хүний бөлцгөр булингартай нүдээр бүхнийг жигших мэт зэвүүн харна. Эрхэмсэг хилэн ёслолын цамцтай, зөөлөн илгэн шаахайтай явна. Ёл нохойн эрүү адил эрүүн дороо цэнхэр өнгийн гоёмсог зангиа зүүжээ. Тулай өвчтэйн учир газрыг жигших мэт хянамгай алхаж явах нь үзэгдэнэ. Ууж идэх нь их, ярих нь бага ийм нэгэн билээ. Хэн нэгийг нэрлэн ярихад хүнд янзын хөхөвтөр гар сэгсрэн, эзний маягийн бүдүүн дуугаар

	— Би мэднэ ээ, мэднэ гэнэ. 

	Ондоо үг ч дуугарахгүй. Ямар ч хүнийг үнэлэхэд тэр гурван үгээ хангалттай гэж үзэж байх шиг санагдах бөлгөө. Англид элэгтэй болоод ч тэр юм уу гагцхүү «англи хатуу» архи уух бөгөөд архийг уухдаа нүдээ тас аниад гэдэсхийтэл хөнтрөх нь уусан архиа шилэн хүзүү рүүгээ явуулах гэж байгаа юм шиг харагддаг билээ. 

	Нөгөө жүжигчин нь их зан байхгүй, туулайн чих шиг том сонор чихтэй бүргэдийн хошуу адил махир хамартаа хавчдаг шил тогтоосон халзан, шамшгар хүн байв. Саарал хүрэм, саарал өмд өмссөн нь туранхай биеийн нь өвдөг нь ёрдойн үзэгдэнэ. 

	Нэг газар тогтож суух нь үгүй, үргэлж босон явж хошин инээдтэй юм ярина. Архийг их л хавтай уух ба заавал бүдүүн гурилын талхаар даруулна. Ямар нэг жүжигчний тухай яривал амаа ёжтой мурийлгаж мөн л гуравхан үгээр

	— Архичин байсан юм гэнэ. 

	«Шөнийн шувууны дурсамж» гэдэг ном бичиж байгаа гэж ярих бөгөөд түүнийгээ тайлбарлан ярихдаа

	— Шөнийн шувуу гэдэг нь жүжигчин миний бие юм. Жүжигчин хүн, эмэгтэй хоёр гагцхүү шөнө уулздаг юм. Би аливаа үнэн түүхт юманд ухаангүй дуртай хүн гэнэ. 

	Түүхт болсон явдалд дуртайгаа нутлах гэж ярих нь бас ч муугүй авьяаслаг жүжигчин Андреев-Бурлак Головлевын Иудушка гэдэг хүний рольд тоглохдоо өмсөж гарах ёстой хувцсаа ший гарахын өмнө хэрхэн худалдаж архи ууж байсан, Шумский хэрхэн архи уудаг байсан, Ринна Сыроварова согтоод гурван эрэгтэй хүний хэн нь өөрийн эр нөхөр болохыг тэрхэн танихгүй байсныг сониноор ярина. Тэдний тухай ярьж байх дундуураа өрөөсөн хөлөө татгануулна. 

	— Наполеон Бонапарт сайхан зантай үедээ хөлөө ингэж татгануулдаг байсан юм даа гэж өөрийгөө нэлээн дээгүүр аваачиж ярьдаг хүн билээ. 

	Клим Самгин бол хүнийг өөрийн сайн мэддэг хэмжүүрээр хэмжиж сурчээ. Гэтэл тэр хоёр жүжигчин бол Хрисанф бугайн бүх таньдаг хүнийг нөгөө өөрсдийн өнгөөр будаж үзүүлдэг билээ. 

	Их том сахалтай, онигор нүдтэй атигар өвгөн бол бас цагтаа цалгиж явсан эр байжээ. Далаад онд тариачин ардын дотор шинэ үзэл санаа дэлгэрүүлсэн гэж ихэд нэрд гарч байсан энэ зохиолч бол хэдий айхтар гоц авьяасгүй ч гэсэн ардыг хайрлан итгэдэг уянгын зохиолоор уншигчдын үнэн сэтгэлийг хөндөж байжээ. Одоо тэр алдар нэр нь өнгөрөөд нөгөө хайрладаг сэтгэл нь хэвээр үлдсэн боловч уншигчид түүний номыг ер үнэлэн үзэхгүй болжээ. Үүнд өвгөн баахан гомдоод залуу зохиолчдыг ард түмнээс тэрсэлсэн гэж зэмлэн хараах нь олонтоо болжээ. 

	— Лейкины мэтийн хүмүүс ердөө л хүнийг зугаацуулахын тул зохиол бичиж байна. Короленко хэдийгээр цааштай нааштай боловч мөн л тиймэрхүү зохиолч доо. Жоомны тухай зохиол бичсэн байна. Хот газрын жоом гэдэг бол шал дэмий. Харин хөдөөгийн тосгоны жоомыг сайн ажиж байгаад бичээсэй. Чеховыг их л магтах болжээ. Гэтэл Чеховын зохиол гэж сэтгэл байхгүй, бор бэхээр өнгөц түрхсэн хоосон илбэ байдаг юм. Уншаад үзэхээр харагдах юмгүй, нэг л дутуу дулимаг даа гэж ярьдаг билээ. 

	Ялангуяа Марксын үзэлтэй хүнийг бүр ч үзэн ядна. Тэдний тухай яривал нүд нь цагаанаар эргэлдэн, сахлаа шувтарч

	— Саявтар нэг шал тэнэг эр тааралдаж, чиний ардад найддаг чинь өнгөрсөн шүү. Одоо ард гэж байхгүй, гагцхүү анги байна... гэж омогдож байна. Хууль цаазын хоёрдугаар ангийн оюутан юм гэнэ. Бас еврей хүн юм. Анги анги гэнэ шүү! Саяхан тэр ангийг нь хамаатнууд нь баллаж орхисныг мартжээ гэнэ. 

	Тийм чиг улиг домог болсон биш, уран гоё үгээр ярих агаад үг ярихад нь өтгөн сахал нь ярагдаж, нүдэнд дулаан оготор хамар ил харагддаг билээ. Хөдөлж барих нь модон анжисны ард яваа тариачин шиг бөгөөд ер нь биеийн галбир, үг ярих байдал нь хөдөөгийн тариачинтай их л адилхан харагдана. Толстойн үзэлтэн нар тариачин хувцсаар гоёж явдгийг санаж Клим Макаровт

	— Энэ зохиолч хүн уран жүжиглэж байна шүү гэсэнд Макаров ярвайж

	— Жүжиглэж байна гэж би бодохгүй байна. Магадгүй урьд нэг цагт маяг болгож ингэж хөдлөх барихыг сурсан байж болох юм. Гэвч тэр нь одоо энэ хүний жинхэнэ байгаа байдал нь болжээ. Энэ хүн заримдаа их тэнэг, гэнэн юм ярих нь бий боловч элэглээд хэрэггүй, ер нь сайн хүн гэжээ. 

	Өвгөн зохиолч архи уугаад хуучны явдал, урьд хамт байсан хүмүүсийнхээ тухай ярих их дуртай билээ. Залуу хүмүүсийн огт дуулаагүй зохиолчдын нэр гаргаж ирэхэд нь залуучууд бие биеийг харж

	— Наумов, Бажин, Засодимский, Левитов... гэнэ! гэж гайхуулна. 

	— Чи ийм улсын зохиол уншиж үзсэн үү? гэж Клим Макаровоос асуухад

	— Үгүй. Би хоёр Успенскийн Глеб Успенскийн номыг уншсан юм. Николай Успенскийг одоо л дуулж байна. Глеб нь их галзуутай зохиол бичдэг юм. Гэвч би тэр өгүүллэгч, романч нарыг ялгахдаа базаахгүй шүү. Ер нь би чуудыг муухан мэднэ. Би бол өөрөө чуудын хүн биш гэж инээгээд даруй царайгаа төвшин болгож

	— Тэр чуудууд Лидаг улс төрийн бодлогод оруулчих вий гэж айх юм гэжээ. 

	Макаров Лидагийнд үргэлж очих боловч тийм чиг удаан суудаггүй байв. Лидатай үг ярихдаа ах зах хүний маягаар захирах мэт ярина. Варвара хүүхнийг бол бүр ч тоохгүй, элэг доог хийх нь үзэгдэнэ. Маракуев, Поярков хоёрыг «Шийний дуучид», Хрисанф бугайг «Москвагийн хутагт» гэж нэрлэнэ. Энэ бүхэн Климд аятай санагдах ажгуу. Макаров зун зусланд хөл нүцгэн ядарсан орж ирээд шал дэмий юм номнож байсныг одоо Клим мартжээ. 

	Өчүүхэн төдий гай зовлонд нэрвэгдсэн хүмүүсийн аж амьдралын тухай сонирхолгүй заваан өгүүллэг бичдэг бас нэг зохиолч байв. Макаров түүний өгүүллэгийг «Николай Чудотворцт бичсэн мэдээ» гэж үздэг билээ. Энэ зохиолч бол муу санаатай байрын харцтай, өтгөн хар сахалтай, царайны нь өнгө муухай, намхан загзгардуу хүн билээ. Тэр ширүүн харцаа жаахан зөөлрүүлэх гэж инээмээргүй юманд инээх тул тун нүүр нь үрчийж, хөгшин хүн шиг харагдана. Эрүүлдээ үг дуу цөөтэй, хөхөрсөн хумсаа үзэж уруу харж суугаад заримдаа ханцуй дотроо ханиалгаж байх нь үзэгдэнэ. Гэтэл архи уухаараа

	— «(Би боол, би хаан, би өт хорхой, би тэнгэр мөн!». Өт хорхой ч бай, Гёте ч бай чанар адил гэж утгатайхан үгс ямагт хашхирч байх нь сонстоно. Бас зүйр үг зохиож, ярианыхаа дундуур зохих зохихгүй газар шургуулна. 

	— Гоголь Гоголь л биз. Гоголь чинь олон юм уу даа? гэнэ. Энэ зохиолчийг Никодим Иванович гэж дуудах бөгөөд зохиолч маань өөрөө Диомидовыг харж учиртайхан инээгээд

	— Никодим юу гэж айлдахыг хүлээж л сууя гэж ярьж байхыг Клим олж дуулжээ. Ардын тухай аж байдлын талаар гэмгүй ярьж сууснаа гэнэт алгаар амаа таглаад удаан бүгшин ханиалгана. Хэд гурван минут болоод хэлэх үгнийхээ бат бөхийг дотроо тунгаан үзэх мэт ондоогоор ярих нь

	— (Бидний дотор бидний бодож байгаагаас шал ондоо санаа бий. Үүнийг нэг Грек хүн мэджээ. Ард түмэн бол далаад оны үеийн хүний бодож байсан тийм ард биш байсан юм билээ гэнэ. 

	— Энэ хүн бол ер учир нь олдохгүй, хааш яаш хүн билээ. Гэтэл түүний хааш яаш байдаг нь хуурмаг зан бол уу гэж Клим бодно. Заримдаа гэмгүй ярьж байтлаа гэнэт хар бараан хүрмийнхээ хажуугийн халааснаас арьсан хавтастай жижигхэн дэвтэр гаргаж, ширээний дор өвдөг дээрээ тавиад юм бичиж байх нь үзэгдэнэ. Энэ нь Никодим Иванович хаана ч байсан уйгагүй уран бүтээл хийдэг хүн байна гэдэг сэтгэгдэл төрүүлэх бөгөөд үүнд нь Диомидов онц дургүй билээ. 

	— Харав уу? Бас л юм бичээд уналаа гэж Диомидов Лидад эмээсэн мэт аяархан өгүүлнэ. 

	Никодим Иванович их иднэ. Идэхдээ эв хавгүй үмхэлнэ. Түүнийгээ мэдээд чимээгүй идэх гэж хичээх боловч зажлалгүй, гуд гуд залгиж байх нь харагдана. Гэтэл ходоод нь муу, зогьсуулдаг өвчтэй байжээ. Хоол томоор үмхээд ичиж нүдээ анивчин, ам хамраа таглаад цонхны тэнд очиж цааш харж зогсоод гэдсээ илж байх нь олонтоо билээ. Нэг тэгж байхад нь алиа сэргэлэн оюутан Маракуев Варвара хүүхэнд нүд ирмээд зохиолчийн дэргэд очиж

	— Никодим Иванович гуай, та юу хараа вэ? гэсэнд цаадах нь даарсан мэт биеэ хураагаад

	— Тэр од харна уу. Тэр бол та бид хоёрт ямар ч ашиг алга. Тэд од манаас түмэн жилийн өмнө гэрэлтэж байжээ. Одоо бас түмэн жил гэрэлтэх болно. Гэтэл бид тавиад жил амьд явж байна шүү дээ гэжээ. Диомидов чавгаар нэрсэн хатуу архи балгаж баахан ам халаад зохиолчийн үгийг сөрж

	— Та одон орны талаар ярьж байна. Гэтэл магадгүй манай дэлхий тэр одноос дүүжлэн тогтож байж болно шүү дээ. Тэр чинь манай дэлхийн сүүлчийн ганц уяа байвал яана. Та бол яалгах гээд байгаа юм бэ? гэхэд цаадах нь

	— Залуу минь, энэ танд падгүй шүү гэжээ. 

	Хрисанф бугайнд бас нэг улаан халзан нүүртэй эрдэмтэн ирнэ. Энэ хүн арван жилийн өмнө мөрийн хөтөлбөрийн өгүүлэл бичсэн хүн юм. Тэр өгүүлэлдээ, Орост хувьсгал гаргаж бүтэхгүй, харин тус орны бүх эвсэл хүчнийг аажмаар нийлүүлж нэг шинэ нам байгуулах хэрэгтэй. Тэр нам л аажим аажмаар хаанаас гуйж, нутгийн чуулган хуралтай болж болно гэж нуталсан ажээ. Хэдий тийм боловч өгүүлэл бичсэний нь учир их сургуульд багшлах ажлаас нь халжээ. Түүнээс хойш «эрх чөлөөний төлөө явж хэлмэгдсэн» гэдэг хэргэм олж, түүхийн урсгалын чигийг өөрчлөх гэж оролдохгүй болсон ажээ. Санаа сэтгэл маш дээгүүр их чалчаа хүн Гагцхүү жимсний улаан архи ууна. Уухдаа ер оросын ёсоор хэмжээ дамжаа гэж байдаггүй ийм нэгэн билээ. 

	Сайн эрийн шинжтэй Маракуев, нөгөө нэг хөгжимд онц сайн, умзад шиг царайтай, цоохор өндөр оюутан Поярков хоёр Варвара хүүхнийг нэгэн зэрэг эргүүлнэ. Варвара хүүхэн ногоон нүдээ гунигтай бүлтийлгэж, хушин шар гэзгээ хаялж байгаад Ермолов мэт намуухан аялгуугаар үг ярих гэж хичээх боловч заримдаа мартаад Савин мэт хамраар гунганан ярьж байх нь үзэгдэнэ. 

	Макаров Диомидов хоёр бол Лидагийн дэргэдээс үл сална. Гэвч тэр хоёр бие биедээ саад эс болно. Макаров тэр засалч чимэгчийн туслах залууд сайнаар хандах боловч түүний нүднээс далд эзгүйд нь

	— Сангасваа ч юм уу, хэн мэдэх билээ. Лав их солиотой янзын эр дээ гэж муулна. Лида ч мөн тэгж боддог байж болно. Ер нь тийм сайн найз улс биш дээ. 

	Клим Самгин энэ бүхнийг ажсаар байтал өөрөө хөндий хоцрох боловч бас л гомдох нь үгүй. Хөндлөнгийн үзэгчийн даруухан үүрэг гүйцэтгэх бол ашигтай бөгөөд аятай зүйл мөн. Үүгээр дотоод сэтгэлээрээ Лидатай ойртож болно гэж Клим бодно. Энэ хэдэн үдэш Лидаг ажвал хэл мэдэхгүй гадаадын хүн ирээд олны үгийг хичээн чагнавч учрыг олохгүй, өөрөө ярья гэхээр хэл мэдэхгүй байгаа шиг янзтай харагджээ. Тунгалаг хар нүдээрээ хүн бүрийг сая харж буй мэт ээлжлэн харж байв. Энэ хүүхэн хүмүүсийн талаар юу бодож явдгийг нь мэдэх гэж Клим хэдэн удаа оролдсон боловч Лида хариу үг дуугарахгүй зөвхөн дал мөрөө хавчина. Клим нэг удаа бүр шахаж баалсанд Лида дургүйцэж

	— Мэдэхгүй ээ. Би юмыг бодож чаддаг хүн биш гэжээ. 

	Заримдаа Зуев гэдэг хүн сэмхэн ирнэ. Зуев үсээ гялалзтал самнан явах ба бяцхан нүүрний нь төв голд гөлчгөр хамар ёрдойж харагддаг билээ. Энэ хүн хуучин судалтай костюм өмссөн мөн биеэр ч налчгар харагдана. Тэр бээр дөч хүрсэн атал хүн бүхэн түүнийг Миша гэж дуудна. 

	— Цаагуур чинь юу болж байна, Миша? гэж өвгөн зохиолчийн асуухад Миша хамаатныхаа сүнсийг тонилгох уншлага дуудаж байгаа юм шиг намуухнаар

	— Маринийн төгөлд, Тверид, доод Новогородод хүн их баригдаж байна даа гэнэ. Заримдаа баригдсан цөлөгдсөн хүмүүсийн овгийг тоочиход хүн болгон чих тавин чагнана. Өвгөн зохиолчийн царай барайж

	— Худал ярьж байна. Хаанаас цугийг нэг зэрэг барих вэ! Ай харла, Натансон баригддаг хайран хүн. Айхтар зохион байгуулагч хүн юм сан. Хоорондоо саланги тасархай ажиллаад л баларч байгаа юм даа. Өвгөн настай, жолоодох хүн хэрэгтэй... Энэ хорвоо ертөнц, тариачин ардууд чинь өвгөн настайчуудын хүчинд тогтож байгаа юм шүү дээ гэнэ. 

	— Бүх хүчнийг нэгтгэсэн эвлэл хэрэгтэй. Бас төлөв авир. тууштай зан хэрэгтэй гэж эрдэмтэн сануулан хэлнэ. Никодим Иванович толгой дохиж

	— Яарвал даарна гэсэн юм гэж зүйр үгээ хэлнэ. 

	— Гэвч хүн баригдаж байна гэдэг бол цаана нь хүч байгаа л гэсэн үг дээ гэж даруу жүжигчин сэтгэлийг илэн засна. 

	Хрисанф бугайн сэтгэл уймраад хөлс нь цутгаж гал тогооны хооронд зогсоо зайгүй гүйнэ. Шоронд орсон, Сибирьд цөлөгдсөн улсыг дурсан гунигтай үг ярилцахад хөхиүнээр

	— Архины ширээнээ морилогтун! гэж чанга дуугарна. 

	Цуглагчид сэтгэл гунигтай байгаагаа царайндаа хэвээр хадгалахыг хичээсээр булангийн ширээнээ очиж суухад тэнд өнгө бүрийн лонхтой дарс хорхой хүрэм гялалзан байдаг билээ. Бас жажлуур, зэлмүүр ч өнгө бүрээр харагдана. Их зантай жүжигчин чанга амьсгаа авч

	— Архи надад зохихгүй болжээ гэнэ. Гэтэл архи хундагалж

	— Англи хатуугаа уусаар л үхнэ дээ... гэх нь дуулдана. 

	Зэсээр цутгасан аварга хөшөө адил Анфимьевна авгай хагас пүү дармаар том махтай бялуу барьсаар орж ирээд ширээнээ тавихад хорхой нь хүрсэн олон бүгдээр тэр авгайн жигтэй сайхан боов хийдгийг нь нэгэн зэрэг магтахад Анфимьевна гэдсээ дарж хүн бүхэнд мэхийн ёсолж

	— Зооглогтун! гэнэ. 

	Хрисанф бугай, Варвара хоёр зэлмүүрийн ширээнээс лонхтой архийг зөөж хоолны ширээнээ өрөхөд нөгөө даруу зантай жүжигчин нь

	— Энэ бялуугаа урьдаар зүсэгтүн! гэж дуу алдана. 

	Энэ хүн урьд нэг удаа энэ бялуунаас хамгийн түрүүн зүсэж үмхсэнээ гар нь суларч, хутга сэрээгээ тавиад толгойгоо барьж

	— Та нар чагнаач, энэ юу болж байна аа? гэжээ. Олон бүгдээр түүнийг ам хамраа түлэв гэж санаад цөм нэгэн зэрэг хартал даруухан жүжигчин маань нүдний ус гүйлгэнүүлэн, толгой сэгсэрч

	— Энэ чинь үнэхээр тэнгэрийн орны зоог байна. Манай орос эхнэрүүд ийм сайхан амттай хийдэг яасан лут чадвартай вэ! гэж дуу алджээ. Чиyгээд Анфимьевна авгайг дуудаж эрүүл мэндийн нь төлөө хундага өргөхөд олон бүгдээр нэгэн зэрэг баярлалдан өргөж билээ. 

	Самгин мацгийн шөнө Петербургт архи ууснаа мартсангүй байжээ. Архийг их л хянамгай ганц нэг балгах зуур энэ хүмүүс хэдийд нэг идэж ууж цадаж ханаад цөм нэгэн зэрэг ам амандаа бархиралдах бол гэж хүлээж байжээ. Гэтэл удалгүй хүн бүхэн нэгэн зэрэг ам амандаа хашхиралдах чимээ үүсжээ. 

	— Англид бол еврей хүн ч лорд болж болно. 

	— Хур шувууг шарахад цадахаар их мах гардаг юм даа... гэж энд тэндээс зэрэг зэрэг ярьж эхлэв. Өвгөн зохиолч

	—Тэр чинь Плехановын үзэлтэн мөн! гэж хашхирна. Оюутан Поярков зөрж, газар дор дуугарч байгаа мэт

	— Германы социол-демократууд нууц аргаар хүчээ авсан юм даа гэх нь сонстоно. Маракуев, Рейхстагийн гишүүдийн гуравны хоёр хувь нь хар лам байдаг гэхэд Хрисанф бугай

	— Оросын ард түмний сэтгэлд Христосын шашин мөн гүн орсон юм шүү гэж нутална. Чингээд хүн бүхэн ам амандаа хашхиралдах нь

	— Христосыг Толстойд орхиё доо!

	— Үгүй! Яасан ч үгүй!

	— Мольер гэдэг чинь хэдийн мухар бишрэл болсон шүү дээ. 

	— Та Сардуг дээр гэж үзэж байна уу? 

	— Жимбүүр!

	— Одоо театрт ший үзнэ гэдэг хэрэгтэй, үгүйг бүү мэд ер сүмд мөргөдөг адил бүр зуршил болжээ. 

	— Диомидов таны хэлдэг буруу шүү!

	—Та сагаг будаа сайн идэж бай, тэгвэл зүгээр болно. 

	— Бид бүхэн Христосыг бодож л амьд явна даа. 

	— Зүйтэй! Энэ чинь гунигтай юм. Гэвч үнэн юм!

	— Тэгвэл Европыг англичууд захирах болно доо.. 

	— Тэр чинь Астыревын хэргийг л сонирхоод байгаа юм... 

	— Киселевскийн хамаг авьяас нь хоолойдоо байсан юм. Сэтгэлд нь нэг ширхэг үр ч байгаагүй юм даа. 

	— Наад цуугаа аваад өгнө үү... 

	— Тийм биш, та уучлаарай. Подковье сууринд өргөст хэмхийг Нижинээс илүү сайхан давсалдаг юм. 

	— Туркийг Европоос зайлуулбал таарна! хөө!

	— Достоевскийг мартжээ. 

	— Салтыков-Шедрин яагаа вэ? 

	— Тэр чинь тэр үед Короедова-Змиева гэдэг хатагтайтай амраглаж байсан юм. Үгээр хэлж болшгүй сайхан авхай даа... 

	— Одоо Виитте л Оросыг мушгих болно доо... 

	— Онц эрхтэй болно. Тэгээд та нар үзээрэй дээ. Цөм инээлдэв. Никодим Иванович гэнэт

	Орос орон тэнгис далай 

	Урам зохиолч долгион нь юм бол Гэнэтийн аюул долгиолж байхад Гэмгүй сууж болохгүй шүү дээ... 

	гэж шүлэг уншина. 

	— Гол нь доороосоо битгий даар. 

	— Орос орон бас л буцалж эхэллээ шүү... 

	— Оюутны үймээн... Эвлэлийн зөвлөл... 

	— Марксын үзэлтнүүд ардын үзэлтнийг шахаж гаргаж чадахгүй шүү. 

	— Би урлаг гэж юу байдгийг яаж мэдэх билээ. Би бол тайзны зураач хүн шүү дээ. 

	Энэ шуугиан дунд хааяа Варвара хүүхний үг хэлж байх нь дуулдах боловч бусдын ярьсан үгсийн хамт ул мөргүй замхарна. Нөгөө эрдэмтэн босож улаан архитай шилэн аяга дээр өргөөд

	— Ноёд оо! Хундагаа дүүргэцгээнэ үү... Нөгөөхийн төлөө ууцгаая! гэхэд нь үндсэн хуулийн төлөө өргөж буйг цаадуул нь мэдээд цөм босож дуугүй ууцгаав. Эрдэмтэн маань аягатай архиа бүгдийг уугаад

	— Цаг ирнэ дээ гэнэ. 

	Настай томоотой улсын яриа үг ховордоод, баахан уйдах маягтай болж харин залуус нь шуугилдаад ирэхийн алдад энэ хүн босож хундага өргөдөг зантай билээ. Поярков гитар их л уран чадмаг дарна. Бусад нь цөхөрсөн орос дуу уртаар татахад хүний зүрх шимшрээд аж амьдралын юм бүхэн мэгшин уйлж байх шиг санагддаг билээ. 

	Диомидов дээгүүр нарийн хоолойгоор сайхан дуулна. Түүний дуулахад санаанд оромгүй гоц нэгэн чанар илрэх тул Климийн талархах сэтгэлийг улам татах ажгуу. Энэ залуу чимэглэгч энэ гэрийнхэнд өөрийгөө хулчгар мятрамхай болгон худал ярьдаг нь илт байв. Нэг өдөр Маракуев, хэсэг оюутанд хаанд тангараг өргөхгүй гэхэд залуу хаан тэр үгийг дуулаад

	— Тэдэнтэй тэдэнгүй болно оо гэж хэлсэн байна гэж эгдүүцэн ярьжээ. Бараг хүн болгон Маракуевын талд орж, хаан тун ухаангүй тэнэг үг хэлсэн байна гэлцэв. Гэтэл уян сэтгэлт Хрисанф бугай халзан духаа илж, ардын шинэ жолоодогчийг зөвтгөх янзтай

	—Залуу хүн аргагүй, цогтой шартай байна даа гэжээ. 

	Нөгөө даруухан жүжигчин Хрисанф бугайн талд орж, түүх мэддэгээ гаргаж

	— Тэд идэр залуудаа их шартай байдаг юм. Жишээ нь дөрөвдүгээр Генрих хаан тийм байсан юм шүү гэнэ. 

	Диомидов инээж, царай нь хачин гөлгөр болж

	Тун зоригтой хаан байна даа! гэж атаархах янзтай баяртай хэлэв. Чингээд Маракуевыг харж цөм инээмсэглээд

	— Та нар оюутны ерөнхий эвлэл байгуулж байхад цаад хаан чинь та нараас айхгүй байна шүү. Ардууд ер оюутнуудад дургүй гэж хаан мэдэж байна даа гэв. Маракуев ундууцан үгийг нь тасалж

	— Семен чи, ийм дэмий балай юм битгий чалчиж бай! гэжээ. Варвара тас тас хөхөрч, Поярков ч инээд алджээ. Түүний инээхэд хоолойд нь үсчний хайч тачигнаж байх шиг санагдана. 

	Хааны эрх мэдлийг хязгаарлах гэсэн бүхий л горьдлого бол шал утгагүй юм гэж хаан мэдэгдсэн юм гэхэд Хрисанф бугай ч хүртэл гунигтайгаар өгүүлсэн нь:

	— Бузар амьтан чинь дуулчхаж, энэ муу даа! гэжээ. Гэтэл Диомидов хүүхдийг харж байгаа юм шиг хүн бүхнийг голонгуй хараад сайшаасан мэт шууд өгүүлсэн нь:

	— Үгүй тийм биш! Хаан их шударга хүн байна! Шударга учраас эрэлхэг зоригтой байгаа юм. Бүхний өөдөөс ганц хүн тэмцэж гэхэд нь Маракуев, Поярков, тэдний нөхөд, еврей Прейс цөм нэгэн зэрэг

	— Яагаад ганц хүн гэж харгис цагдаа нар яагаа вэ? Түшмэлүүд яагаа вэ гэхэд

	— Тэд чинь дорд зарц нар нь юм. Яаж аж төрөх вэ гэж хэн ч зарцаасаа асуухгүй шүү дээ гэж Диомидов хэлэв. 

	Тийм биш гэж гурван зэрэг ятгавч Диомидов зөрж, толгой гудайлган ширээний доогуур харж суув. 

	Диомидов бол их зөрүүд хүн байна гэж Клим Самгин бодсон боловч харин ч тэр залууд улам талархах сэтгэл төрнө. Тийм хүнд Лида дуртай сэтгэлтэй болохгүй биз. Сайндаа л түүнийг дээд үүлдрийн төөрсөн муур адил үзэж өрөвдөнө биз дээ. Диомидов их тэсвэртэй зөрж, нөгөө оюутныг дооглонгуй харж байхад нь Клим атаархаж байжээ. Энэ хашааны дотор нууцгай орших Хрисанф бугайн тохитой гэр орноор оюутнууд олноор үзэгдэнэ. Тэд жүжгийн нэртэй нэртэй зүтгэлтний бар зураг, мөн гэрэл зураг элбэгхэн хадсан Варварагийн өрөөнд хуралдаж ажил төрлөө ярилцана. Варварагийн өрөөнд Гогарт, Ольриж, Рашель m[аdеmоjsе]llе Марс-Тальма нарын ховор хөрөг байна. Оюутнууд тэнд хуралдахад Макаровын санаа их зовох ба Хрисанф бугай өөрийгөө их их үйл хэрэгт оролцож байна гэж бодохдоо сэтгэл уярах бөлгөө. Хоёрдугаар Николайг хаан суулгавал агуу их үйл явдал заавал болно гэж тэр бат итгэдэг ажээ. Хрисанф бугай эгдүүцсэн оюутнуудыг зальтайгаар харж

	— Та нар үзнэ дээ үзнэ! Тэр чинь бүгдийг мэхэлнэ. Та нар нүдийг нь, хуурмаг сэтгэлийг нь битгий анхаар. Нүүр царайг нь хараарай даа! гэж далд битүүгээр хэлээд наадам болгож

	— Ай Диомидов минь, чамд далд сахал тавиад наад бужгар үсийг чинь засаж хайчилчихвал хааны нэр зээлдэж ч болно шүү. Бүрэн болно гэдэг билээ. 

	Клим Самгин энэ өвөл суралцахгүй гэж шийдсэндээ сэтгэл дүүрэн явна. Их сургуулиуд их үймээнтэй байв. Оюутнууд түүхийн багш Ключевскийг ороход исгэрэлдэж, бас бус олон эрдэмтнийг гомдоожээ. Цагдаа нар хурлуудыг тарааж, эвлэрэнгүй үзэлтэй дөчин хоёр эрдэмтнийг бужигнуулжээ. Наян хоёр эрдэмтэн хатуу засгийн талд байгаагаа мэдэгджээ, Варвара хуучны, ховор Номын дэлгүүрээр гүйж m[adа]mе Роланы хөргийг сураглах ба Теруань-де-Мерикурын хөргийг олоогүйдээ маш харамсана. 

	Ер аж амьдрал маш самуун болж ирэхэд Хрисанф бугайн урьдчилан хэлсэн үг зөв байна шүү гэж Клим итгэхэд бэлэн байв. Ялангуяа энэ өвөл уулзсан хэд хэдэн хүн Климийн сэтгэлд бат шингэжээ. 

	Нэг өдөр Клим Кремлийн дотор зогсоод өвлийн үдийн наранд сүр жавхлантай гялалзах хотын замбараагүй олон байшинг ажиглан харж байв. Хэдий жавар салхигүй боловч чих хайрч, дун цагаан цасанд нүд гялбана. Байшингуудын дээврийг зузаан зузаан хунгар цас дарсан нь их амгалан харагдах тул энэ цас дарсан дээврийн дор дулаан байранд тун ч сайхан сэтгэлтэй улс амьдран суудаг бол уу гэж бодогдох ажээ. Диомидов уулзаад

	— Сайн уу? гэж Климийг сугадаад санаа алдаж, — Айхтар муухай хот шүү. Өвөл ч бас яах вэ, зун байж суухын аргагүй шүү. Зун гудамжаар явахад араас хүнд юм авчирч дараад байгаа мэт санагдаад байдаг юм Энэ хотын хүний зан ширүүн, биеэ сайрхах дуртай даа гэж дахин санаа алдаад

	— Хүмүүс, пээ! Энэ Москва яасан сайхан юм бэ! гэхэд би дургүй юм гэжээ. 

	Хүйтэнд Диомидовын царай улайж ягаараад бүр ч зураг адил гоё харагдана. Хуучин муу мууран малгай буржгар толгойд нь багаджээ. Халаас нь урагдаж унжсан, өнгө бүрийн товчтой хуучин муу пальто өмсжээ. 

	— Та хаачих нь вэ? гэж Клим асуув. 

	— Хоолонд оръё гээд Диомидов Чудовын хийдийн сүмийн тийш толгой дохиж

	— Би энд хуучин шүтээн засаж байна гэв. 

	— Уухай! Та чинь театрт ажил хийгээд, циркт ч ажил хийгээд... гэхэд

	— Юу гэж? Ажил бүхэн адилхан. Миний танил нэг сийлбэрчин инжаан намайг урьсан юм. Гайхамшигтай... гээд хөмсөг атируулан

	— Энд гуанзанд оръё. Би хоол идье. Та цай уу. Та хоол идэхгүй биз. Эндхийн хоол танд гологдоно. Харин цай нь сайхан шүү гэжээ. 

	Диомидовтой үг ярилцах нь сонин санагдсан боловч ийм уранхай хувцастай сайн эртэй хамт явахаас Клим баахан төвөгшөөжээ. Оюутан хүн ажилчинтай цуг явахад хүн сэжиглэх болно. Эл учир Клим гуанзанд орохгүй гэв. Диомидов бээрсэн чихээ алгаар чанга чанга үрж

	— Би газар болгон ажил хийж, баахан мөнгөтэй болох санаа байна гээд гэнэт

	— Лида Тимофеевнаг театрын сургуульд орох гэж байгааг та сайшааж байна уу? гэжээ. Чингээд хариу ч хүлээсэнгүй асуусан учраа өөрөө илрүүлж, — Тэр сургуульд орно гэдэг нь хотын гудамжаар шалдан явна гэсэнтэй адил биз дээ гэв.

	— Лида Тимофеевна хүүхэд биш шүү дээ гэж Клим хүйтнээр дуугарав. Диомидов толгой дохиод

	— Миний бодоход ухаантай хүн өөрийн замд илүү их алдаа хийдэг бол уу гэв. 

	— Та яагаад тэгж бодно? 

	— Тэгэхгүй яах вэ? Би номоос уншиж байна нүдээрээ үзэж... 

	Зөв ярьж чадахгүй харанхуй хүн байж бас номын тухай ярина аа! Яасан зүрхтэй эр вэ гэж Самгин бодоод

	— Та ямар ном уншдаг вэ? гэв. 

	— Элдвийн ном уншдаг юм. Цөм алдаа эндэгдлийн тухай бичих юм шив... гээд газар дэвслэн

	— Та хувьсгалын ажил хийдэг үү? гэжээ. Клим

	— Үгүй дээ гээд Диомидовын царайг харвал нүд нь энэ удаа онц тунгалаг цэнхэр харагджээ. 

	— Таныг би ийм нууцтай хүн, лав ажил хийдэг бол уу гэж боддог юм. 

	— Та үүнийг яагаад сонирхож байна? 

	— Энэ тухай хүн надад ярихад би үнэн гэж мэддэг юм. Үнэн байлгүй яах вэ. Яагаад гэвэл энэ чинь юу юм бэ? гэж хотыг зааж гараа сэгсэрнэ. Чингээд

	— Хэдий мэдэвч би үнэмшдэггүй юм. Би бол ондоо бодол санаатай хүн юм. 

	— Хувьсгалын тухай гудамжинд ярьдаггүй юм гэж Клим хэлэхэд Диомидов эргэж хараад

	— Энэ бол гудамж биш. Би танд нэг хүн зааж өгөх үү? гэв. 

	— Ямар хүн? 

	— Та өөрөө үзээрэй. Гайхмаар хүн дээ. Бямба гараг болгонд ном тавьдаг юм. 

	— Хувьсгалын тухай юу? 

	— Миний бодвол түүнээс ч нэт юм ярьдаг юм даа. Клим инээмсэглэж

	— Та хачин хүн юм гэв. 

	— Тийш очъё. Өнөөдөр бямба шүү дээ. Тэнд таны мэтийн хувцастай хүн хэдий цугладаг боловч харин та жаахан даруухан хувцас сольж өмсөнө биз дээ. Тэр ч байтугай хувилгаан хүн, умзад хүн ч очдог юм гэж Климийг зөөлөн боловч шалангуй урьжээ.

	Энэ хачин хүний эелдэг харцыг үзвэл тэнд Самгинтай хамт очих юм сан, Самгин ч лав очно биз дээ гэж итгэж байх шиг харагджээ. 

	— Их сонин шүү. Мэдэж авбал хэрэгтэй юм ярьдаг юм. Харин нүдний шилээ авчих. Нүдний шилтэй хүнд улс баахан дургүй байдаг юм гэж Диомидов ятгав. 

	Клим тэр хувилгаадтай хамт сууж хувьсгалын тухай ярихаас ч нэт ном сонсохыг хүсэхгүй атал бас сонирхоод хянамгай зангаа алджээ. Бас ухаанд нь ямар нэгэн тодгүй бодол төрж, өөрийн эрхгүй

	— Хаягийг нь надад хэлж өгнө үү. Би хүрээд очиж магадгүй гэжээ. 

	— Би биеэр танайд очиж авсан нь дээр болох биз гэхэд

	— Үгүй ээ, та санаа бүү зовогтун... гэв. 

	Үдэш Клим Сухаревын цамхгийн тэнд хэдэн нарийн мухар гудамжинд будилж явлаа. Сарны туяа онц хурц, хүйтэн их чанга, бараан бараан хувцастай хүмүүс элгээ тэврээд түргэн түргэн алхална. Тэдний муруй сүүдэр хунгарын дотуур харайн харайн өнгөрөх шиг санагдана. Сүмийн мөргөлийн олон хонхон дуу тунгалаг агаарт онц тодхон жингэнэж байв. 

	«Тэр солиотой хүн ямар янзын газар суудаг бол? Хэрэв явдал болбол намайг цаанадаа л Москвагаас хөөж гаргана биз дээ. Тэгээд, тэгээд яах юм бэ? Би зовж тулих болно. Энэ бол одоо нэг ёсны маяг болжээ» гэж бодно. 

	Явсаар байтал нэг хуучин хашааны дээр «Умдааны зүйл эрхлэх газар» гэж дугуйруулан бичсэн хаяг байжээ. Тэр хашаанд орвол сагс дүүрэн хураасныг цас даржээ. Цасан дотроос лонхны хоолой, бөгс цухуйна. Тэдгээр бараан лонхны шил сарны туяанд хачин нүд шиг харагдана. 

	Хашааны цаад мухарт газар суулгаж барьсан урт байшин байв. Хоёр давхар байшин барих гэсэн атал дээд давхар нь нурж унасан буюу дутуу орхисон янзтай харагдана. Үүд нь хашааны хаалга шиг өргөн тул доод давхар нь морины жүчээ адил харагдана. Дутуу үлдсэн дээд давхарт хоёр цонх бүдэгхэн гэрэлтэх бөгөөд түүний тушаа доод давхрын дөрвөлжин цонхоор задгай гал түлсэн мэт учиргүй их гэгээ гарч байв. 

	Клим нэг үүд өшиглөн байхдаа, ер эндээс буцъя гэж бодож байтал нарийхан явган хаалга чимээгүй онгойж, нэг хүн бүдэгхэн дуугаар

	— Мэдэж гишгээрэй. Дөрвөн гишгүүр бий шүү гэв. 

	Самгин бас нэг хаалга таттал том зууханд гал дүрэлзэн нүд гялбуулна. Асар том зууханд хоёр тогоо зоожээ

	— Та яав? Орогтун гэж хар сахалтай бүдүүн эхнэр хэлээд хормогчоороо гараа нужигнатал арчиж байв. 

	Хотойсон нуруутай зоорины байшинд бүдэг харанхуйвтар бас чийгтэй дулаан агаад ялзарч муудсан мах, сэвсний үнэр ханхална. Зуухны хажууд хувцас угаадаг модон тэвш дотор үхрийн ходоод дэвтээжээ. Ондоо нэг тэвшинд бөөн бөөн элэг уушги харагдана. Туурганы дагуу зургаан том ваар эгнүүлжээ. Цаад буланд лам саарал дээлтэй хүн тэмээний шийр адил урт хөлөө жийж, хана налж хайрцаг дээр сандайлан сууж байв. Тэр хүн урт хүзүүгээ өлийлгөж, бүдүүн дуугаар

	— Эмийн сангийн хүн үү? гэж Климээс асуужээ. 

	— Та юунд намайг эмийн сангийн хүн гэж бодов? гэж Клим ууртай асуув. 

	— Байдал төлөвийг харвал... Та тэнд суугтун гэжээ. 

	Клим тэр хүний өөдөөс харж банзан ханзан дээр суув.Тэр ханзыг дөрвөн банзаар зүйж хийжээ. Ханзны буланд нэг дэвсгэр хөглөрүүлэн хураажээ. Ханзны өмнө тавьсан ширээнээс хуршсан өөхний муухай үнэр хангинана. Будаггүй банзан тасалгааны цаана гэгээ гарч нэг хүн ханиалгаж, цаас шажигнатал эргүүлэх нь сонстоно. Сахалтай эхнэр цагаан төмөр дэнлүү ноцоож ширээн дээр тавиад Климийг харснаа

	— Танихгүй хүн байна гэж цаад умзаддаа хэлэв. Цаадах нь дуугарсангүй. Тэгэхээр нь Самгинаас

	— Таныг хэн энд дуудсан бэ? гэв. 

	— Диомидов 

	— Уухай, Сеня юм байж... гээд эхнэр зуухны тэнд очиж гараа үнэртээд

	— Нүдний шилтэй хүн ирнэ гэж Диомидов хэлсэн юм сан гэв. 

	— Нүдний шил өвөрт бий

	— За яах вэ... 

	Клим шилээ гаргаж зүүгээд харвал нөгөө умзад хүн бол дөч гаруй насны, царай байдал нь даяанч нарын хөрөгтэй адилхан хүн байв. Клим ийм царайтай муусайн эд хогшил зардаг хүн, ховч харамч хүнийг олныг үзсэн агаад яагаад ч юм, үхэшгүй мөнх орос хүний улигт төлөв бүхий ийм царайтай олон хүн түүний санаанд орно. 

	Бас хоёр хүн орж ирсний нэг нь өргөн цээжтэй, сэгсгэр толгойтой, буржгар сахалтай хүн байв. Түүний инээмсэглэх нь согтуу буюу ёжтой болох нь эс ялгагдах ажээ. Зуухны хажууд бас уруулдаа хар, эрүүндээ шовх сахалтай хүн зогсоод дулаацаж байв. Алчуураа хөмсөгтөө хүртэл буулгасан нэг залуу бүсгүй сэмхэн орж иржээ.Бас дөрвөн хүн цувралдсаар орж ирэв. Тэд ширээнээс хол зуухны хажууд бөөгнөн зогсох тул царай байдал нь эс ялгарна. Тэд тоосго дэвсмэл шал дээр хөлийг үрж дуугүй зогсох бөгөөд нэг нь хэн нэгийг харж инээгээд

	— Баян эзэн хүн ч ирээ шив... гэжээ. 

	Клим энэ амьсгаа авахад бэрх бохир үнэр танартай газар тэсэлгүй буцъя гэж бодож байтал Диомидов орж ирээд хүн бүхнийг харснаа Климийг олж хараад

	— За, та хүрээд ирж гээд банзан тасалгааны цаана оров. 

	Хоёр нэг минут хэртэй болтол тэндээс үнгэмэл сахалтай, үл ажиглагдам бор нүдтэй намхан хүн ихэмсэг алхсаар гарч ирэв. Энэ хүн бол эм хүний ноосон цамц өмсөөд урт түрийтэй савхи углажээ. Бор үсээ тослоод гялалзтал самнажээ. Мухлагийн худалдаачдын өрийн данс бичдэг шиг нарийхан урт ном барьжээ. Ширээнээ ирж суугаад нөгөө умзадыг харж

	— Чи битгий маргаад байгаарай... гэв. Чингээд Самгиныг олж хараад Диомидовоос

	— Энэ хүн үү? гэв. 

	— Энэ хүн. 

	— За та сайн байна уу! гэж ихэмсэг хүн олон бүгдийг харж сая мэндэлжээ. Дуу нь тод, захирангуй чанга сонсогдох нь хачин санагдана. Солгой гарын зарим хуруу нь огтлогджээ. Зөвхөн эрхий, долоовор, дунд хуруу нь үлдсэн нь Никоновын загалмай шиг харагдах ажээ. Зөв гараараа нөгөө том том үсгээр бичсэн нарийхан номынхоо хуудсыг эргүүлж, солгой гараар хийд улиг домог болсон хээ угалз зурах мэт эргүүлэн ёдолзуулна. Тийнхүү татваганах нь түүний түвшин дуу хоолойтой таарахгүй юм шиг санагдана. 

	— Би энэ үдэш сургаалаа цааш нь үргэлжлүүлэх гэсэн атал шинээр улс ирсэн болохоор эхнээс нь товч давгах хэрэгтэй болжээ гээд сонсон суугаа хүмүүсийг согтуу мэт өнгөгүй нүдээр ажиглана. 

	— Унш даа, би чагнаж байя гэж нөгөө инээдэг хүн хэдээд Самгины хажууд ирж суув. 

	Ном тавигч хүн номоо үзэж, хэдийн хүн бүхний мэдэх зүйлийг давтах адил тун ч төвшин дуугаар

	— Ноёд оо, би шинжлэх ухаан хийгээд Лев Толстойн зохиолтой бүрэн нийлэх тийм зүйлийг номнох болно. Миний энэ сургаалд хортой зүйл юу ч байхгүй. Үүнийг мэдэхэд тун амархан юм. Хорвоо ертөнц гэдэг бол ердөө л хүний гараар бүтсэн бүх зүйлийг хэлнэ. Бидний гар ухаантай, харин бөндгөр маань баахан тэнэг юм. Эл учраас аж амьдрал маань гашуун байна гэж ярив. 

	Клим цуглагсдыг ажвал хүн бүхэн дув дуугүй чагнана. Хажууд нь суусан хүн тонгойгоод тамхи ороож байв. Диомидов алга болжээ. Том тогоотой ус хоржигнон буцална. Нөгөө сахалтай эхнэр тэвштэй үхрийн гэдэс дотрыг зайлж, зууханд нойтон түлээ шийхнаж байв. Дэнлүүний  гэрэл анивалзан, хагархай шилээ улам тортоглоно. Бүдэгхэн гэгээнд хүмүүсийн царай их л гаж ондоо үзэгдэж байв.

	— Хэрэв зөвөөр нь авч үзвэл ертөнц гэдэг юу юм бэ? гэж ном тавигч асуугаад гурван хуруугаар хийд гогцоо зурж

	— Ертөнц гэдэг бол газар, агаар, ус, чулуу, мод юм. Хэрэв хүн үгүй бол эд цөм ямар ч хэрэггүй юм... гэж ярихад Климийн хажууд суусан хүн тамхиа асаагаад

	— Хэрэгтэй хэрэггүйг, Яков Платоныч та яаж мэдэж байгаа юм бэ? гэнэ. 

	— Мэдэхгүй бол би ярихгүй байсан даа. Хүний үгийг битгий таслаад бай! Та бүхэн намайг сургах гэвэл дэмий хоосон болно Та нар олон, би ганцаар Та чагнаж суувал дээр, би танд сургая гэжээ. Климийн хажууд суусан нөгөө инээдэг хүн Климийн хацар луу тамхины бүлээн утаа үлээж

	— Зальтай шүү? гэж шивгэнэнэ. 

	Харанхуйн дунд багшийн жигд төвшин дуу гарч

	— Чулуу тэнэг! Мод тэнэг! Хэрэв хүн байгаагүй бол эдний аль нь ч ургахгүй. Энэ дүлий эд юмс бидний гарт хүрснээр бид бүхэн дулаан сайхан гэр оронтой, зам гүүр, элдэв юмтай, даам хөзөр, үлээвэр хөгжим мэтийн наадамтай байгаа юм. Ийм байна. Үүний урьд би сютаевын салбар шашинтай байлаа. Тэгээд аж амьдралын тухай жинхэнэ гүн ухааны дотор нэвтрэн орсон юм даа. Би нэг танихгүй хүний тусламжтайгаар нэвтрэн орсон юм гэж ярихад нь Климийн нөгөө «Юмны учрыг тайлбарлан ярьдаг ноён...» гэж доголон тариачны ярьсныг санав. Харанхуй дотроос нэг цоохор нүүр цухуйж, сөөнгө дуугаар,

	— Тэнгэрийн тухай яримаар байна... гэв. Яков Платоныч гурван хуруугаар дэнлүүг өргөж нөгөө үг асуусан хүнийг хараад нүдээ онийлгож

	— Энд би ном зааж байна. Тэнгэр бурхны тухай хэдийд ярихыгаа би мэднэ гэлээ. Чингээд Самгинд хандаж

	— Тэнгэр бурхан бол цаг уур, улирлаас шалтгаалдаг гэж эрдэмтэд нуталжээ. Цаг улирал жигд тэгш нутагт тэнгэр бурхан зөөлөн ээлтэй, их халуун, хүйтэн болдог нутагт их хатуу догшин байдаг юм. Үүнийг мэдэж авбал зохино. Энэ тухай өнөөдөр би сургахгүй гэжээ. Климийн хажуугийн хүн

	— Танаас айж байна шүү? гээд тамхиа хаяж нулимав. 

	Гүн ухаантан зэмдэг гараараа ширээ зурж, номоо шагайж хуудсыг эргүүлнэ. 

	Клим энэ бохир байранд хавчигдаж өвчин тусмаар санагдана. Ийм газар байдаг гэж хэрэв хүн ярьсан бол Клим үнэмшихгүй байжээ. Тогоотой ус улам ууртай хүржигнэн буцалж, муухай халуун уурын үнэр гарна. Сахалтай эхнэр тэвш  дотор бөөн хар элэг уушги хутгаж, үхрийн ходоодыг хуучин хиртэй оймс адил эргүүлж байгаад зайлж байв. Эхнэр баахан бөгтийж зогсох нь баавгай адил харагдана. Зуух түшин зогссон нэгний хөл гулгаж толгойгоо хана цохисонд номлогч маань алгаараа саравчлан харж инээгээд

	— Наад бөндгөрөө хамгаалж, яв, бас хэрэг болж юуны магад гэж ууртай өгүүлэх нь сонстов. 

	Хавчуурын хэл шиг гурван хуруутай гар ширээний дээр санжганах нь ой гутмаар, аймаар ажээ. Харанхуй дотор түүний хавтгай нүүр бүр ч эвгүй харагдах бөгөөд согтуу маягийн нүд нь талимаарсан мэт үзэгдэнэ. Чагнан суугсдыг илт жигшиж. биедээ итгэл дүүрэн янзтай үг хэлэх нь хүний зэвүү хүрмээр ажээ. Гэтэл хүмүүс түүний үгийг номхноор чагнах ажгуу. Тэр багш

	— Одоо хурмастын хааныхаас доод тивд бууж, газар дэлхийн... гээд нэг хормын төдий бодоод эрүүнийхээ сахлыг маажиж

	—... ажил хэрэг рүү оръё доо гэлээ. Климийн хажуугийн нөхөр

	— Өлсгөлөнгийн хааны тухай ярих нь дээ... гэв. 

	— Бид бүхэн бие биетэйгээ уралдах хуулиар аж төрж байна. Бидний гол тэнэг явдал үүнд оршиж байгаа юм... гэж тэр багшийн ярихад энэ болхи үгийг «Кутузов л сонсож суувал таарах юм!» гэж Клим ёжтой бодож байжээ. 

	Хэдий тийм боловч зоорины энэ хүний оронцог Кутузовын хэдий харш боловч илэрхий санаа бодлыг уудлан илрүүлж байхыг харж суухад дотор хорсмоор байжээ. Тэр багшийн ярих нь:

	— Нэг, ийм болсон явдлыг авч үзье л дээ. Залуу хаанд зарим хуудам сэтгэлтэй хүмүүс бараалхаж, сүр жавхлант хаан чи ард түмний дотроос илүү ухаантай хүнийг шилж аваачаад аж амьдралыг яаж зохиовол дээр вэ гэж чөлөөтэй асууж ярилцмаар юм гэдэг байна. Гэтэл цаад хаан, энэ чинь шал утгагүй санал байна гэдэг гэнэ. Гэтэл архины бүх худалдаа түүний гарт байна. Ер элдэв юм байна. Үүнийг л бодож үзэх хэрэгтэй юм даа... гэнэ. Климийн хажуугийн хүн

	— Зальтай шүү? гэж шивгэнээд алгаа чанга үрж

	— Сайд гэдэг чинь муурын зулзага шүүдээ! гэхэд нь Клим

	— Та энэ хүний үгийг үнэмшиж байна уу? гэсэнд Үнэмшилгүй яах вэ? Их зөв ярьж байна шүү гэжээ. Ном тавигч бас арваад минут яриад энгэрийн халааснаас хар цаг гаргаж хараад номоо хамхиж, ширээ дэлдэж, босоод

	— Өнөөдөр үүгээр дуусгая. Бодож үзээрэй гэв. 

	— Хүн бүхэн өндөлзөж, нөгөө цоохор хүн

	— Яков Платоныч баярлалаа гэв. 

	Яков түүний зүг хоёр удаа толгой дохиод хамраа өргөж, үнэртэж, ярвайгаад

	— Глафира! Энэ үхрийн ходоодоо битгий халуун усанд дэвтээж байгаач гэж би гуйсан шүү дээ. Халуун усанд дэвтээгээд ашиг гарахгүй, зөвхөн муухай үнэр гарна гэв. Самгин явахыг завдан үүд тийш явахад нөгөө багш зэрэгцэж, ханцуйнаас нь татаад, баахан хошигнох янзтай. 

	— Ноёнтон, миний дүү бүсгүй ядуучуудын идэх хоолыг ингэж үйлдвэрлэдэг юм даа. Сайхан үнэртэй байгаа биз, аа? Гэвч Тестовын гуанзанд... гэж цааш үг ярих гэхэд нь Клим

	— Уучлаарай, би явах цаг болов гэжээ. 

	Клим гадаа хүйтэн агаарт аль болохуйц гүнээ амьсгаа авав. Толгой эргэж хамаг юм ногоон харагдав. Хуучин навтгар байшин, хунгар цас хоосон уудам тэнгэр, мөнгөн саран цөм нэг хэсэг, хөгцөрсөн мэт цэл ногоон харагдах шиг болжээ. Самгин ялзарсан махны бөөлжис хутгам үнэрээс шалавхан салах гэж түргэн түргэн алхална. Цаг тийм чиг орой болсонгүй, дөнгөж үдшийн мөргөл дуусаж байжээ. Лидагийнд очиж, энэ үзсэн харснаа ярьж тэр хүүхэнд бас жигших сэтгэлийг төрүүлье гэж Клим шийдэв. Диомидов ямаршуу ахуйн дунд байдгийг Лида мэдэх ёстой, тэр хүнтэй танилцах гэдэг аюултай болохыг Лида мэдэх ёстой гэж боджээ. Гэтэл Лидагийнд ирээд саяын үзсэнээ элэглэн, ярвайж ирээд ярьтал Лида урдаас нь

	— Би цөмийг мэднэ, би тэнд чинь очсон юм. Би Яковынд очиж байсан гэж чамд яриагүй билүү. Диомидов тэр хүнтэй цуг дээд давхарт нь суудаг юм. «Би юуны тул амьд явна гэж дандаа хашхирдаг юм» гэж ярьж байсныг санана уу гээд үснийхээ хавчаарыг нугалж, тэнийлгэж байгаад

	— Тэр газар үнэхээр бүдүүлэг муухай боловч, миний бодвол чиний энэ газар үзэж буй харшилдааны зөвхөн цуурай нь бол уу гэлтэй. Энэ бол газар бүхэн адилхан биз дээ гэжээ. Лида гэзэгний хавчаараар оролдсоор хугалаад

	— Дээдчүүл нь хашхирч, доодчуул нь сонсож, өөр өөрсдийн үзлийг ярилцахад чиний дотор хорсдогийн учрыг би бүр ч мэдэхгүй байна гэжээ. 

	Лидагийн ийнхүү тайвнаар ярихад Климийн дотор хорсох нь нэлээн гайгүй болжээ. 

	— Чи Диомидовын юунд нь болоод байгааг би ойлгохгүй байна гэж Клим амандаа үглэв. Лида хөмсөг өргөж хараад

	— Тэр хөвгүүн надад сайхан санагдана гэв. Клим дуугүй болж дотроо атаа жөтөө оргилон ирэхийг хүлээнэ. 

	— Харин Диомидов надаас хоёрхон ах болох нь хайран юм шиг заримдаа санагдана. Надаас дөрөв тав дүү байсан бол сайн сан гэж санагдах юм. Яагаад тэгдгийг мэдэхгүй. 

	— Би юм болгоны талаар дуугүй явдгийг чи мэднэ. Хэрэв би юу бодож явдгаа ярих юм бол аймаар юм гарна биз... Инээдтэй юм. Тэгэх юм бол намайг өдийд хөөгөөд явуулчих байсан биз. Харин би Диомидовтой бол юу хүссэн санаснаа цугийг ярьж чадна шүү гэж Лида жигд төвшин дуугаар ярьж байв. 

	— Надтай бол ярих уу? гэж Клим асуув. 

	Лида сүүрс алдаж, нүдээ аниад

	— Чи ухаантай хүн. Гэтэл яагаад ч юм, юмыг ойлгодоггүй хүн. Юм ойлгодог хүнийг бодвол ойлгодоггүй хүн надад аятайхан санагдах боловч чи бол тийм биш. Чи бол юмыг шүүмжлэхдээ сайн, энэ бол чиний мэргэжил болжээ. Чамтай байхад уйтгартай юм. Удахгүй чамд ч уйтгартай болно биз гэж би бодно гэжээ.

	Самгинд хардах жөтөөрхөх сэтгэл төрсөнгүй, харин ч Лидагаас эмээдэг, түүний эрхэнд орсон байдал нь аяндаа алга болж ах зах хүний томоотой дуугаар

	— Чиний хүнд хайр сэтгэлтэй болох нас чинь хэдийн болсон шүү. Гэхдээ хайр дурлал бол бодит сэтгэлэг мөн. Гэтэл чи сэтгэлдээ дэмий хоосон нэг залууг бодож явдаг бол уу даа гэхэд Лида үг хэлэх аялгуундаа баахан элэглэх өнгө оруулж

	— Чи хүнд сургах багшлах зантай хүн шүү. Чамд хайртай сэтгэлтэй боллоо гэж чиний хэлэх үг чинь, чамайг би сургах дур хүрээд байна гэж хэлсэнтэй адил дуулддаг шүү гэжээ. 

	— Уухай даа. Чи бол Диомидовын шавь сурагч шиг байж болно гэж бодох нь шив дээ гэж Клим албаар инээмсэглэв. 

	Лида ондоо үг ярьсангүй. Самгин хэдэн мөч сууж байгаад баяртай гэж хүйтнээр өгүүлээд гарч явжээ. Климийн сэтгэл ихэд догдолж байв. Гэтэл үүнээс илүү их сэтгэл догдолбол бүр ч аятайхан юм шиг түүнд санагдах ажээ. 

	Климийг харихад ширээн дээр нь марк ч үгүй, хаяг ч үгүй, зөвхөн «К. И. Самгинд» гэсэн захидал тавьсан байлаа. Тэр захидлын дотор Дмитрий, Устюг тийш хүргэгдсэнээ мэдэгдээд унших ном явуулахыг эржээ. Уг захиаг хэдхэн хуурай үгээр бичсэн атал захисан, номын жагсаалтыг бичихдээ хэдэн онд ямар хэвлэлийн газраас хаана хэвлэсэн, ямар хавтастайг хүртэл залхуугүй тоочин бичсэн байв. Герман хэлээр гарсан олон ном захижээ. 

	«Данс хөтлөгч шиг юм» гэж Клим дуугүй янзтай бодно. Клим толинд хартал царайд нь тодорч байсан инээмсэглэл унтарчээ. Ер царай алдаж туржээ. Нэг аяга сүү уугаад хувцсаа нямбайлан тайлж орондоо орж унтахаар хэвтэхдээ, гэнэт өөрийгөө өрөвдөх сэтгэл төржээ. Түүний нүдний өмнө нэг «гозгор» жаал хүү харагдаж, «Би бол ондоо сэтгэлэгтэй хүн» гэж хэлж байх шиг санагджээ. Самгин сэтгэлээ илбэн засах гэж «Би ч бас ондоо сэтгэлэгтэй байж магадгүй юм. 

	Би бол романтик хүн биш. Миний хайр дурлалыг үнэлсэнгүй гэж энэ хүүхэнд гомдох гэдэг шал дэмий хэрэг. Лида баахан базаахгүй хүнд дурлажээ. Тэр залуу ямар ч тусыг хүргэхгүй биз. Тэр залууд сэтгэл татагдсанаар Лида сүрхий залхаалтыг үзэж эс болох газаргүй юм даа. Тэгвэл би...» гэж бодтол Лидад жаахан дургүй нь хүрч байжээ. Үүнээс Климийн сэтгэл амгаж, Лида бид хоёрын сэтгэлийг холбосон гогцоо алдрав гэж итгэл дүүрэн бодож унтаад өгчээ. Клим нойрон дундаа «Энд хүүхэд байсан гэж үү? Байгаагүй биз дээ?» гэж бодож байжээ.

	Гэвч өглөө нь шөнө шал дэмий юм бодож хэвтсэнээ ойлгов. Гадаа тунгалаг наран гийгүүлж, сүмийн олон хонхон дуу баяртай хангинах боловч их л уйтгартай санагдана. Яагаад гэвэл «нэг жаал хөвгүүн» одоо ч байгаа шүү дээ гэж бодогдоно. Энэ явдал тун ч тод санагдана. Наран гайхмаар хурц шарж Лида Варавка цонхны ирмэг дээр сандайлж, би түүний өмнө сөхрөөд хөлийг нь үнсэж байсан билээ. Тэгэхэд хүүхний царай туйлын төвшин, нүд нь онц гэрэлтэж байсан билээ. Лида бол хэсэг хэсэг үгээр өгүүлж баршгүй хөөрхөн харагдах нь бий. Диомидов түүнтэй... гэж бодоход хорсмоор юм. 

	Климийн сэтгэлд ийм нэг хачин гомдмоор бодол өдөржин бодогдоно. Үдэш Макаров иржээ. Үс нь сэгсийж, энгэр заам нь ярагдаад нүүр нь хөөж, нүд нь улайжээ. Дэргэр сайхан чих нь хүртэл орос нохойн чих шиг унжсан мэт харагджээ. Хэдий согтуу биш эрүүл авч архины үнэр ханхалж байв. Хацраа илж, алаг үсээ илж байгаад

	— Володя Кубаниас ирээд гурав хоног архидлаа. Би өрөвдөөд өрөвдөөд одоо тэсэхгүй болов. Өчигдөр түүний найз нэг умзад хүн ирэхээр нь би зугтаачихсан юм сан. Владимир бол санаандгүй байтал хэсээд явчих хүн шүү. Одоо би тийш очилгүй, санаа зовоод байна. Чи надтай цуг очихгүй юу? Чамайг очвол тэр чинь баярлана. Тэр чамайг цааш юу гарах нь мэдэгдэхгүй тодорхойлолтын цэг шиг хүн боловч их сонин хүн гэж ярьдаг юм. Тэр умзадтай ч танилцагтун. Ер хачин хүн билээ. Чи Володягийн омгийг ч жаахан дарж юуны магад. Ер нь явъя гэжээ. 

	Лютовын тийнхүү арчаагүй байгааг очиж үзвэл Климд сонин санагдана. «Жаахан балгаж орхивол Макаров Лидад ярьчих бол уу» гэж бас бодогдоно. 

	Чингээд нэг цагийн дараа Клим гялгар шалтай нэгэн ханхай тасалгаа дамжин жижигхэн таван нүдтэй толины хажуугаар, ханын дагуу хоосон ёсорхож зээглүүлсэн сандлын хажуугаар өнгөрөхөд туурганд өлгөсөн хоёр хөрөг тааламжгүй ширтэж байжээ. Тэр зургийн нэгэнд хүзүүндээ улаан тууз уяж, сахалдаа өндөгний шар адил тэмдэгтэй ууртай догшин хүн, нөгөөд нь уруулаа ярвайлгаж унжуулсан, хуруу шиг бүдүүн хөмсөгтэй улаан царайтай эхнэрийг зуржээ. 

	Харанхуй нарийхан шатаар дээш гарч, хоёрхон цонхтой, намхан адартай, харанхуйвтар тасалгаанд орвол булангийн нэг цонхны салхивчийн сэнс хяхнаж хүйтэн агаар мушгиран орж байжээ. 

	Лютов шагайндаа хүрсэн шөнийн урт, цамц өмсөөд шүхэр тулаад зогсож байгаа мэт гитар түшээд тасалгааны төв дунд зогсож байв. Орж ирсэн хүнийг харж хүйтнээр амьсгаалахад нь задгай цамцны цаана хавирга нь зурайж, хачин туранхай бие харагджээ. 

	— Самгин чи юу? гэж нүдээ аниад гараа хавсрахад нь тулж байсан гитар нь унаад, хуурын утас хангинах дуунаар цонхны салхивчаар нисэн гарав.

	Климийн ухарч амжаагүй байтал Лютов чанга тэврэн өргөж халуун нойтон уруулаар үнсэж

	— Баярлалаа. Би тун... тун... гэж аяга таваг лонх дүүрэн өрөөстэй ширээнээ аваачиж, салганан салганан архи хундагалж

	— Умзад аа, гараад ир. Манай хүн байна гэжээ. 

	Булангийн хаалга сэмхэн нээгдэж өчигдрийн бор дээлтэй умзад муухан инээмсэглэсээр гарч иржээ. Хоёр том дэнлүүний гэрэлд харвал, умзадын эрүүнээс урт, хоёр хацраас нь богино гурван салаа сахал унжжээ. Сахал нь лам дээлийн өнгөнөөс сайтар эс ялгарах ажгуу. 

	— Миний овог Ипатьевский гэж умзад хэлээд Самгины гарыг ясан хуруугаар өвдөм чанга атгаж, газар унасан гитарыг дээш авав. Макаров гэрийн эзний зүг хандаж

	— Уушгины хатгалга авах гээд байна уу? гэж хашхиран салхивчийг хаасанд Лютов

	— Костя амьсгаа давхцаад байна шүү дээ гэжээ.

	Лютовын хялар нүд Самгиныг ширтэвч тогтсонгүй нөгөө умзадыг харна. Умзад урт биеэрээ адарт хүрчих вий гэсэн шиг аажуухан босож зогсов. Лютов шатаж байгаа юм шиг ширээ тойрон гүйх зуур маахайгаа унагаад сандал дээр сууж, толгойгоо өвдөгтөө хүртэл тонгойж маахайгаа углаж байхыг үзвэл толгойгоор газар дунгуй хатгах шахна. Умзадын орог саарал үсийг илж байгаад

	— Самгин! Энэ хүн ёстой сайн хүн шүү. Хүн ч гэж дээ, бүр бурхан байгаа юм. Ийм хүмүүсийг төрүүлсэн буянт хүчнийг бодож тэнгэрт мөргөж яваарай! гэв. 

	Умзад нөгөө гитарыг хичээнгүйлэн хөглөөд буланд түшүүлэн тавив. Умзадыг үзвэл сармагчны савар адил урт гартай, Христосын царай шиг ясан нүүртэй хавтгай цээжтэй, аварга том хүн харагдав. Түүний нүүрийн харанхуй хонхор дотроос хоёр маш том улцан нүд хайнгадуу харна. 

	Лютов дөрвөн хундаганд алтан шар өнгөтэй архи хундагалаад

	— Польш  хатуу архи шүү! Миний хуучин болзоот хүүхэн Алина Марковна Телепневийн эрүүл мэндийн төлөө ууцгаая! Самгин аа, тэр чинь надтай суухгүй гэсэн шүү. Бие сэтгэлээрээ хуураад яах вэ гэж бодсон биз Чин сэтгэлийн үүднээс гүнээ хүндэтгэе, ура! гэхэд нь умзад бүдүүн дуугаар газар дор дуугарч байгаа мэт

	— Ура! гэж дагалдана. 

	Клим тэр ер бусын сайхан амттай архинаас хоёр хундага уутал Лютов, умзад хоёр тийм чиг увайгүй аашлах нь үгүй шиг санагджээ. Лютов онц согтуу биш, ердөө л ам халаад сайхан зантай болсон мэт үзэгдэнэ. Лютовын хялар нүдэнд улангассан байдал илэрч, ийш тийш гайхсан мэт харна. Гэнэт айсан мэт дуу нь намдаад, шивгэнэн ярьж байв. Чингээд

	— Костя, мөнгө хөрөнгөнөөс татгалзахын тул их сайхан сэтгэлтэй байх хэрэгтэй биз дээ? гэж хашхирна. Макаров инээмсэглэн Лютовыг зөөлөн сандал руу түлхэж

	— Суу, тайван суу гэв. 

	— Байз! Би бол их мөнгө хөрөнгөтэй хүн, одоо надад юу ч байхгүй. Би бол эцгийнхээ хийсэн нүглийн төлөө өөрийн биеэр энэ түүхийн золиос болсон хүн юм! гээд тасалгааны гол дунд, усанд шумбах гэж байгаа мэт хоёр гараа толгой дээр өргөөд

	— Энэ дэлхий дээр хэзээ нэгэн цагт шударга ариун хүн төрөлхтөн аж төрөхийн цагт тэд хотын талбайнуудад гайхалтай гоё сайхан хөшөө босгож, тэр хөшөөний дээр... гээд амьсгаадан анивчиж байгаад

	— Тэр хөшөөний дээр: «Эцгүүдийнхээ нүгэл хилэнцийн төлөө амь насаа алдсан бидний өмнө үеийн хүмүүст зориулав» гэж бичих болно доо гэж чарлаж байв. 

	Цамцан дор түүний хөл чичирч, энэ хүний хялар нүднээс бөөн нулимс унах нь гэмээр харагдана. Гэтэл Лютов уйлсан ч үгүй. Дотор нь айхтар оргилж ирснээ гэнэт намдаж тайвшраад Макаровын үгэнд орж зөөлөн сандал дээр сууж цамцныхаа ханцуйгаар хөлсөө арчив. Худалдаачны хөвгүүд ийм инээд хүрмээр сэтгэлийн зовлон эдлэн явдаг ажээ гэж Клим бодож байжээ. Лютовыг ингэж агсрахад нь Клим сайшаасан ч үгүй, өрөвдөж хайрласан ч үгүй, харин энэ хүнийг улам бухимдуулж, хаашаа яаж үсрэн дүүлэхийг нь харах юм сан гэж дур нь хүрч байжээ. Клим урт зөөлөн сандал дээр зэрэгцэн суугаад

	— Та хөшөө дурсгалын тухай их сайхан үг хэлэв ээ... гэсэнд Лютов булингартай нүдээр харж сууриндаа найгалзан, өвдгөө илж

	— Тийм хөшөө босгох болно. Тэгэхдээ энэрэл асралын үүднээс босгохгүй, тэр үед бидний эдлэн буй энэ арьс махны зовлон гэж байхгүй учраас энэрэл асрал гэж байхгүй болно. Харин өнгөрсөн үеийн үнэний ер бусын сайхныг хайрлахын үүднээс тийм хөшөө дурсгал босгох болно. Тэр сайхныг ойлгож үнэлэн үзэх болно... гэж ярьж байв. 

	Ширээний тэнд нөгөө умзад Макаровт гитар зааж, бүдүүн өтгөн хоолойгоор

	— Энэ хуруугаа бүр сайн нугал... гэх нь дуулдана. Клим

	— Та намайг уучлаарай. Гэвч миний харвал Алина... их ухаан муутай хүүхэн юм... гэв. 

	Лютов өвдгөө илэхийг больж бөгтийн суугаад

	— Эм хүний юм бодохдоо ухаантай шүү гэв. 

	— Миний бодвол Алина юуны тулд дурлах хэрэгтэй вэ гэдгийг ойлгодоггүй бол уу... 

	Лютов гэдрэг налж Климийг нэвт шувт харж

	— Юуны тулд дурлах вэ гэдэг энд ямар пад байна аа? Юуны тулд гэдэг бол ухаанаасаа л болно. Ухаан гэдэг чинь аливаа хайр дурлалын эсрэг зүйл юм. Хайр дурлал оюун ухаанаас давбал ондоо юм. Сайхан царай, хөөрхөн нүдэнд дурлана. Тэнэг бол тэнэг юманд дурлана. Тэнэг гэдгийг ондоо үгээр хэлж болно. Ер тэнэг гэдэг олон нэртэй шүү... гээд босон харайж, ширээнээ сууж байсан нөгөө умзадын дал мөрнөөс барьж

	— Егор, чи нөгөө задалж болдоггүй төгрөг гэдэг шүлгээ унш л даа, гайгүй гэлээ. Умзад маань Климийг харж ичсэн мэт

	— Энэ хүн бид хоёр хэдий нүүр учирсан мэт боловч, танихгүй хүний дэргэд унших гэж үү? гэхэд нь Клим дуртайяа инээмсэглэжээ. 

	— Бид залуудаа шүлэг зохиох их хорХойд ой, юм мэддэг улсаас ичиж байж, сая муугаа мэддэг шүү дээ. 

	 Умзад юм бүхэн дээр цааргалан, их л хүнд хянамгай хөдөлж байв. Зүсэм талхан дээр баахан давс үрж, дээр нь хэрчим сонгино тавиад хоёр пүүний ширмэн туухай өргөх адил хүч гаргаж лонхтой архийг өргөж хундагандаа дүүргэв. Өрөөсөн нүдээ онийлгоход нь нөгөө нь тагтааны нүд шиг хачин дуугүй болж харагдана. Умзад архиа уугаад

	— Ах-х! гэж амаа ангайна. Чингээд нөгөө сонгинотой талхаа үмхэхийн өмнө урт хамрынхаа нүхийг мурийлгаж байгаад цэцэг үнэртэж байгаа юм шиг үнэртэнэ. 

	Лютов баруун гараа дээр өргөөд нөгөө гараар эрүүнийхээ сахлаас шувтарч хүлээн зогсож байв. Макаров ширээнээ суугаад талханд загасны түрс түрхэж байв. Самгин дивандаа суугаад энэ их л хөгийн инээдтэй юм болох вий гэж хүлээж, инээмсэглэн байв. 

	— Ийм л юм даа! гэж умзад уртаар татаж, аяархан уншсан нь:

	 

	Есүс тэнгэрийн нойр нь хулжаад 

	Эрхсийн дундуур зугаалаар гарав. 

	Одноос од дамжин

	Огторгуйн алтан замаар явж байв. 

	Хамба Мирликийский, архад Фома хоёр 

	Хажууд нь дагаж бараа болж явав. 

	 

	Умзадын хоолой мөргөлийн уншлага татаж байгаа адил удаан бүдэг дуулдах тул сонсоход бэрх ажээ. Үгийг маш унжруулан хэлэх нь утгыг ойлгомжгүй болгож байв. Лютов сугаа хавчаад нялх хүүхэд саатуулж байгаа юм шиг хоёр гараар жигд дохиж байв. 

	 

	Эзэн тэнгэр их бодолд дарагдаж 

	Энэ дэлхийн эргэлдэхийг ажна. 

	Харанхуй бөмбөг өнхрөн эргэлдэж 

	Хатуу төмөр гинжнээр шуламс ороолгоно. 

	 

	— За ямар вэ? гэж Лютовын царай татвалзаж, Клим тийш нүд ирмэхэд Макаров

	— Чи битгий саад бол! гэв. 

	
Энэ их л инээдтэй юм болох бол уу гэж Клим ямагт инээмсэглэн суув. Умзад нүдээ бүлтийлгээд туурганд өлгөөстэй алтан шармал жаазтай бүдэгхэн зургийг ширтэж байгаад

	 

	Тэнд би байж билээ гэж Христос гунигтай хэлэв. 

	Тэгэхлээр нь Фома архад инээвхийлж 

	Тэндээс бид цөм ирсэн шүү дээ гэлээ. 

	Христос тэндээс харанхуй дэлхийг харж 

	Хажуудаа байсан Никола багшаас асууруун: 

	Замын хажууд тэр хэвтэгч хэн бэ? 

	Залхуу юм уу, согтуу юм уу, үхсэн хүн үү? 

	Тэр бол Калуг нутгийн Василий хүү 

	Тэнэгэр амьдрал хүсэн мөрөөдөж хэвтээ юм гэжээ. 

	 

	Лютов нүдээ аньж, толгой хаялан аяархан инээнэ. Макаров хоёр хундага архи хийж нэгийг уугаад нөгөөг Климд барив. 

	 

	Тайвныг мөрөөдөгч Христос багш 

	Тагтаа болж дэлхийд буулаа. 

	Василий хүүгийн өмнө очоод 

	Би Христос байна, танив уу? гэлээ 

	Эзэн тэнгэрийн өмнө Васька сөхрөөд 

	Эгээ л уйлсангүй, сэтгэл нь уярчээ. 

	Ээ, эзэн минь яасан айхтар юм болов, 

	Энэ өдөр таныг заларна гэж бид огт бодсонгүй. 

	Урдаар чи надад хэлэхгүй яав? 

	Улс амьтныг цуглуулж угтах билээ. 

	Жидриний хошуугаараа бид цөм 

	Жигтэйхэн дуу шуутай угтах билээ гэв. 

	Эзэн Христос сахал дотроо инээж 

	Энхрий үгээр тариачин эрд хэлрүүн: 

	Вася чиний юу хүсэж байгааг мэдэх гэж 

	Багахан хугацаагаар ирлээ шүү дээ би чинь гэжээ. 

	 

	Лютов өрөөсөн гараар умзадын уншлагыг дохиж, нөгөө гараар Климийг зааж

	— Цааш нь сонсогтун! гэв. 

	 

	Василий хүүгийн ам ангайвч 

	Баярласандаа үг хэлж чадсангүй. 

	Баахан удаж, шүлсээ залгиад 

	Хан тэнгэр минь надад мөнгө хайрла! 

	Харин тэгэхдээ задалдаггүй төгрөг шүү! 

	Тэр мөнгийг хэчнээн үрэвч барагдах биш 

	Тэртэй тэргүй задалъя гэвч задрах биш! 

	 

	гэжээ. 

	— Суут шүлэг шүү! гэж Лютов гараа сарвалзуулан умзадын хөхлийн дор ямар нэг юм шидэж байх шиг харагдах бөгөөд өнөө умзад хөмсгөө гурвалжлан, гурван салаа сахлаа хөдөлгөн,

	 

	Мөнгө би өвөртөлж гарсангүй

	Мөнгө минь сангийн пярав Фомад бий юм сан. 

	Тэр чинь одоо Иудыг орлож байгаа юм сан... 

	 

	гэв. 

	Лютов нударга зангидан нүүрээ адар өөд хандуулж байгаад хөгшин умзадын дуугаар:

	— Хүүе эзэн тэнгэр, бутардаггүй төгрөг хайрла! үгүй юу, Фома аа? Иудын оронд орсон Фома гэдэг харамч юмаа аа? гэж хорсон хашхирна. 

	— Володя чи, ингэж салганаж байхыг болиоч! Макаров их л хэрцгий чанга зандраад архи хийж, — Ингэж галзуурч байхыг боль гэж ууртайхан өгүүлэв. Лютов нөгөө умзадыг тэвэрч байснаа Макаровыг үсрэн тэврээд

	— Чи үргэлж миний нэрийг бодож явах юм аа? Тэгэх хэрэггүй. Костя минь! Би мэдэж байна, хэрэггүй! Миний нэр ямар чөтгөрт хэрэгтэй юм бэ? Костя минь би яавал яаг! гэж хашхирна. 

	Самгин бүр гайхан манарчээ. Макаровыг харвал, цэвэрхэн гоё царай нь гонсойгоод шүдээ зууж, нүдний нулимс гаргажээ. 

	— Чи уйлж байна уу даа? гэж Клим аяархан инээмсэглэв. 

	— Уйлахгүй яах вэ? Энэ чинь огтхон ч инээд биш! Өөрөөр хэлбэл бас инээдэмтэй юм мөөн... Бидний орос хүмүүс гагцхүү архи ууж, солиотой үгээр бүхнийг эвдэж, гуйвуулж, өөрсдийгөө элэглэн аймаар инээлдэж л чаддаг улс юм, ер нь... гэж Макаров цөхөрсөн мэт гараа сэгсэрч байв. 

	Клим баахан эвгүй болов. Баахан архи балгаж, умзадын хачин шүлгийг сонстол намрын сүүл сарын нартай тунгалаг өдрийн намуухан хөх тэнгэр шиг хөнгөн гуниг сэтгэлийг даравч сайхан үг яримаар санагдав. Хундагатай архи барьсаар, тонгойн суусан умзадын урд очиж

	— Таны саяын шүлэг тун сонин шүлэг байна. Огт тийм гэж бодсонгүй шүү! Үнэнийг хэлбэл их хөгийн инээдэмтэй юм гарна байх гэж бодож байлаа шүү... гэсэнд умзад өндийж, хүрлэгэр бараан царайд нь инээвхийлэл тодрон

	— Энэ зохиолд инээдмийн юм бас бий. Энэ бол их урт, наян зургаан шүлэг байгаа юм. Манайд инээдмийн зүйл байлгүй болохгүй, тэгвэл худал хуурмаг болно. Би лав хэдэн мянган хүн оршуулсан байх, гэтэл инээдэмгүй болсон явдлыг би санахгүй байна. Би ер тийм л юм тогтоохдоо сайн хүн гэж яривал арай үнэн зөв болох биз. Бид хэдий гашуун зовлонгийн замаар явавч дандаа инээдэмтэй зүйлтэй мөргөлдөж явдаг, тийм л улс даа! гэж ярив. 

	Лютов урт зөөлөн сандал дээр тэрийн унаж

	— Байг, Костя. Дажин гарна шүү! гэж хашхирч байв. Макаров

	— Эмсийн л дажин гарна даа. Хэнээтэй юм. Явж хүйтэн усаар толгойгоо шавш! гээд сугадан авч гарав. Нөгөө Калуг нутгийн Василий задардаггүй мөнгөө олсон уу, яасан бэ? гэж Климийн асуухад умзад,

	— Христос тэнгэртээ буцаж гараад Фомаас аравтын дэвсгэр гуйж Васяд чулуудаж өгчээ. Василий архидаж, наргиж гарч дээ. Ондоо яах бил ээ? 

	 

	Идэж уусаар Вася охидыг бузарлан 

	Эрэгтэй залуус баян хуур бэлэглэж 

	Өвгөд настны сахлаас чирч 

	Өөрөө Калуг нутгаар нэг орилж 

	Газрын хүн ардыг би нулимж орхино. 

	Гажуу нүгэл хийсэн ч миний дур 

	Тэнгэрийн орны хаалга миний өмнө нээлттэй 

	Тэртэй тэргүй Христос миний нөхөр юм 

	 

	гэж хашхирч явдаг болж гэнэ ээ. Гэтэл Никита гэж ижил мөрний нэг айхтар дээрэмчин Василийд задардаггүй мөнгө байдаг гэж дуулаад мөнөөхөн зоосыг нь хулгай хийж, хулгайн аргаар тэнгэрт гарч, «Христос чи их буруу юм хийсэн байна. Би ганц төгрөг олох гэж долоо хоног болгон их нүгэл хийж байхад чи тэр залхуу гуляд бэлэг хайрласан чинь тусгүй шүү!» гэж Христост хэлж гэнээ. Гэтэл Лютов ташуу заамтай цамц, бас өмд өмсөөд орж ирэв. 

	— Төгсгөлийг нь унш гэж хашхирахад умзад инээвхийлж

	— Би ярьж байна аа. Чингээд Никитийн хэлснийг Христос зөвшөөрч, «Чиний хэлдэг зөв. Би уудам сэтгэлтэйн учир энджээ. Чи хэдий дээрэмчин хүн боловч миний эндэгдлийг засаж өгсөнд чинь баярлалаа. Танай тэр доод тивд юм бүхэн будилаанд ороод учрыг олж болохгүй болчихжээ. Чи зөв л юм ярьж байх шиг байна.Сайн санаа эгэл явдал хулгай хийхээс дор гэдэг бол чөтгөр шуламст л таарна. Чингээд Никитийн явахад, та нар намайг огтоос мартаад их л муу аж төрдөг гэнэ билээ гэжээ. Тэгэхээр нь Никита:

	 

	Христос чи бидэнд битгий гомдоорой, 

	Есүс чамайг бид мартахгүй шүү. 

	Чамайг үзэн ядавч чамайг бид хайрлана. 

	Чамайг үзэн ядавч чамд би мөргөнө гэжээ. 

	 

	гээд умзад гүнээ шуугьтал амьсгаа аваад

	— Ингээд төгслөө гэжээ. 

	— Үүнийг хэн ч ойлгож чадахгүй. Европын аливаа том хамартангууд Оросын умзад Егор Ипатьевскийг хэзээ ч ойлгохгүй биз. Энэ хүн бол тэнгэрийг хайрладгийн учир шүтлэгийг доромжлов, тэнгэрийг хараав гэж шүүхэд шилжсэн хүн юм гэж Лютов бархирч байв. 

	— Энэ хүн зөв ярьж байна. Би тэнгэрт маш дуртай хүн юм. Би гагцхүү тэнгэр бол хүн биш түүнийг өрөвдөх ямар ч хэрэг байхгүй гэдэг хатуу шаардлага тавьдаг юм даа гэж умзад жирийн янзаар итгэл дүүрэн ярив. 

	— Байзнаарай! Тэнгэр гэж ер байхгүй бол яах бил ээ? 

	— Тэнгэр байхгүй гэж нуталсан хүн буруутаад байгаа юм даа. 

	Макаров хөндлөнгөөс орж

	— Умзад гуай, тэнгэр гэж байхгүй. Яагаад байхгүй гэвэл тэр бүхэн шал дэмий хоосон учраас юм гэж мөн итгэл дүүрэн хэлэв. Энэ хоёр хүний маргахад Лютов хялайн харж Самгинд

	— Энэ хүн яагаад шүүхэд шилжсэнийг мэдэж байна уу? Энэ хүний бичсэн шүлэгт эх дагина чөтгөртэй үг хэлэлцэж «Намайг Ева байхад чи яагаад дорой сул Адамд өгсөн бэ? Яагаад? Чамтай нөхцөөд би доод тивд тэнгэрийн элчээр явах байсан юм гэж чөтгөрийг загнаж байгаад гардаг юм. Ямар вэ дээ? гэж ярив. 

	Чингээд Лютов хангинасан чанга дуугаар нөгөө умзад бүдэг сулхнаар үг ярьж байв. Умзад

	— Та бол ийм өчүүхэн хүн байж орчлон хорвоог шал дэмий хоосон юм гэж нэрлэж, их том зэс бүрээ адил дуугарч байна. Гэвч энэ чинь их инээдэмтэй юм гэж байх нь сонстоно. 

	— Эм хүн тэнэг заяагдсан юм даа... 

	— Энэ талаар би таны үгийг зөвшөөрч байна. Ер бие махбод хэдийгээр зөрүүд зан дээр тулгуурлаж байгаа мэт боловч сүнстэй яаж нийлдгийг нь бид хараагүй хэрэг шүү дээ... 

	— Та бол шашны ёсоор ярьж эмэгтэйчүүдийг доромжилж байх шив... Лютов Климийг нударч

	— Тэнгэрийн тухай бидэн шиг зүрхтэй хэн ярьж чадах юм бэ! гэж онгирон хашхирна. 

	Клим тэнгэрийн жаргалыг эдлэх юм сан гэж үнэн сэтгэлээс бодож байсан удаагүй, тийм хэрэгцээ ч үгүй билээ. Гэтэл энэ үдэш согтоод сэтгэл таатай болж дуу хөгжим, бүжиг зугаатай газар очих юм сан гэж хүсжээ. 

	— Нэг тийш явах уу? гэж Климийн хэлэхэд Лютов урт зөөлөн сандал дээр хөлөө нугалан суугаад инээж

	— Хүүхэнд явах гэж үү? Гэвч та болзоот хүүхэнтэй биз дээ? гэжээ. 

	— Би юу? үгүй дээ... Гэвч танд тохиолдсон явдал надад тохиолдох байхаа...гэж Клим санаандгүй хэлээд түүндээ итгэж сэтгэл сарниж, уйтгарын гашуун утаанд дарагдах шиг болжээ. Самгин өөрийн эрхгүй мэгшин уйлав. Лютов тэвэрч, аятайхан үгээр аргадаж байхдаа Лидагийн нэрийг энхрийлэн дурсаж байв. Өрөө тасалгаа завь шиг дайвалзаад байшингийн туурганд өвлийн шөнийн сар адил тод гэгээ гарч, Мозерын цагийн зүү адил дугуй замаар эргэж байх шиг Климд санагджээ. Клим шогширч. 

	— Чи надад тун тусгүй санагддаг шүү гэхэд Лютов. 

	— Би хүн болгонд тусгүй харагддаг юм гэжээ. 

	— Чи хувьсгалч хүн үү? 

	— Бид цөм хувьсгалчид... 

	—Тэгвэл орос орныг хөлдөөж царцаавал таарах юм гэж Константин Леонтьев гэдэг хүн зөв хэлсэн байх нь ээ. 

	— Шал тэнэг юм! Тэгвэл лонх адил хага хөлдөхгүй юу гэж Лютов гэнэт хашхираад

	— Гэвч чөтгөр ав! Хага хөлдсөн ч яах вэ. Харин нам гүм болно гэв. Чингээд дөрвүүлээ зөөлөн сандалд зэрэгцэн суув. Тасалгааны дотор зайгүй явцуу болов. Макаров тамхины утаагаар улам утна. Умзад маань арай ядан амьсгаа авч байв. 

	— Сэтгэл дотор гомдол дүүрч, санаа бодол их хачин байна... 

	— Умзад чи үүгээрээ л зогс. 

	— Амьдрал гэдэг хээр тал, цөл биш, зогсож байх газар хаана ч алга. Умзадын ингэж хэлсэн үг Самгины санчиг руу цохих шиг болжээ. 

	— Шинжлэх ухааныг үгүйсгэхийг би зөвшөөрөхгүй гэж Макаров орилно. Умзад суудлаасаа аяархан босохыг харвал их урт аймаар сүүдэр шиг харагдана. Толгойгоор адарт хүрч, хачин бөхийж зогсоод дээш харж,

	— Дуулав уу? гэв. Чингээд хонхны хэл шиг бөнжгөнөн янцгаах мэт дуугаар

	— Бид тэнгэрийн жаргалд эргэлздэг... тэрсүүд улс шүү! гэсэнд Лютов залгаж аваад

	— Тэрсүүдийн улс! тэрсүүдийн улс! гэж орилов. Умзад ч бас дагаж бархирав. Тэгэхэд нь Макаров

	— Дуугүй бай! гэж бархирав. Умзадын бархирахад Клим тэссэнгүй, харанхуй буланд очиж унажээ. Нэг хэдий болсон хойно Макаров татаж

	— Босоорой. Өглөөний таван цаг болсон байна гэжээ. 

	Самгин арайхан өндийж урт зөөлөн сандал дээр суув. Дан ганц гадуур цамцтайгаа унасан ажээ. Гутлыг нь тайлсан байжээ Тасалгааны новш, үнэр танар урьд шөнийн явдлыг тод санагдуулна. Тасалгааны дотор харанхуй ширээнээ олон хоосон лонхон дунд нэг лаа асаатай харагдана. Макаров тамхиа асаах гэж чүдэнз зуртал асаад унтрав. Лаанаас асаах гэж лаа унтраагаад,

	— Чөтгөр! гэж харааж байх нь сонсогджээ. Чингээд

	— Лида тэр мангуу амьтанд сэтгэлтэй болсон гэж чи бодож байна уу? гэж Климээс асуув. Клим

	— Тиймээ гээд хэдэн хормын зуур бодож, — Тийм байлгүй дээ гэв. 

	— За яах вэ... Явж гар нүүрээ угаа. 

	Макаров оролдсоор лаа асаав. Гар нь айхтар салганаж байх нь үзэгдэнэ. Босгон дээр очоод

	— Умзад маань сая эх дагинын тухай, нөгөө шуламс, нөгөө сул дорой Адамын тухай шүлэг уншлаа. Сайхан шүлэг. Умзад ер их ухаантай хэрмэл шүү! гээд тамхиныхаа галаар хийд зурж

	 

	Хүмүүст Христос ч Авель ч хэрэг алга 

	Хүмүүст Прометей, Антихрист хэрэгтэй

	 

	Энэ аятайхан хэлсэн шад шүү гэжээ. 

	Чингээд тамхиа шал дээр чулуудаад гарч оджээ. 

	Духан дээрээ уртай нэг халзан өвгөн Климийн нүүр гарыг угаалгаад дуугүй доош дагуулан явж нэг бага шиг өрөөнд оруулав Ширээнээ халуун тогооны хажууд шартсан гурав сууж байв. Умзад нэг шөнийн дотор тураад сүнс сүг шиг болсон мэт харагдана. Нүд нь өчигдөр үдшийнх шиг бүлтгэр том биш ерийн хөгшин архичны нүд шиг онийж улцайн булингартжээ. Царай байдал нь ердөө л эгэл жирийн хүнээс ямар ч ялгаа алга. Хэрэв гурван салаа сахлыг нь толгойны нь хонин буржгар үстэй хамт хусаад хаячихвал ердөө л нэг дархан хүн шиг харагдмаар ажээ. Улс тийм хүний тухай хошин шог яриа зохиох их дуртай байдаг. Умзад маань Горбуновын үлгэр ярьдаг аялгуугаар үг ярьж суув. 

	— Гитар дарахад гүнзгий сэтгэл шаарддаг юм гэнэ. 

	— Костя чи наад хөгжим донгинуулахаа болиоч! гэж Лютов гуйсан биш, тушаасан маягтай өгүүлэв. 

	Клим өтгөн кофе цай шуналтайяа сорж суухдаа, Лютовын дэргэдээс Макаровыг салдаггүй нь айлд хоргодсон хүн шиг тусгүй юм. Хүний мөсөөр базаахгүй салганасан чалчаа энэ эр чин үнэнч найзын сэтгэлийг хэн нэгэнд итгүүлэн яддаг юм бол уу даа гэж бодож байжээ. Лютовын хэл ам нь бас л загатнаж

	— Умзад чи бол цэвэр орос хүн, сэтгэл санааны хувьд ер бусын алаг эрээн хүн байтал ингэж уйтгарлан явдгийг чинь юу гэж ойлговол таарах вэ? гэхэд умзад хар гурилын зүсэм талхан дээр давс үрэх зуур бүгшин ханиалгаад

	— Уйтгарлахад цэвэр орос хүн хамаа байхгүй. Хүн бүхэн уйтгарлаж байсан юм гэв. 

	— Жишээ нь ямар хүн байна? 

	— Вольтер ч уйтгарлаж байсан даа. 

	Бас л үгийн тэмцэлдээн үүдэв. Лютов сандал дээр ханхалзаж, ширээ алгадаж байгаад чарлана. Нөгөө умзад жинтэй жинтэй үгээр Лютовыг тавлан дарж байв. Талханд түрхсэн давсыг хутгаар тарааж суухдаа умзад — Ингэхэд Орос улс гэж байна уу даа? Владимир чиний мэтийн хүн бол байхгүй л гэж харна даа гэв. Макаров

	— Та хоёр яасан хаширтай улс вэ! гэж хөгжмөө барьсаар цонхон тийш очив. Умзад бүр ч улайрч

	— Манайд сүм дуган бий, гэтэл шашин алга. Католик шашинтан цөм ромын ёсоор мөргөл хийдэг, тэгвэл бид синод урал, таври маягаар мөргөл хийдэг шүү дээ. Цааш ямар янзтайг захын нохой хүртэл хуцна даа..

	— Тэгвэл яагаад ийм байна? Яагаад вэ, Самгин? гэхэд Клим халаасандаа гар хийж

	— Аливаа үзэл санаа, шашны үзэл бол мөн л... гэж ярих гэтэл умзад тасалж

	— Дуулав уу, миний хүү бол бас марксын үзэлтэн хүн юм. Некрасов шиг шүлэгч болно гээд одоо болоход газаргүй тариачид баян тариачдын тэнгэрт шүтэж чадахгүй гэж нуталдаг юм. Гэтэл хэргийн гол үүнд оршиж байгаа биш. Энэ бол жинхэнэ гүн ухааны гуйранчлал гэдэг нь мөн. Ёстой гүн ухааны гуйранчлал гэдгийг ноён Самгин бид гурван өдөр дууллаа. Тэр гүн ухаантан бол тийм чиг сүр сүлдгүй хүн биш юм. Гэтэл тэр хүн бол аливаа юмны харилцааны мөн чанарыг хиймлээр нүцгэлээд манай аж байдлын далд нууц оньсыг газар сайгүй цус сорж байгаагаар үзүүлэх гэж оролдож байгааг хэлэх хэрэгтэй. Би тэр хүнтэй гурван удаа маргахдаа түүний тууштай үзэл санааг хувиргаж чадаагүй юм даа. Би хүүгээ бол хааш нь ч гаргахгүй амархан мухардуулж чаддаг мөртөө тэр хүнийг чадахгүй байгаа юм гээд Умзад сайшаасан мэт дарвайтал инээж

	— Би дэмий юм яриагүй шүү. Би бол юмыг их сонирхдог хүн. Тэр хүн суут биш жирийн эгэл хүний гаралтай атал амьдралыг их л хорсон харах ажээ. Би түүнийг миний хүүгийн дуртай тэр марксын үзэлтний чиг рүү хоёр гурван удаа түлхэж үзсэн юм. Гэтэл тэр эгэл жирийн хүний сургаалын үндэс нь цаана арьсан дор далд байгаа юм шиг байгаа юм гэв. 

	— Марксизм бол өнгөн арьсны өвчин мөн! гэж Лютов цогтой хашхирна. Умзад инээж

	— Үгүй тийм биш, арьсан дор гэж би хэлж байна шүү. Миний хүүгийн баяр жаргал гэж юу байдгийг та нар мэдэх үү? Миний хүү бол биеэрээ баяр жаргал эдэлж чадахгүй сэтгэлээрээ эдлэх учиртай болсон тийм хүн юм. Мэнгэр ханиадтай, хөлгүй суумгай болжээ. Астыревын хэрэгт холбогдож шоронд суугаад биеэ алсан хүн дээ. Биеэ тун ч алсан хүн гэж шуугьтал амьсгаа аваад баатар дайчин сайн эрийн янзаар

	— Володя, баавгайн тунгаар шараа тайлах юм биш үү? гэв

	— Умзад аа, бид яагаад салж ганц ганцаар болсон ард түмэн бэ гэдгийг би мэднэ шүү! гэж Лютов чанга хэлээд үсрэн босож гүйн гарав. Умзад хоёр гараар үсээ илээд сахлаа шувтарч

	— Хавар боллоо шүү, оюутан ноёд оо! гэж аяархан хэлэв. 

	Байшингийн дээвэрт тогтсон цасны мөс ховхорч, цонхны хүрээний төмөр цохилохыг дуулаад ингэж хэлсэн ажээ. 

	Лютов нэг лонх шампан дарс тэвэрсээр гүйн орж ирсэнд хойноос нь улаан царайтай гоёмсог зарц хүүхэн бас нэг лонх архи барьсаар орж ирэв. Лютов лонхтой архийг умзадад өгч

	— Холигтун! гэв. Лютов оросын ард түмэн яагаад энэ дэлхий дээр ганцаар ард түмэн болсныг ярихыгаа мартжээ. Бусад нь ч асуусангүй, гурвуулаа умзадын архи холихыг харж суув. Умзад ханцуйгаа шамлатал тийм чиг цэвэрхэн биш цамцны ханцуй цухуйж, эмэгтэй хүний гар шиг зөөлөн цагаахан гар ил харагдав. Умзад цайны дөрвөн том шилэн аяганд хатуу зөөлөн дарс хольж булингартсан хүрэн юм болгоод дээрээс нь поваарь цацаж

	— Хүртэцгээгтүн! гэв. 

	Анх балгахад туйлын муухай амттай санагдсан боловч Клим бүгдийг зоригтой ууж орхижээ. Клим ер биеэ хоосон магтаж, үг хэлэндээ төөрөлдөж цухалдсан энэ хэдэн хүний дор хэрхэвч орохгүй гэж боджээ. Климийн хэл ам дарвигнаад халуу оргиж ирэхэд намайг архи уусныг Макаров тэсгэлгүй Лидад ярих биз. Лида ч миний буруу гэж бодох биз, бодвол бодог гэж дахин бодов.,

	Чингээд нэг хэдий мөч болоход Клим тасалгааны дотуур алтан хараацай шиг дэвж гурван салаа сахалтай, асар том нүдтэй умзадын нүүрэн дээр

	— Таны энэ бодол санаа чинь танд их л хачин санагдаж байгаа байх. Гэвч энэ бол хамгийн чихний чийр болсон санаа юм гэсэнд

	— Самгин та байзнаарай! Тэгвэл бүх орос орон чихний чийр болсон хэрэг дээ. Ер нь юм бүхэн тийм болсон хэрэг дээ гэж Лютов аанай чарлана. 

	— Тэгэлгүй яах вэ! Бидний хайрладаг мэт боловч үзэн яддаг Христос ч чихний чийр болжээ. Та их зальтай хүн байна. Гэвч Умзад та их гэнэн хүн юм. Би танд итгэхгүй. Би ер хэнд ч итгэхгүй. 

	Климийн хөл газар хүрэхгүй хөвж явах шиг санагдаж байжээ. 

	Хэдий хорсолтой боловч яахын аргагүй үнэн үг олж хэлэхийг хүсэж байв. Тэр хүмүүсийн амыг таглахыг хүсэж байв. Тэр ч байтугай цаадуулыгаа өдөж

	— Бид цөм эгэл жирийн хүмүүс мөн. Тийм болохоор жирийн амьдарцгаая... Тагтаа адил тун эгэл жирийн байцгаая гэхэд нь цаадуул нь хөхрөлдөж хашхиралдаж байжээ. Лютов хамгийн хурдан морьд хөллөсөн өргөн чарганд Климийг суулгаж хотын гудамжаар зугаацуулав. Утасны мод жирэлзэн тэнгэрт нисэж, од мичдийг наалдуулан амтат жүржийн бяцхан хальс шиг санагдаж байжээ. Самгин бараг хагас өдөржин ингэж давхижээ. Тэндээс харьж орондоо орж хэвттэл тэр удаан үргэлжилсэн аймаар явдлын зарим зарим нь тодхон санагдаж байжээ. 

	Юуны өмнө нөгөө умзадын дүр Климийн сэтгэлд гүн бат шингэжээ. Тэр хүн үгээрээ Климийг давирхай мэт будаж орхисон шиг санагдана. Лютов гэнэт амаа ангайгаад согтон унаж зөөлөн урт сандал дээр ямар нэг аймшигтай үг хашхиран хэлэх гэж байгаа юм шиг унтжээ. Энэ үес умзад тасалгааны төв голд гитар барьж зогсоод Лютовын тухай ярьж байсан байдал Климийн нүднээ илхэн харагдана. 

	— Энэ хүн архийг үхмээр их уух юм. Марксын үзэл энэ хүнд хортой болно. Миний хүү ч гэсэн Марксыг шүтэх гэж биеэ албадаж байх нь үзэгддэг юм. Миний хүү бол жич хэрэг. Амьдралаа алдаад хүнийг хорсон харах болжээ. Зарим хүн зоригтой хүн болох гэж хүүхэд шиг тэнэглэж Марксыг шүтэх нь бий. Үүнийг зүйрлэвэл харанхуйгаас айдаг жаахан хүүхэд бусад нөхдийн дэргэд аймхай биш дүр үзүүлэх гэж айсаар байтал харанхуй руу орж явчихдагтай чанар адил юм. Зарим нь яараад, ихэнх нь айгаад энэ үзэлд шүтэх нь бас бий. Би бол энэхүү сүүлчийн маягийн улсыг төдийлөн хүндэлдэггүй юм гэж умзад ярьжээ. 

	Умзад бас Макаровт гитар зааж байснаа больж

	— Та хөгжим сонирхдоггүй юу? гэж Климээс асууж байсан нь тодхон санагдана. Чингээд хариу үг хэлэхийг хүлээсэн ч үгүй өвдгөө хуруугаар бөмбөр адил дэлдэж

	— Миний умзад цолыг хасмагц би шилний үйлдвэрт очиж ажилд ороол шилэн хөгжим хийдэг болно. Хөгжмийг яагаад шилээр хийдэггүй юм бол? гэж би долоон жил гайхаж байна. Та өвлийн цасан шуургатай шөнө цонхны шил яаж хангинан дуулж байхыг сонссон уу? Би бол магад мянган шөнө сонссон биз. Тэгээд хөгжмийн жинхэнэ эгшиг дууг зэс, модоор биш чухамхүү шил л сайхан дамжуулах ёстой гэж боддог болсон юм. Бүхий л хөгжмийн зүйлийг шилээр хийвэл бид дуу хуурын диваажинтай болох нь тэр! Би шилээр заавал хөгжим хийдэг болно гэж ярьж байсан нь тодхон санагдав. 

	Тэгэхэд умзадын ясархаг царайд бодлогошронгуй инээвхийлэл илрэхэд нь умзад энэ үгээ ердөө сая зохиож ярив аа даа гэж Клим бодож байжээ. 

	Тэр умзадтай дахин хоёр гурав уулзсанаас хойш Клим түүнийг нөгөө гурван хуруутай номын багш, нөгөө цулбуурт загасны ангуучин доголон тариачинтай, нөгөө гудамжаар жагсан өнгөрсөн ялтан хүмүүс рүү зориуд хог тоос шүүрддэг хашаач, нөгөө төрхгүй шаварчин өвгөнтэй ер адил хүн байна гэж санах болжээ. 

	«Та нар юунд ингэж төрхгүйтнэ вэ?!» гэж хэн нэг хүн эднийг итгэмээр, аймаар чанга хашхирдаг бол сайн юм сан гэж Самгин бодно. 

	Зөвхөн эд хүмүүсээр барахгүй Лютовыг ч тэгж загнах нь хэрэгтэй юм сан гэж тэр бодно. Олон оюутан ч тийнхүү хашхируулмаар хэрэг үйлдэх боловч энэ гудамжны, нууц, аймаар хэрэг явдал Самгины сэтгэл санааг ихэд бухимдуулдаг байв. Хрисанф бугайнд алиа оюутан Маракуев, Поярков хоёр, ардын үзэлтэн Марксын үзэлтэн хоёрын аль нь үнэн зөв бэ гэж найз хоёр болох хилэн нүдтэй, хавчиг царайтай, гоёмсог залуу еврей Прейстэй шуугилдан тэмцэлдэж байхыг Самгин бараг тоодоггүй билээ. Заримдаа тэднийг дотроо шоолон элэглэнэ. Урт унжруу ярианд дургүй, маш товч мөртөө няцаагдашгүй үг ярьж чаддаг Кутузовыг явснаас хойш эд хүүхэд шиг, эдний маргаан тоглоом наадам шиг үзэгдэх бөгөөд гал жавхаа сортоотой байгаа нь Варвара, Лида хоёрт л зориулагдсан мэт санагдах ажгуу. 

	— Улс ард болгон оюун сэтгэлийн ижилгүй өвөрмөцтэй байдаг Романс арьстны овог боловч хоорондоо эрс ялгаатай, тус тусдаа сэтгэлийн бодгальтай байдаг гэж Маракуев чанга орилоход нь хушганы өнгөт нүдэнд нь тэсэшгүй сэтгэлийн гэрэл гялалзаж байх нь үзэгдэнэ. 

	Поярков итгэл дүүрэн, тайван ярихыг хичээж, нүднийхээ шаравтар цагааныг эргэлдүүлэхэд нь тунгалаг хүүхэн хараа нь гөлөрнө. Жижигхэн биетэй Прейсийг гэдсээр түрсээр буланд шахаж, санаагаа богино богино өгүүлбэрээр тасалж

	— Интернационализм гэдэг бол яс үндсээ алдсан, ангиа алдсан хүмүүсийн санааны зохиол юм. Дэлхий ертөнцөд угаасаа нийлэхгүй юм нийлэхгүй гэдэг хувьслын хууль ноёрхож байна. Америкийн социалистууд хар арьстныг өөрийн нөхөр гэж үздэггүй Агар мод умар зүгт ургадаггүй. Бетховен Хятадад гарахгүй. Ургамал амьтны аймагт хувьсгал хийж болохгүй юм гэв. 

	Иймэрхүү үг Климд ижил дасал болоод сэтгэлийг үл хөдөлгөнө. Прейсийн хариу үгэнд сэтгэл уярмаар нэг аялгуу сонсогддог билээ. Прейс бол тоо баримт их дурдан ярина. Нарийн тооцоо бол шинжлэх ухааны үндсэн зүйл мөн гэж Клим мэддэг байв. Самгин бол ер еврей хүнд дургүй атал Прейс аятайхан хүн санагдана. Прейс бол нөгөө Маракуев, Поярков хоёрын намрын зүс бороо адил сунжирсан үг яриаг их л тайван чагнана. Прейс оросоор тун цэвэрхэн ярих бөгөөд лекц уншсаар хаширсан эрдэмтний янзтай ярина. Энэ хүний ярианд орос хүний дуртай илүү үг байхгүй, мөн гоё ганган маягтай үг ч орохгүй, жирийн өвгөн настай хүн үг ярьж байх шиг сонсогдох тул цангинасан дуу хоолой, хилэн нүдний нь чанга харцанд таарахгүй юм шиг санагдана. Маракуев бол жигтэйхэн гоё үг хөврөлдүүлнэ. Харин нөгөө Поярков нь хэрчсэн мэт огцом огцом хэлэх үгээ бараад алаг нүдээрээ Прейсийг ширтэхэд цаадах нь

	— Таны хэлдэг сайхан байж болно, гэхдээ үнэн биш. Маргашгүй үнэн бол ямар ч зүүлт чимэг шаарддаггүй, эгэл жирийн юм. Үнэн гэдэг бол хүн төрөлхтний бүхий л түүх бол ангийн тэмцлийн түүх мөн гэнэ. 

	Прейсийн хэлдэг тэр үнэнийг шалгаж, түүнийг зөвшөөрүүлэх үү, байх уу гэж Клим боддоггүй байв. Хэдий тийм боловч Клим биеэ өмгөөлж дуулсан сонссоноосоо дүгнэлт хийх болбол хүмүүсийг бүрэн ойлгомжтой эрх ашгийг нь хатуу заагласан хэсэг хэсэг бүлэг болгон хувааж аж амьдралыг хялбархан болгодог «Кутузовын маягийн» үзэл илүү сайн талтай гэж боддог байв. Хэрэв хүн болгон анги, бүлгийнхээ эрхээр ажиллавал жинхэнэ хүсэл зорилгоо ямар ч зальтай овтой үгээр нууж халхаллаа ч гэсэн тэрхүү бүлэг, ангийн зарлиг тушаалын хүчийг хэзээд илрүүлж болно. Иймд чухамдаа гагцхүү «Кутузовын маягийн» үзэлтэн л нөгөө умзад, Лютов, Диомидов мэтийн элдэв булай хүмүүсийг бүрэн ойлгох боломжийг өгч, тэднийг аж амьдралаас зайлуулж чадах юм. Гэтэл бас «Энэ цэвэрхэн томоотой Прейс тэгвэл ямар бүлэг, ямар ангийн эрх ашгийг баримталдаг хүн бэ?» гэсэн асуулт гарч ирнэ. 

	«Ангийн гүн ухаан хэрэв амьдралын нууцыг тайлдаг түлхүүр биш, уг цоожийг эвдэж гутаадаг дэгээ бол юу болно?» гэж Туробоев Кутузовоос ёжтойхон асууж байсан нь бодогдоно. 

	«Хувьсгал бол урьд испанийн адал явдлын зохиолтой адил буюу хэдий осолтой боловч зугаатай ан болох баавгайн антай адилхан байлаа. Гэтэл одоо бол үй олон эгэл жирийн хүний шоргоолж адил бужигнан зүтгэх туйлын ноцтой явдал болжээ гэж миний суумгай хүүгийн хэлдгийг зөвшөөрөхөөс ондоо аргагүй болж байна. Энэ нь хэдий зөгнөл боловч үнэний санаа бас байгаа юм. Үнэнийг хэлбэл, энд суугаа согтуу бид нар хүртэл халдвартай агаар гэдгийг мэдсээр байгаад тэр халдвартай агаараар амьсгалж байна шүү дээ» гэж нөгөө умзадын аймаар хүнгэнэсэн үгс ч бодогдох ажгуу. 

	Ийм асуулт дурсамжийг санахад тэдгээр нь хоорондоо харшилдаад улам нарийн төвөгтэй болдог байжээ. Энэ бүхэн бүх будилааны учрыг олж чадахгүй болохоороо Клим өөрийгөө «би ер тэнэг биш байгаа?» гэж боддог байв. 

	Хүмүүсийн аль хуурмаг, балай тэнэг явдлыг ажиж чаддаг болохоор би яагаад тэнэг байх билээ гэж бас бодно. Москвагийн оюутнууд Петербургийг бодвол архи их ууна. Театрт их очно. Хувьсгалт санаа сэтгэл бүхий хүмүүс ихэнхдээ Ижил мөрнөөс ирэх ажгуу. Поярков бол гарцаагүй тун хортой хүн атал тэр хортой зангаа ил гаргахгүйг хичээн худал инээж, хүн бүхэнтэй эвтэй сайн явах гэж оролдох бөлгөө. Туробоев хэрхэн тариачидтай харилцдаг шиг Прейс орос хүмүүстэй харилцана. Хэрэв Маракуев тийм алиа хүн биш байсан бол тэр их тэнэг мангуу хүн болох нь олон бүхэнд ил байх байсан биз. Варвара хүүхэн цай уухдаа хүртэл их л эмгэнэлтэй маягаар ууна. Хрисанф бугай бол их мангуу хүн, үүнийгээ өөрөө боловч мэддэг байжээ. 

	— Би хэдий сайн хүн боловч надад авьяас билиг байхгүй. Хачин юм. Сайн хүнд авьяас заяах ёстой байтал надад заяагаагүй юм гэж Хрисанф өөрөө ярьдаг билээ. 

	Самгин энэ бүгдийг ажигласнаа буруу гэж өөрөө хэрхэвч үзэхгүй авай. Энэ байдал нь түүнийг хүмүүсийн дунд улам бат болгож байх шиг санагдана. Гэвч бас бараг хүн болгоны хэлсэн үгийг авмаар санагдана. Жишээ нь Диомидов ярихдаа

	— Энх амгалан бол хүний дайсан мөн гэжээ. 

	Энэ хэдэн үг яах аргагүй үнэн санагдана. Тэгэхээр нь Клим

	— Та хийдэд очиж суувал таарах юм байна гэж эгдүүтэйхэн өгүүлжээ. Лида Климийг хялайн хараад

	— Чи энэ хүний хэлснийг ойлгосонгүй гэв. Диомидов алгаар нүүрээ дараад хурууны завсраар

	— Хийд чинь бас л шорон шүү дээ гэж амандаа дуугарчээ. 

	Лида тэр тайзны зураачийг нялх хүүхэд адил асарч үргэлж идүүлж, уулгаж, дулаан хувцаслуулж байхыг Клим ажжээ. Энэ байдлыг харахад Лида хөөрхийлөлтэй ажээ. 

	Гэтэл Диомидов бол баахан ухаан солиотой мэт билээ. Лидагийнхаас явахдаа өөрийн хуучин муу пальтогоо өмсөх гэж нэг ханцуйг углаад нөгөөг олохгүй ядаж байхад нь Клим ханцуйг нь барьж өгөх гэхэд

	— Байг хэрэггүй... гэж дахин тайлаад шулуун ханцуйг илж засаад эвтэйхэн түргэн өмсөж, өнгө өнгийн товчийг товчилж

	— Миний пальто хүний гар хүргэдэггүй юм. Хувцас хунар ч гэсэн өөрийн ааштай шүү гээд малгайгаа хумхин базаж

	— Ялангуяа дандаа гарын дор өртөж байдаг жижиг эд эдлэл бүр ч өөрийн ааштай байдаг юм. Жишээ нь багаж байна. Зарим нь танд бариулж байх дуртай, зарим нь дургүй шүү. Би нэг жүжигчин хүүхэнд дургүй юм сан. Гэтэл мөнгөний жижигхэн хайрцаг надаар засуулах гэж өглөө шүү. Уг нь засахад хямдхан юм. Тэгсэн чинь болдоггүй. Тэр хайрцгийг засах гэж оролдож байж гараа эсгээд, цавуунд түлээд бүр болж өгсөнгүй хаячихсан даа. Яагаад тийм болов гэвэл эзэнд нь миний дургүйг тэр хайрцаг мэдсэн байна гэж ярихад нь Клим энэ хүн үнэхээр ухаан эрүүл биш хүн юм гэж бүрэн итгэсэн байжээ. 

	Диомидовыг явсан хойно Клим Лидагаас саяын ярьсныг юу гэж үзэж байна? гэхэд Лида тэр үгийг нь зөвшөөрч буй янзтай

	— Диомидов бол шүлэгч хүн юм гэжээ. 

	Эд юмс хүнийг эсэргүүцдэг гэж Диомидов олонтоо ярьдаг билээ. 

	Ялангуяа жижигхэн юм томоос илүү хэцүү. Жишээ нь том чулуунаас зайлж болно, тойрч болно. Тэгвэл тоосноос яаж тойрч зайлах билээ. Дундуур нь туухаас ондоо арга байхгүй. Би бол жижигхэн юм дархлах дургүй юм гэж яриад гэмшсэн мэт инээвхийлэхэд нь тэр инээд нь нүдэнд нь илэрч байгаа биш, гаднаас ондоо газраас нүдэнд нь тольдон тусаж байгаа юм шиг харагддаг авай. 

	— Шөнө дэнлүүний гэрлээс холдом явахад сүүдэр минь улам богино болсоор сүүлдээ алга болоход би өөрөө бас алга болсон мэт санагддаг юм гэж бас хөгийн юм ярина. 

	Диомидовыг Лидатай цуг сууж байхыг харахдаа Клим учрыг мэдэхгүй, яана даа зайлуул гэж бодно. Тэр залуу Лидад дур сэтгэлтэй гэж шууд мэдэвч Климд хардах сэтгэл төрдөггүй байжээ. Хэдий тийм боловч нэг удаа

	— Чи энэ залуутай яваад сайныг үзэхгүй биз дээ гэж хэлчихжээ. 

	— Сайн гэсэн чинь юу гэсэн үг вэ? гэж Лида хөмсөг атируулан Климийн өөдөөс харжээ. Клим дал мөрөө хавчиж хариулаар завдтал Лида

	— Эр эм хоёр хүний хооронд ер нь сайн юм байхгүй гэж би бодно. Эр эм хоёр хүн нийлэх нь жам, гэтэл түүнд ямар ч сайн юм байхгүй. Хүүхэд гэж чи хэлэх гэж байна уу? Чи ч би ч хүүхэд байлаа. Тэгвэл чи бид хоёр байлаа гээд ямар хэрэгтэй юм бэ? Үүнийг би ойлгоогүй байна гэжээ. 

	Эцсийн эцэст Клим өөрөөс бусдыг, бүхнийг илүү сайн ойлгодог юм шиг санагдах ажгуу. Клим үл таних, аюултай этгээдийг »ажиглах адил өөрийгөө ажигласан нь олонтоо билээ. 

	Москва хот залуу хааныг угтах гэж азийнхан шиг гоё гялан цалан чимгээ зүүснийг үзвэл хөгшин бэлэвсэн гэргий дахин нөхөрт гарах гэж үрчгэр муухай нүүрээ хэт будсантай чанар адил харагдана. Москва хотынхон хуучин муу байшингийнхаа хана туурганд ан цав гарч, бохир толбо тогтсоныг сая харсан мэт хүн болгон хуучин муусайн сууцаа тордож будаж бужигнана. Холоос утас адил нарийхан харагдах олсонд биеийн тамирчин адил аймшиггүй дүүжлэгдсэн олон зуун будагчин шаварчид урт урт багс барьж том барилгын нүүрэн талыг будаж байх нь харагдана. Байшин барилгын тагт, цонхон дээр чимэглэгчид гарч эрээн хивс, кашмир алчуур дэлгэж, залуу хааны тоо томшгүй олон хөрөг хадах гоёмсог жааз хийж, хааны баримал цээжийг цэцгээр чимж байв. Газар сайгүй өлгөсөн цэцгийн хэлхээ, хиур даавуун дээр «Хааны амгаланг өршөөх болтугай», «Манай орос хааны яруу алдар бадрах болтугай» гэсэн үгс алтан шар өнгөөр гялалзаж байв. Байшингийн дээвэр туурга, ер аль мод шургуулж болох газар болгонд төрийн олон мянган далбаа хийсгэжээ. 

	Төрийн далбааны час улаан өнгө бүдэг цагаан дэвсгэр дээр туйлын сүртэй тод харагдах агаад дундуур татсан бүдэг цэнхэр зурвас нь тэр гал улааны аагийг дарж хэрхэвч эс чадах ажгуу. Байшингийн цонхонд энд тэндгүй хэрчим улаан бөс унжуулсан нь дөрвөлжин амаар улаан хэл гаргаад элэглэж байх шиг хачин харагдана. Зарим байшинд нэл улаан бөс унжуулсан нь тэр байшингийн дотрыг урвуулж, улаан мах өөхийг нь эх оронч ёсоор сайрхан ил дэлгэж үзүүлсэн мэт авай. Өглөө нарнаас шөнө дүл болтол гудамжаар үй түмэн хүн үймж байв. Түүнээс илүү олон шувууд хотын дээгүүр өдөржин нисэж хар турлиах, тагтаа сүрэг сүргээр нисэж хотын төв, хотын дүүргийн хооронд эргэлдэж байлаа. Тэр шувуудыг харахад тэнгэрт олон мянган ээрүүл эргэж, ямар нэг үл үзэгдэх бөс нэхэж байгаа юм шиг ажээ. Цагдаа нар сэжиг бүхий этгээдийг ууртайяа зайлуулан, хааны морилон өнгөрөх гудамжны байшингуудын дээврийг нэгжин үзнэ. Маракурев явж ирээд ярьсан нь худал үнэнийг бүү мэд. Кремлийн гэрэл чимэглэлийг Кобозев гэдэг хүн хийхээр гэрээгээр авчээ. Кобозев гэдэг бол бяслагийн худалдаачин хүн юм. Петербургт тэдний мухлагаас хоёрдугаар Александрын сүйх тэрэгний дор бөмбөг дэлбэлэх гэж байсан юм гэнэ. Кобозев гадаадын галт пуужингийн нэг пүүзийг төлөөлж Москвад ирсэн гэнэ. Тэгээд хаан суух ёслол хийх өдөр Кремль дэлбэрэх юм гэлцэж байна гэж ярив. Маракуев

	— Үнэндээ үлгэр шиг юм гээд инээж, үлгэр ч гэсэн үнэн болдог ёс бий гэж итгэсэн янзтай бусдыгаа харав. Лида ундууцаж

	— Хрисанф бугайн дэргэд битгий ингэж чалчаарай даа! гэж сануулан хэлэв. 

	Хрисанф бугай туйлын баяр хөөртэй харагдана. Халзан дух нь жавхлантай гялалзаад сайтар тосолж арчсан торгон савхины түрий шиг гэрэлтэнэ. Хавтгай царайд нь хавтай инээвхийлэл тодордог бол одоо баахан ичсэн мэт байдал илэрнэ. Нүд нь мөн арчсан юм шиг агаад агуу дэлгэрэнгүй сэтгэлийн нь дотор бадраасан зулын хоёр гэгээ адил дулаахан харагдаж байв. Хрисанф бугай бүснийхээ цацгаар оролдож

	— Москва хот тайжийн эхнэр шиг гоёод баярлаж байх шив. Москва ч баярлаж чаддаг хот доо! Хотыг чимэхэд сая гаруй дэлэм бөс үржээ гэж бод л доо! гэснээ сэтгэл их хөдөлснөө үзүүлэх тусгүй гэж санаад

	— Энэ бол хоёр зуун тавин мянган цамц хийх бөс юм. Ийм эд бөсөөр бүхэл армийг хувцаслаж болно гэв. 

	Хрисанф бугай ингэж ярихдаа энэ болох гэж буй баяр ёслолын талаар нэлээн ёжтой үг хэлэх гээд чадсангүй учир үг хэлэх аялгуу нь цогтой болж

	— Агуу их ард залуу жолоодогчоо хэрхэн угтахыг би хоёр дахь удаагаа үзэх болжээ! гэж улцан нүдээ арчиж, уруулаа дооглонгуй мурийлгав. 

	— Энэ ёслол ч үнэндээ онгод тахихтай адил юм. Гэвч Очиж үзэх хэрэгтэй Хааныг харах нь сонин биш, тэр хаанд хамаг мөрөөдөл найдвараа даатгасан ард түмнийг үзэх хэрэгтэй юм гээд Диомидовыг дуудаж, гадаа гудамжинд гаръя гэхэд нь цаадах нь шууд үгүй гэж чадсангүй. 

	— Би олон хүн хурахыг харах дургүй шүү дээ гэжээ. Хрисанф бугай дургүйцэж

	— Дүү минь, энэ чинь шал дэмий үг. Дургүй гэдэг чинь юу гэсэн үг вэ? гэв. 

	— Ардыг хайрлах сэтгэл миний дотор багтдаггүй юм. Шударгаар хэлбэл ард түмнээр яах юм бэ? Би бол эсрэг талын хүн... гэж Диомидов гэмшсэн мэт шууд үнэнээ хүлээхэд Хрисанф бугай зандарч

	— Галзуурав уу! Гайхал чи юу хэлнэ вэ? Сэтгэл дотор багтахгүй гэсэн чинь ер юу гэсэн үг вэ? гээд Диомидовыг шуудхан дагуулан гадаа гарав. Клим ч бас гарав. Маракуев ч гарч баахан зовсон маягтай инээвхийлэн явна. 

	Байшингийн цонх, тагтан дээр хааны нүдгүй шавар баримал олонтоо харагдаж байв. Хаан их том хамартай юм байна гэж Маракуев бодож явав. 

	— Сократын залуугийн зурагтай адилхан хүн байна гэж Хрисанф бугай ярьж явав. 

	Гудамжнаа цагдаагийн шинэхэн түшмэд гүйлдэн, шаварчин хашаач нарыг захиран зандарна. Хуяг дуулга өмсөж, том том морь унасан эрчүүл харагдана. Тэдний царай ижил дугариг, цөмийг чулуугаар хийсэн юм шиг бие нь халуун тогоо шиг, хөл нь ер илүү юм шиг ажээ. Тэр хүн цээжтэй, морин бөгстэй зэс баримал шиг морьтныг бөөн хүүхэд урай хашхиралдан дагана. Сергиев Посадын гар урчуудын модон тоглоом адил гоёсон дэгжин маягийн морин цэрэг, улаан, гусар цэргийн жагсаал өнгөрөхөд томчуул ч ялгаагүй чих дүлийртэл хашхиралдаж байв. 

	Хоргой дээлтэй, шавар бурхан шиг төвшин дөрвөн монгол өнгөрөхөд хүмүүс бас урай хашхиралдав. Тэр дөрвөн монгол сүйх жуузанд суугаад жишүү нүдээрээ бие биеийг харна. Тэдний нэг нь болох сартгар хамартай, онгорой амтай монгол цагаан шүдээ ярзайлган үл мэдэг инээмсэглэх бөгөөд шаргал царай нь гууль адил гялалзаж байв. Хрисанф бугай Диомидовт хандаж жаахан хүүхэд сургах мэт

	— Эдний өвөг дээдэс Москва хотыг тонож, шатаасан байтал одоо үр сад нь Москвад мөргөж байхыг үзэв үү гэхэд, Диомидов

	— Эд мөргөж байгаа биш, өдрийн ууль шиг сууж байна шүү дээ гэж амандаа үглэв. Диомидов нүүр нь халтар, гарт нь цул алтан бронз наалдсан байв. Дөнгөж энэ өглөө Кремлийг будах ажлаас салжээ. 

	Францын элчин сайд гялан цалан олон бараа бологч хиа нараар тойруулан Шүтээний уулан дээр гарч ирэхэд Москвагийнхан онц хөгжөөнтэй угтав. 

	— Францчууд харав уу? Эд бас л Москваг хоосруулж, шатааж орхисон улс даа... Гэтэл бид муу юм санадаггүй шүү гэж Хрисанф бугай сурган хэлнэ. 

	Английн хэсэг цэргийн дарга нар өнгөрөв. Тэдний түрүүнд толгойдоо цагаан алчуур ороож, хавчиг хавтгай энгэртээ учиргүй олон одон зүүсэн гурвалжин царайтай жигтэйхэн өндөр эр санамсаргүй алхалж байв. 

	— Англичуудад би дургүй юм гэж мөн Хрисанф бугай дуугарч байв. 

	Цагдаа нарын тэргүүлэгч Власовский хөтчийнхөө бүснээс барьсаар жирэлзэн өнгөрөхөд хойноос нь хааны авга ах их гүн Сергейн сүйх олон хуягаар хүрээлүүлэн сүр жавхлантай өнгөрөв. Хрисанф, Диомидов хоёр малгайгаа авав. Самгин өөрийн эрхгүй малгайгаа авах гэтэл Маракуев хажуу тийш болж Хрисанф бугайг зэмлэж

	— Банди зардаг энэ амьтанд мөргөхөөс ичихгүй юу! гэв. 

	— Ура! Ура! гэж олон бүгдээр хашхиралдсаар байв. 

	Цагдаа нарын тэргүүлэгч бас л давхин ирэв. Хөллөсөн морьд нь учиргүй хөлөрчээ. Хөтөч морьдын амыг таттал морьд хойд хөл дээрээ цовхрон зогсоно. Власовский нумтай тэргэн дээрээ босож зогсоод байшингийн цонх руу, ажилчин цагдаа нар луу, хүүхэд рүү загнаж загнаж эцээд ар тийш лаг хийтэл налж суухад хөтөч морьдыг гуядаж харайлган одоход олон бүгдээр хойноос нь

	— Урай гэж бархиралдана. Диомидов цочсон мэт нүд ирмэж, Климд ярьсан нь:

	— Тун ч солиотой улс юм! Олон бүгдээр цөм солиорчээ. Галба юүлэх гэж байгаа юм шиг аашилцгааж байх шив. Энэ хотыг хар л даа. Хамаг юмыг дээрэмдэж цонхоор нь гаргаад дүүжилж орхисон юм шиг. Цөм арай хэрцгий юм. Юунд ингэж орилолдоно вэ? Ямар баяр гэж ийм байдаг вэ? Баяр биш ганирал байна! гэжээ. 

	— Үлгэрт гардаг мөнөөхөн ид шидийн ухаангүй явдал гэдэг энэ шүү дээ, гайхал аа! гэж Хрисанф бугай засаж хэлээд жаргалтай инээв. Хрисанф бугайн хувцсанд цагаан будаг үсэрчээ. 

	— Ийм ёслолыг намуухан, сүр жавхлантай гүйцэтгэх хэрэгтэй юм сан гэж Диомидов амандаа үглэж байв. 

	Самгин үг дуугарсангүй, дотроо зөвшөөрч байв. Нэр алдарт дуртай. Москва хотын энэ хөхиүн шуугианд ямар нэг хөг дутаж байх шиг санагдана. Хүмүүс ямар ч учир утгагүй хэтэрхий урай орилолдон, хэтэрхий үймэлдэж, зохисгүй шог наадмын үг ярилцаж байх нь илт байв. Маракуев хүмүүсийн хэлэлцэх тэр тэнэг шог инээдэмтэй үгсийг соргог чагнаж, Климд дамжуулан ярьж байх даа өөрөө зохиосон мэт их л баяртай ярьж байв. 

	 — Тэр харна уу! гэж Маракуевын заасан зүг харвал урт гэгчийн давуу дээр «Орос улсын алдар жаргалын замд амар сайнаар морилогтун!» гэж алтан үсгээр бичээд төгсгөлд нь мөн хэсэг самбарт «и Ко» гэж алтан үсгээр бичсэн байв. 

	Маракуев ер сүүлийн үед тамгын газар, хотын хурал, худалдаачдын эвлэлийн тухай шившиг муу шог яриа дандаа ярих болжээ. Тийм шог яриа өөрөө зохион ярьдаг бол уу гэж бодогдоно. Түүний ярих үгний бүдүүлгээр шоглох аялгууны цаана хүйтэн уйтгар илэрдэг билээ. Лидад ярих нь

	— Ардууд баярлалдаж байх шив. Гэвч эднийг ямар ард түмэн гэх вэ? Ард түмэн гэдэг тэнд байдаг! гэж яагаад ч юм, умар зүг алс заагаад бужгар үсээ илж байв. 

	Самгин хэдийгээр энд доромжлох янзын зохисгүй олхио муу үг олныг сонсож байвч бас түмэн хүн чихэлдсэн энэ олон гудамжны аль нэгнээс ер бусын гайхмаар сонин хүн гарч ирдэг бол уу гэж сэтгэл догдлон хүлээж байжээ. Хааныг харах гэж дурлан хүлээж байгаагаа бодоход ичмээр боловч ингэж олон мянган хуний ажлыг алдуулж. олон сая төгрөгийн, үрлэг гаргаж буйг бодох тусам хааныг олж харах сан гэдэг хүсэл нь улам оргилж байжээ. Энэ их ажил, энэ их элбэг үрлэг гаргасныг нь бодвол тэр хүн зөвхөн хааны учир биш, Москвагийнхны бодож байгаагаар ямар нэг онцгой чанар чадал шингээсэн ер бусын хүн байлтай гэж эрх биш санагдах ажээ. 

	— Их Екатерина хаан мянга долоон зуун ерэн зургаан онд таалал төгссөн юм даа гэж Хрисанф бугай дурсан ярьж байв. Энэ ер ямар нэг агуу их үйл явдал болно гэж Москвагийн олон мянган хүн нэгэн зэрэг итгэн хүлээж байгаа нь илт байв. Маргааш үнэхээр, Орос орны бүхэл зуун жил хүлээсэн ер бусын, магадгүй догшин сүртэй хүн ирж мэдэх юм шүү. Тэр хүн үнэхээр энэ оюун сэтгэлээр уймарсан олон хүнийг, «Та нар юунд дүрсгүйтнэ вэ?» гэж загнаж чадах хүн байж мэдэх юм шүү гэж Клим ч бас итгэхэд бэлэн байжээ. 

	Гэтэл Оросын хаан Петровын ордноос Кремльд заларсан тэр өдөр Москва хот жигтэйхэн нам жим байлаа. Цэргүүд хоёр давхар жагсаж, бас нэг хотын үнэн сэтгэлт шилмэл хүмүүсээр бүрдсэн хамгаалагчид давхар зогсож ардуудыг байшингийн хана туурганд шахаж наалдуулжээ. Цэргүүд нь төмрөөр цутгасан мэт нугаршгүй бат, хамгаалагчид нь эрүүндээ сахалтай, тарган тарган ууцтай, олонх нь их буянч улс харагдана. Тэд мөр зэрэгцэн зогсоод бүдүүн хүзүүгээ эргүүлж ядан ар даа зогссон ардуудыг сэжиглэн муухай муухай харж

	— Чимээгээ намд гэж зандарч байв. 

	Сэтгэл яараад ч юм уу, ер дуугүй зогсож чадахгүй түлхэлцээд байгаа хүнийг гадагш хашаа руу түлхэн гаргаж байв. Климийг ч бас тэгжээ. Юу гэвэл эрүүндээ сахалтай, тунгалаг хар нүдтэй хүн Климийг муухай харж нэг мэдвэл хөл дээр нь гишгэжээ. Клим хөлөө татаж өвдгөөр ар тийш түлхтэл тэр хүн

	— Ноён та ийм нүдний шилтэй томоотой хүн байж яагаад зүгээр зогсож чаддаггүй юм бэ? гэж гомдол эрэв. Бас хоёр хүн тийнхүү гомдол гаргахад нь Клим учраа хэлэвч түүний үгийг дуулсангүй, олны дотуур эвтэйхэн зайг олж түлхэлсээр гадагш хашаанаа хөөж оруулжээ. Хашааны дотор гурван цагдаа сууж байв. Бас нэг нэлээн цэвэрхэн хувцастай, согтуу хүн үүдний шатны ёроолд газар хурхирч байв. Хэдэн минут болтол саарал хувцастай, цоохор нүүртэй нэг залууг нэг хүн түлхэн оруулж, наадах чинь суйлаач хүн шүү. Бариарай гэх нь сонстоно. Нөгөө гурван цагдаагийн хоёр нь түүнийг хашааны гүн тийш авч явав. Үлдсэн нэг цагдаа Климд

	— Өнөөдөр луйварчид гялайж байна даа! гэв. 

	Удалгүй бас нэг зургийн дэвтэр барьсан хүн түлхэгдэн орж ирэв. Тэр хүн газар дэвсэж, цэргийн элэг рүү харандаагаар чичиж байгаад

	— Танд эрх байхгүй гэж орос хэлээр хазгай эгдүүтэй хашхирч байв. Тэр хүн германаар, францаар, румынээр олон таван үг хэлсэнд цагдаа хашраад утаа үзсэн мэт гараа савж, өрөөсөн гарын шинэхэн цагаан бээлийг тайлж хажуу тийш зайлан одож тамхиа асаахад нь нөгөө хүн

	— Тэгвэл дээр дээ! гэж занаад байшингийн туурга түшиж, алцайн суугаад дэвтрээ дэлгэн ямар нэг юм таталган зурж байв.

	Улаан хөөсөн бөмбөрцгийн наймаачин нэг өвгөнийг бас хашаанаа оруулж ирэв. Толгой дээр нь том гэгчийн хонгорцог хийснэ. Хүзүүндээ хар өнгийн алчуур уясан гоёмсог хүн орж ирэв. Тэр хүн ихэд ичиж, хэнийг ч харалгүй шууд явж байшингийн буланд орж нуугдав. Клим түүнийг хараад учрыг мэдэж өөрөө боловч ичиж аягүй болжээ. Клим чийдэнгийн шилний овоолоостой авдрын ард сүүдэрт зогсоод нөгөө цагдаа, өвөр суйлдаг хүнтэй залхуутайяа үг ярилцахыг чагнаж байв. 

	— Подольск даанч хол байна гэж хулгайч ярьж санаа алдах нь сонстоно. 

	Хашааны дотор бор богширго нисэж, цонхны дээр суусан тагтаа загасны нүд шиг нүдээр доош ээлжлэн харж байв. 

	Самгин ингэж нэлээн удаан зогсож байтал гэнэт сүмийн олон хонх нэгэн зэрэг сүр жавхлантай жингэнэж, олон мянган хүн агаарыг донсолтол ура хашхиралдах нь дуулдав. Бишгүүрийн шингэн дуу хангинан цэргийн гуулин хөгжим нирхийв. Бөмбөр нижигнэж ура хашхиралдахад чих дүлийрэм дуу залгаагаар нүргэлж байв. 

	Энэ бүх чимээ намдмагц цагдаагийн хэсгийн туслах болох дэгжин гоё хүн, хар шил зүүсэн сахалгүй хүнийг дагуулан орж ирээд Климийг үнэмлэхээ гарга гэв. Клим үнэмлэхээ гаргаж өгсөнд нөгөө хар шилтэй хүнд өгчээ. Тэр нь үнэмлэхийг үзээд хашааны хаалга тийш толгой дохиж, их л хүйтнээр

	— Болно гэв. Самгины эгдүү хүрч

	— Болно гэж юу гэсэн үг вэ? Би ойлгохгүй байна гэсэнд цаадах нь буруу хараад

	— Таныг ойлгож үзээч гэж гуйхгүй шүү гэжээ. 

	Клим тэр хүнд хорсож гудамжнаа гартал олны дотор өөрийн эрхгүй түлхэгдэн оржээ. Удалгүй Лютовтой халз тулгарав. 

	Владимир Петрович Лютов их согтуу явав. Цэргийн хүн шиг цээжээ түрж явах боловч найгаж хүн мөргөнө. Эмэгтэй хүнийг харж ичгүүргүй инээнэ. Климийг шүүрч, чанга сугадаад чангаар

	— Манайд очиж үдшийн хоол идье. Архи ууя. Дүү минь архи уух хэрэгтэй шүү! Бид бол үнэнч томоотой улс, байдаг хөрөнгөөрөө амьдралынхаа тавны дөрвөн хувьд архи уух хэрэгтэй. Орос оронд сайхан сэтгэлтэйгээр аж төрөхийг хүн бүхэн хориглоод байна. Цагдаа, хар лам, шүлэгч зохиолчид хориглоод байна шүү дээ! Нас дөч тавь хүртлээ архи уугаад сүүлд нь элдэв үжид завхай зураг цуглуулж, Оросын түүхийн элдэв заваан шог инээдтэй яриа ярилцаж суух болно. Бидний аж амьдралын алсын төлөв ийм л байна гэж агсран хашхирч байв. 

	Лютов хэн нэгтэй хэрүүл хийхээс буцахгүй явав. Үүнд Климийн сэтгэл зовж гараа тавиулах гэж оролдсон боловч тусыг эс олжээ. Тэгэхээр нь Тверийн нэг нарийн гудамжнаа чирч оруултал ашгүй зөөврийн тэрэг тааралджээ Морин тэргэнд суулгатал Лютов гоё сайн хувцсаа өмсөөд сэтгэл их л хөхиүн гудамжаар яваа олныг харж улам чангаар:

	— Бид баярлаж байгаа хэрэг үү? Бид тэнгэрийн түрхмэл дүрийг угтлаа шүү дээ! Тэнгэр гоёмсог хүмүүсийг мангуу хүний зэрэгт аваачиж зүгээр сайн будсан байна. Бид баярлаж байдаг! Хохь нь дээ... гэж хашхирч байв. 

	— Дуугүй яв! гэж Клим аяархан гуйсан боловч болсонгүй. 

	— Гол харлаад байна, дүү минь! Оросын сүсэгтэн ард хааны хишгээр цаастай чихэр олж хүлхэх гэж зай завсаргүй цувралдаж явааг харна уу! Сэтгэл өвдмөөр юм. Москвагийн дагамтгай ард түмний үр сад ч тэр цаастай чихрийг хөхөх болно. Москвагийн ардууд Болотниковын хойноос, Отрепьев, Тушины хулгайчийн хойноос, Кузьма Мининий хойноос, сүүлд нь Михайл Романовын хойноос дагаж байлаа. Степан Разин, Пугачевын хойноос дагаж байлаа... Бонпартын хойноос ч дагахад сийхгүй байсан даа... Их дагамтгай ард түмэн шүү. Харин гагцхүү декабристуудын хойноос,. Мартын нэгний хүмүүсийн хойноос дагаагүй юм даа... 

	Клим чулуун хүн адил харагдах хөтчийн араас харж Лютовын согтуу үгийг энэ хөтөч чагнаж яваа бий гэж бодно. Гэтэл тэр эрэлхүү зантай хөтөч суудал дээрээ найгалзан, зам хөндлөн гүйлдэх хүмүүсийг аашилж

	— Дайруулав! Та минь хаашаа зүтгээд байгаа юм бэ? гэж зандчиж байв. 

	Лютовынд зочид ирээд хүлээж байв. Нэг нь зун зусланд очсон эмэгтэй. нөгөө нь эрүүндээ богинохон сахалтай, нүдний шил зүүсэн, гоёмсог хувцастай, цайвар царайтай томоотой янзын хүн байв. Тэр хүн Климтэй гар барьж

	— Крафт гэж нэрээ хэлэв. Нөгөө эмэгтэй бас дурамжхан инээгээд

	— Марья Ивановна гэж оросын түмэн эмэгтэйн нэг нэр хэлэхэд нь Клим

	— Бид үүний урьд тааралдсан байх аа гэсэнд эмэгтэй үг дуугарсангүй. 

	Лютовын согтуу гарч, хөмсөг зангидаад тэднийг үдийн хоол зооглоно уу гэж тийм чиг эелдэг биш урив. Зочид татгалзсангүй. Лютов ч бүр эрүүл болов. Клим эд юун улс юм бол гэж бодож суух зуур нөгөө цайвар царайтыг сэмхэн ажиглаж байв. Тэр хүн тун сайн хүмүүжилтэй хүн бололтой үзэгдэнэ. Лютовыг харавч, гэрийн зарц хүүхэн юм уу, тамхины үнсний савыг харавч ялгаагүй үргэлж инээвхийлж байх нь үзэгдэнэ. Тийнхүү инээхэд нь шармигар шар сахалтай онц тод улаан уруул нь сурсан мэт нэг хэмжээтэй салах бөгөөд сахлын нь үзүүр цөм нэг жигд хөдөлж байх шиг санагдана. Талхыг ч, хутгыг ч харсан ямагт инээвхийлэн байх нь баахан авидарам сэтгэхүйтэй хүн бол уу гэж санагдах ажгуу. Гэвч тэрхүү инээвхийллийн цаана хүн бүхнийг, юм бүхнийг хорсон үзэх байдал нуугдсан мэт Самгинд санагдаж байжээ. Цайвар царайт хоол бага идэж, архи хянамгай уух ба юм яривч цаанаа үлдэцгүй хамгийн ердийн зүйл ярьж байв. Гудамжинд хүн олон, олон туг хиур хийсэж хот их үзэсгэлэнтэй харагдаж байна, дүүргийн тосгоны тариачид, эхнэрүүд Ходины талбарт бөөн бөөнөөр явж байна гэх төдий юм ярив. Тэр хүний дэргэд гэрийн эзэн нэлээн ичиж зовж байгаа бололтой байв. Тэр хүнийг инээгээд байхад Лютов албаар уруулаа мушилзуулах бөгөөд үг яривч товчхон, хуурай ярьж байв. Нөгөө эмэгтэй нь хоол идэх зуур

	— Танд талархъя гэж гурван удаа

	— Баярлалаа гэж хоёрхон удаа дуугарчээ.. 

	Тэгж дуугарахдаа мөнөөхөн хачин янзаараа инээмсэглэхгүй бол тэр эмэгтэйд бусад хүний адил ажиглагдмаар юм огт үгүй ажээ. 

	Хоол идэж гүйцмэгц Лютов босож

	— За явах уу? гэхэд нь цайвар царайт

	— За гэв. Түрүүнд нь Лютов, хойноос нь цайвар царайт, сүүлээс нь эмэгтэй дагаж галуу шиг цувралдсаар гарахад Лютов

	— Би одоохон ирнэ! гэж Климд хашхирав. Лютов яагаад гэв гэнэт эрүүл болов? Худлаа согтож маяглаж байсан юм гэж үү? Ер нь хувьсгалчидтай яагаад юуны учир холбоотой байдаг вэ? гэж Клим бодож байв. 

	Удалгүй Лютов эгж ирээд гараа халаасандаа хийгээд хялар нүдээ гялалзуулан, уруулаа мурийлган хоолны өрөөний дотуур нааш цааш алхална. 

	— Ардын үзэлтэн хүн үү? гэж Климийн асуухад

	— Тийм ухаантай юм гэжээ. 

	— Чи мөнгө тусалдаг юм уу? 

	Туслах хэрэгтэй. Эцгүүдээ сүмд өргөж, хүүхдүүдээ хувьсгалд өргөлөө. Энэ үсрэлт бол ухааны сорилт мөн боловч одоо яая гэх вэ? Орос гэж нэрлэдэг бүтэн том талхны гадуур хальс амьдрал үүнийг «Оросын сэхээтний ухааны сорилтын үсрэлтийн түүх» гэж гарчиглаж болох юм. Удамшил, залгамжлал гэх мэтийг бий гэж гагцхүү эрхийн үнэмлэхтэй түүхчид л тусгай мэргэжлээрээ нутлах учиртай биз. Гэтэл тэр удамшил чинь хаана байна? Үсрэхгүй гэвэл үхнэ шүү дээ гэв. 

	Лютов тасалгааны төв дунд зогсоод халааснаас гараа гаргаж толгойгоо базаж байгаад тачигнатал хөхрөв. 

	— Хортой агаар амьсгалав гэж умзадын хэлдэг яах аргагүй үнэн шүү, чөтгөр ав! За яамай архи ууя! Би чамайг нэг сайхан хүрэн улаан дарсаар дайлъя! Хүүе, Дуня! гэж зарцаа дуудав. 

	Гараа үрж, уруулаа хазлан ширээнээ суугаад дарс аваад ир гэж зарц хүүхэнд хэлж явуулаад хацрынхаа бараан үсийг зулгааж

	— Умзад их ухаантай хүн, би түүнд дуртай юм. Их зоригтой хүн шүү. Түүнийг би өрөвдөөд байна. Сая гурав дахь өдөр хүүгээ эмнэлэгт аваачиж хэвтүүлжээ. Одоо хүүгээ эмнэлгээс хүүр оршуулах газар аваачих болно гэж тэр мэдээд байгаа юм. Хүүдээ их хайртай шүү. Би хүүг нь үзсэн... Их цог хийморьтой залуу хөвгүүн байна билээ. Сен-Жюст л тиймэрхүү залуу байсан биз гэж ярихад нь Клим Лютов өнөөдөр надад яасан сайн байх юм бэ! гэж гайхаж ядаж байв. 

	«Би түрүүчийн хүнд гомдсоноос энэ хүн надад аятай санагдав уу?» гэж Клим бодно. Өглөө мөнөөхөн хашаанд байхад хамгаалах ангийн төлөөлөгч «Болно оо» гэж тоомсоргүй зөвшөөрөх үг хэлсэн нь санаанд орж, тэр хүнд гомдоллосон нь арилаагүйг санаад дотроо инээмсэглэж байжээ. 

	Макаров ирэв. Уруу царайтай ихэд алжаасан байдалтай агаад ширээнээ сууж, шилэн аягатай дарс нэгмөсөн их л шунахай хөнтөрч

	— Айлын зарц үхсэн хүүхний биеийг задлан шинжлэв. Байшин чимж байгаад цонхоор унажээ. Аарцгийн яс айхтар хугарч, хамаг яс нь будаа адил үйрсэн байна гэж ярьсанд Лютов

	— Үхсэн хүн яриад хэрэггүй гэж гуйгаад цонхоор харж, — Өчигдөр би Одиссейг үзэж зүүдлэв. Гнедичийн «Илиады» гэдэг номын анхны хэвлэлийн бирга дээр байдаг тэр зургийг харав шүү. Одиссей элс малтаж давстай зуурч байх юм. Самгин чи мэднэ үү, миний эцэг цэрэг байсан юм. Севастопольд байлдаж явсан хүн дээ. Франц хүнд элэгтэй болохоор «Илиадыг» уншаад хуучин цагт ёстой сайн байлдаж байсан шүү гэж магтдаг юм сан... гэж ярив. 

	Лютов тасалгааны голд зогсоод гараа өргөж бас үг ярих гэтэл нөгөө умзад орж иржээ. Умзадыг үзвэл, хуучин богинодсон дээл өмсжээ. Баахан ичиж зовж байв. Макаров түүнийг шоолж, гунигтай инээмсэглээд

	— Дайчин ламынхаа албаны хувцсыг тайлах болов уу даа. Ондоогоор аж төрж сурах хэрэгтэй болжээ. Цай хийж өг гэв. 

	Умзад цай ууж, бас хатуу дарс балгаад Макаровтой даам тавилаа. Лютов орох байх газраа олж ядсан мэт тасалгааны дотуур гүйж цонхоор хараад

	— Нөгөө олон ардууд явж л байна гэв. Тэгээд бас л ширээнээ суугаад Дэнлүүний  гэрлийг нэмж нүдээ анина. Самгин явахыг завдахад Лютов яагаад ч юм хоноод яв гээд явуулсангүй. 

	— Харин өглөө Ходынкийн талбайд очно шүү. Байшингийн дээвэр дээр гарч харсан ч болох боловч ер тэнд очвол их сонин шүү. Костя манай яндан дуран яасан бэ? гэж тэр хэлэв. 

	Клим хонохоор болж, улаан архи шимж суутал нэг мэдвэл умзад, Лютов хоёр алга болжээ. Макаров гитар сурах гэж оролдож, Клим согтоод дээш гарч унтахаар явав. Маргааш өглөө нь Макаров том гуулин яндан хоолой барьж ирээд Климийг сэрээж

	Ходынкийн талбай юу болоо юм бол, улс бужигнаад байна. Хоёулаа байшингийн дээвэр дээр гарч дурандъя, тэгэх үү? гэжээ. 

	Самгины нойр ханаагүй учир гадаа гарах дургүй байсан авч дээврийн дээр дуртай дургүй авиран гарав. Энгийн нүдээр үзвэл талбай дээгүүр бор шарга манан татсан байлаа. Макаров дурандаад дурангаа Климд өгч нойрмог нүдээ онийлгон

	— Загасны түрс нялсан юм шиг хар баарцаг юм харагдаж байна гэв. 

	Тэр талбайд үй түмэн хүн үүл манан шиг бараагнах нь үнэхээр загасны түрс өтгөн түрхэж орхисон мэт үзэгдэх агаад тэр бөөн харын дунд бяцхан дугариг үр дотор цагаан улаан толбо харагдаж байжээ. 

	— Улаан цамцтай улсыг үзвэл шархадсан мэт юм. Гэвч тэнд онцын явдал болоогүй шиг харагдана. Ер ийм бөөгнөрсөн олон балай хүнийг харахад залхуутай гэж Макаров хангинатал эвшээлгэж байв. Чингээд яндангийн хажууд сууж, сэгсгэр үсээ илж

	— Владимир урьд шөнө гэртээ хоносонгүй, сая ирлээ. Харин эрүүл иржээ гэв. 

	Асар их, эрээн мяраан хотын дээгүүр мөргөлийн олон зуун хонх тасралтгүй жингэнэж байв. Гүүрийн дээгүүр суудлын тэрэгний морьдын туурай тачигнан сонстоно. Энэ бүх чимээ шуугиан нийлээд их л хүчирхэг сүртэй ажээ. Хотын дээгүүр үй түмэн шувуу хар баарцаг нисэх боловч Ходынкийн талбай тийш нисэх нь эс үзэгдэнэ. Тэр талбайн дээгүүр татсан бохир манангийн дор үй олон хүн шавж байх нь ил болов. Тэр олон хүн үнэхээр загасны түрс нялсан юм шиг үргэлжлэн харагдах боловч сайтар ажвал бас ч хүний дүрс ялгарах ажгуу. Тэдний дээгүүр заримдаа гал харвах мэт болох авч тэр өтгөн барааны дотор удалгүй замхарна. Тэндээс мөн л хүний орилолдох шуугиан дуулдах боловч энэ нь баярлан хөхсөн хотын шуугиантай адилгүй, өвлийн хүйтэн цасан шуурга ульж байх шиг сонстоно. Хааяа ямар нэг хангинах, нирхийх их чимээ гарна. 

	Самгин гуулин яндан дурангаас нүд салгалгүй ширтэнэ. Тэрхүү үй түмэн хүн загалмайтны аян дайныг санагдуулна. Клим багадаа түүнээс их айдаг байв. Бас Ораны Эх дагинын олон мянган адистид шүтээн шиг ч харагдана. Тэр хурсан олон шуугилдахыг чагнаж байтал «Хүрээд ирвэл сөхрөөд унаад өгнө дөө» гэж Хрисанф бугайн хашхирч байсан үг санаанд нь орж байжээ. 

	Газар дэлхий тэр олон хүнийг дааж ядсан шиг хотолзон, халуун тогоонд кофе цайны үр хурах адил олон хүний толгой шоволзоно. Энэ байдал нь харваас аймаар агаад олны шуугилдах нь яваандаа олон мянган хүн хэдий гунигтай авч догшин сүртэй хоолой нийлүүлэн дуу дуулж байх шиг санагдах ажээ. 

	Клим бас Москва хотын үй олон байшин барилгыг сонирхон харав. Хотын дээгүүр үүл манангүй тунгалаг, сүмийн алтан ганжрууд нарны туяанд гялалзаж, байшин барилгын дөрвөлжин дөрвөлжин хүрэн ногоон дээврийн дээр гэгээ цацрааж байв. Энэ хотын байдал ер нь хуучин хиртэй, цоорхой хөнжил мэтийг хэсэг хэсэг цоохор бөсөөр нөхөж орхисон мэт харагдах ажээ. Тэр хөнжил мэтийн урт урт цоорхой дотор хүмүүсийн бяцхан дүрс үзэгдэж, ямар ч утга учиргүй ийш тийш гүйлдэж нэг дор уулзан бөөгнөөд нэг зүг явах буюу эсхүл бие биеэс айсан мэт тал тал тийш салан одож байх нь үзэгдэнэ. Хотын тийм нэг завсар ангархайд цэнхэр хувцастай баг морин цэрэг үзэгдэж, гүүрний дээгүүр хатируулан гарах нь тоглоомын бяцхан цэргүүд адил харагдана. Тэд цөм шилбүүр шиг нарийхан саваа гозолзуулж загасны хэлбэртэй үзүүр нь наранд гялалзана. 

	— Үнэндээ энэ хот ямар ч хамгаалалтгүй юм гэж Самгин ярьж эргэж харвал Макаров хэдийн сэмхэн буугаад явчихсан байлаа. Бор чулуу дэвсмэл хотын гудамжаар ногоон ногоон тэргэнд оруулсан хар зүсмийн морьдын туурай тачигнах бөгөөд гал унтраагчдын гуулин малгай наранд гялалзана. Энэ бүхнийг харахад зүүд шиг санагдах ажээ. Самгин тэндээс бууж гэрт орвол их л хүйтэн намуун ажээ. Макаров ширээнээ сууж сонин унших зуур аагтай цай оочиж байв. Тэр бээр өлийж харалгүй

	— За юу болж байна? гэв

	— Мэдэхгүй ээ, бужигнаад л байна... 

	— Лав зодоон болж байгаа биз гээд Макаров уншиж байсан сониноо нясалж, — Ямар шившиг муухай юм бичнэ вэ гэв. 

	Тэд таван минут хэртэй үг дуугарсангүй цай ууж суув. Гудамжнаа хүмүүс тов тов алхлан их л хөхиүн зугаатай үг ярилцах нь сонстож байв. Гэтэл гэнэт их салхин хөдөлж нөгөө шуугианыг нэг тийш хийсгэх адил чив чимээгүй болж, гагцхүү хүнд морин тэрэгний дугуй түр түр дуугарч, морьдын хоолойд зүүсэн хонх жингэнэв. Макаров босож цонхоор хараад

	— За эс хэл лүү, үүнийг харагтун гэжээ. 

	Клим цонхоор харвал гудамжаар дэлтэй, бүдүүн хөлтэй хээр морь хөллөсөн, туг дарцгаар чимсэн морин тэрэг өнгөрч явна. Тэргэнд хөллөсөн морь нь том толгойгоо хаялан хөхлөө сэвэлзүүлэн алхалж, хажууд нь халзан толгойтой, өргөн цээжтэй, эрүүндээ сахалтай хөтөч морины жолоог мөрөн дээгүүр эгэлдрэглээд газар шагайн алхаж байв. Гудамжаар явсан хүн болгон зогсож малгайгаа авцгаана. Морин тэргийг шинэхэн маажингаар бүтээжээ. Тэр бүтээлгийн дороос хөх улаан будагтай олон нүцгэн гар гуйлга гуйж байгаа юм шиг цухуйж байхыг харвал нэгний нь хуруунд алтан бөгж гялалзаж байв. Тэр цухуйсан гарын зэрэгцээ задлан унжуулсан шар гэзэг үзэгдэнэ. Тэрэгний ар луу тоос шороонд дарагдсан гуталтай олон хөл унжиж байв. 

	— Зургаан хүн байна шүү. Лав зодоон болжээ гэж Макаров амандаа дуугарна. Гадаа гудамжнаа хэдийн анир чимээгүй байсан боловч Макаровын цааш ярьсан үгийг Клим ойлгосонгүй. Морин тэрэг алгуурхан өнгөрөхөд гудамжаар явсан хүмүүс хэрхэн малгайгаа авч мод шиг зогсон байхыг ажиж байв. Хүмүүсийн царайд айсан байдал илэрч цөм ижил зүсмийн болж харагдана. 

	Бас нэг хуучирсан, бүтээлэггүй морин тэрэг өнгөрөв. Зодоо хийсэн царайтай олон хүн ачжээ. Тэр хүмүүсийн хувцас нь урагдаад биед нь шавар Шавхай наалджээ. Хойноос нь олон хүн дагажээ. Цөм гуйлгачин мэт уранхай хувцастай, үс толгой нь сэгсийгээд, нүүр ам нь хавджээ. Олонх нь хазганан явна. Хүн юм асуухад дуртай дургүй хэдхэн үгээр хариулж байв. Боомилон үхсэн хүн шиг хөх царайтай, сахлынхаа талыг зулгаалгасан хүн баруун гараа мөрөн дээгүүр тавьж, нөгөө гараа сугандаа хавчуулаад ямар нэг юм ярьж явахад үлдсэн тал сахал нь хөдөлж байв. Тэрхүү зэмдэглэгдсэн хүмүүс ичсэн буюу халуун нарнаас зугтаасан мэт гудамжны дандаа сүүдэр талыг барьж явна. Тэд алхаж чадахгүй гудамжны шалбаагт хамраа хатган уначихмаар харагдана. Гэвч тэдний хэн нь ч унасангүй, алхсаар байв. Гэтэл нэг мэдвэл гудамжнаа тааралдсан хүмүүс цөм эргэж тэдний хамт нийлээд цааш явж байх нь үзэгдэв. 

	— Зодоо хийвэл дэндүү олон хүн байна. Гарч учрыг асууя гэж Макаров хэлэв. 

	Самгин Макаровыг дагаж гадаа гудамжнаа гарвал хашааны хаалган тушаа нэг цүндгэр гэдэстэй, шар хантаазтай овор том биетэй хүн найгалзан алхаж байв. Өмдний нь өвдөг урагджээ. Бүрх малгайгаа бариад чичирхийлсэн гараар ирмэгийг засаж явав. Макаров тохойноос нь татаж

	— Юу болов? гэсэнд нөгөө хүн үс ноос болсон амаа ангайж Макаров Клим хоёрыг усан нүдээр ээлжлэн хараад үг дуугарсангүй цааш алхсан атал хэд гурав алхаад чоно шиг эргэн харж. 

	— Бид цөм буруутан улс даа гэв. 

	Ялтан хүний хэлдэг үг байна гэж Макаров шүдний завсраар сурмаг янзтай шүлсээ хаяж байв. 

	Гудамжаар дүүрэн хөөрсөн, сэтгэл нийлсэн хүмүүс учир утгагүй орилолдон бархиралдах боловч чухам юу гэж яриад байгааг мэдэхэд бэрх ажээ. Зарим нь чанга чанга инээхэд нь царайд нь зальтай, жаргалтай байдал илэрнэ. 

	Их ачаатай гал командын ногоон тэрэг өнгөрөв. Тоногийн дугуй модонд өлгөсөн жижигхэн хонх хөгжөөнтэй жингэнэнэ. Хосоор оруулсан хонгор морьдын жолоог хөх цамцтай улаан царайтай цэрэг атган явна. Түүний гуулин малгай наранд нүд гялбам гялалзаж байв. Тэр гуулин малгайг харж, жижиг хонхон дууг дуулаад Самгины дотор хачин бодол төрж байв. Бас хоёр гурван морин тэрэг өнгөрөхөд тэрэг болгон дээр гуулин малгай гялалзаж байв. 

	— Троян хотынхон байна гэж Макаров бувтнана. 

	Нэг морин тэрэг хараад Клим гайхан гөлөрчээ. Тэр тэргэн дээр бас нэг хүнийг тэрэгний арлыг дагуулан үхсэн хүн мэт ачжээ. Бүтээлэг маажингийн дороос тэр хүний нүцгэн гар цухуйхыг үзвэл хоёр ондоо нэг нь богинохон хуруунууд таван хошуу шиг сарвайгаад мод шиг ёрдойжээ. Нөгөө нь урт, тохойгоор булгарсан бололтой өөрийн мэдэлгүй сул унжжээ. Тэр гарын хоёр хуруу дутуу агаад хавчийн хавчууртай туйлын адилхан харагдана. Үүнийг хараад санаанд, «Чулуу бол тэнэг, мод бол тэнэг» гэж ном тавигч хүн ярьж байсан үг Климийн санаанд оржээ. Клим

	— Би ер эднийг харж чадахгүй нь гээд хашаанд орж, хаалганы ард зогсоод нүднийхээ шилийг авч нүдээ анивчиж шороог арчиж байхдаа «Энэ хүн тийш юунд очив? очих хэрэггүй байсан биз» гэж бодтол нь «гар гэдэг гайтуулах, эвдэх гэсэн үгчээс гаралтай» гэж Иван Дронов гимназид байхдаа хэлж байсан үг санагджээ. 

	— Зогсоорой, та хаачих нь вэ? гэж хашааны гадаа Макаровын хашхирах дуу гарав. 

	Гэтэл удалгүй Макаров Маракуевыг түшсээр хашаанд орж иржээ. Маракуев толгой нүцгэн үс нь сэгсийгээд царай барайжээ. Чихнээс хамраа хүртэл шалбалсан нь хүрэн болж хатсан харагдана. Маракуев жигтэйхэн цэх шулуун зогсоод цус хурсан бүдэгхэн нүдээр Макаровыг ширтэж

	— Та хаачив? Харсан уу? гэж шүд зууж асуув. 

	Түүний дөлгөөн харц, модоор зорж хийсэн мэт бие, солиотой юм шиг аймаар харагдана. Бусдын элбэгдсэн хуучин муу гадуур цамц өмссөн нь халаас нь урагдан унжаад цоохор бөс цамц нь бас элгэндээ урагджээ. Хямдхан даавуун өмдөнд нь нэл ногоон будаг наалджээ. Маракуев мод шиг хөшсөн нь бүр ч аймаар харагдана. Маракуев хамаг биеэ хөвчлөн чангалж зогсохыг үзвэл хэрэв халааснаас гараа авбал толгойгоор юм уу, бэлхүүсээр нугараад тэр чигээрээ хамаг бие нь салаад ойчих бол уу гэж айж байх шиг харагджээ. Маракуев

	— Та хаачив аа? гэж нэг янзын үг асууж байв. 

	Макаров түүнийг бараг өргөсөөр угаалгын өрөөнд оруулж цамцыг тайлж, цээжин биеийг нь угааж гарав. Маракуевыг тонгойлгож налчгар угаагуурын дор шургуулах гэтэл алиа оюутан хүзүүгээ. нугалж болохгүй байгаа бололтой Макаровыг мөрөөр түлхэж, гоонойтол шулуухан болж зогсоод

	— Байз... би өөрөө угаана. Хэрэггүй гэж мөөрөх мэт дуу гарчээ. Маракуев галзуу нохойд хазуулсан мэт биедээ ус хүргэхээс айж байх шиг санагдана. 

	— Гэрийн зарц хүүхнийг олоод дотуур хувцас аваад ир! гэж Макаров захирна. 

	Клим тэр няц занчигдсан хүнийг харахаас айж байсан тул дуртайяа явав. Зарцыг эрж өрөө өрөө шагайж явтал нэг өрөөнд Лютов зогсож байв. Тэр бээр шөнийн цамцтай, хөл нүцгэн толгойгоо салаавчлаад цонхны дэргэд зогсож байв. Хөлийн чимээгээр эргэн хараад нүд ирмэж хоёр гараа эвгүй сарвалзуулан гудамж руу заагаад

	— Юу болов? гэхэд нь Клим

	— Баахан золгүй явдал боллоо гэв. Клим уг нь золгүй гэж хэлэхгүй ондоо үг хэлэх гэсэн боловч толгой тархи нь жигтэйхэн буцлах мэт шуугиад ондоо үг санаанд нь орсонгүй ажээ. 

	Клим Лютовын хамт хоолны өрөөнд орж ирэхэд тэнд Маракуев зөөлөн урт сандал дээр шулуухан гоонойж, нүцгэн хэвтэж байв. Макаров ханцуй шамлаад цээж, гэдэс хажуу хавиргыг нь илж харагдана. Маракуев савхин дэрэн дээр нойтон толгойгоо аяархан эргүүлж хараад ханиалгаж, дэмийрсэн мэт утга холбоосгүй үгс ярьж

	— Улс бие биеэ дарж, аймшигтай юм боллоо доо! Та нар харсан уу? Чөтгөр... Хүмүүс үхсэнээ хаяад өөрснөө талбайгаас мөлхөж гарч байв. Гал хамаандынхан хонхоо жингэнүүлээд явж байхыг хараа биз дээ. Жингэнүүлээд л явна! «Энэ тусгүй шүү, боох хэрэгтэй» гэж намайг хэлэхэд «болохгүй» гэх юм. Хонхтой малууд... Ер нь миний бодоход... гээд дуугүй болж нүдээ аниад 

	— Тэд цөм хүнийг дарж гишгэчхээд эргэж ч харалгүй яваад өгч байх шиг байна билээ. Яваад өгдөг нь гайхалтай шүү! Чулуун дээгүүр явж байгаа юм шиг... Миний дээгүүр... гээд Маракуев өндийж, сандал түшиж босоод туйлын мэдэлтэй сууж, мушилзан инээвхийлэхэд нь нүүр ам нь муухай мурийж, ам нь хадуур адил дугуйраад нүүрний нь урагдсан шарх муухай үрчийж, чих нь ар тийш таталдаж байв. 

	— Миний дээгүүр гишгээд гарсан шүү, мэдэж байна уу? Тэгэвч юм үзэх хэрэгтэй юм. Хүн хэвтэж байхад намгийн сондуул дээгүүр явж байгаа юм шиг гишгээд гарч байгаа юм шүү дээ! Тэр чинь амьд хүн хэвтэж байна. Ухаанд оромгүй шүү! гэж ярив. Макаров нүүрийг нь сайтар ажиж хараад

	— Хувцаслагтун гэж дотуур цамц өгөв. 

	Маракуев цамцыг толгойдоо углан, хунгар цасан дотроос цухуйх адил нүүрээ цухуйлгаад

	— Үхсэн хүний хүүр хэдэн зуугаар хэвтэнэ. Зарим нь гишгэгдэж, газарт наалдсан байна. Нэг эмэгтэйн толгойг хонХойд ол гишгэсэн байна гэв. 

	— Та тийш ер юунд очсон юм бэ? гэж Клим асуугаад энэ оюутан ажилчны хувцас сольж өмсөөд Ходыны талбайд яагаад очсоныг гэнэт тааварлан мэджээ. 

	— Би улстай үг ярилцах, юм мэдэж авах гэж очсон юм... гээд Маракуев ханиалгаж, — Хоолой амаар дүүрэн тоос оржээ гэв. 

	Маракуев босож шал руу итгэлгүй хараад бас амаа дугуй болгов. Макаров түшиж ширээнээ суулгаад Лютов аяганы дундуур дарс хийж

	— Уугтун! гэж сая дуугарав. 

	Лютов түрүүнээс хойш ширээ тохойлдож, шанаа тулж суугаад хурц гэрэл рүү харж байгаа мэт нүдээ онийлгоод Маракуевыг ширтэж байжээ. Маракуев аягатай архийг авч Лютовын нүүр өөд харж ширээнээ буцаан тавиад

	— Тэр эмэгтэй нэг гуалингийн хажууд хэвтэж байсан юм. Толгой нь тэр модноос илүү гарч байтал хүн гишгэжээ. Тэгээд хага дэвсчих нь тэр! Надад цай хийж өгөөч гэв. 

	Маракуевын хоолой сөөх нь арай гайгүй болж, улам ч шуналтай ярина. 

	— Би тийш шөнө дундын алдад очсон юм... Намайг олон хүний яг дунд сороод оруулчихав аа. Зарим нь хэдийн ухаан мэдэлгүй болчихсон зогсож байлаа. Үхсэн юм шиг харагдсан шүү. Тийм зайгүй олон хүн багширч байсан юм даа... Агаар муухай, амьсгалах аргагүй байлаа. Өглөө болоход зарим нэг нь солиорсон бол уу гэж би бодно. Аймаар муухай орилолдож байсан шүү. Тийм болсон улс миний хажууд намайг хазах гэж байлаа. Бие биеийгээ духаараа дагз руу нь, дагзаараа дух руу нь нүдэж байлаа. Өвдгөөрөө ёворно. Хөл гишгэнэ. Ингээд ямар тус байх билээ. Би ухаантай л байлаа. Бусдыг дэлсэж л байлаа. Ондоо яах юм бэ? Түмэн хүн тал талаас бүчсэн юм чинь... 

	Умзад нүүр гараа угаагаад сахал ам нь нойтон орж ирээд ямар нэг үг хэлэх гэхэд нь Лютов Маракуев тийш нүд ирмэж чимээгүй гэж дохив. Гэвч Маракуев өөрөө дуугүй болж, ширээнээ тонгойн цайгаа хутгаж байв. Клим «Хаан болно гэдэг бас ч аймаар бэрх юм даа» гэж бодож байснаа чанга хэлжээ. 

	— Өрөвдөх хүнээ олов оо гэж Лютов дооглов. Нөгөө гурав нь Климийн хэлснийг анзаарсангүй. Макаров хөмсөг зангидан, тэр олон хүн сүйд болсныг умзадад ярьж байв. Клим Лютовт хандаж

	— Хүний хувьд өрөвдмөөр юм. Жишээ нь чиний хурим дээр ийм золгүй явдал гарвал ямар сайн байх вэ дээ... гэв. 

	Ингэж ярьсан нь бүр ч утгагүй болж, Клим бүр ч ичиж чих нь улайх шиг санагджээ. Лютов юу гэж хэлдэг бол гэж хүлээж байтал Лютов үг хэлсэнгүй, харин Маракуев гэдэсхийж

	— Хилэгнэсэн хүн цөөн, би ер тийм хүнийг олж харсангүй. Харин нэг цагаан бүрхтэй хачин хүн булш малтах улсыг сайн дураар цуглуулж байна билээ. Намайг ч ухалцана биз гэсэн шүү. Их ажилсаг хүн юм. Ер нь аль хэдийнээс тийм булаг малтах ая тал харж явсан юм шиг хэлж байна. Олон хүн багтах их том нүх малтах юм байна гэж ярив. Чингээд цайгаа ууж, хатуу дарс нэг балгав. Туулайн бөөр модны өнгөт буржгар үс нь эвэрч унжаад нүд нь арай тунгалаг болжээ. 

	— Зарим айхтар бяртай хүн байх юм... гэж Маракуев бас л ярьж, хоосон аяга ширтэн бодож — Макаров чи бод л доо, хүний хуйхыг гар хуруугаар хуу татаж болмооргүй шүү дээ. Үсийг биш, хуйхыг шүү? гэхэд нь Макаров,

	— Болмооргүй юм гэж муухан дуугарав. 

	— Тэгвэл нэг хүн миний хажууд байсан нэг хүний ар дагзнаас татаад хэсэг хуйх хуу татаад ирсэн шүү... Дагзны нь яс цухуйгаад ирсэн дээ. Тэр хүн хамгийн түрүүн намайг цохисон юм. 

	— Та одоо жаал унт, явъя гэж Макаров хэлэв. Оюутан маань Макаровыг үг дуугүй дагаж гарахдаа

	— Тийм гайхмаар бяртай хүнийг үзлээ гэв. Умзад цонхны тэнд зогсоод

	— Энэ хэрэг ер яаж гарсан юм бэ? гэсэнд хэн ч дуугарсангүй. Хаан одоо яадаг бол? гэж Клим бодно. Клим ингэж бодохдоо хааныг анх удаа биет бодит хүн гэж боджээ. Умзад бас

	— Бид одоо яах вэ? гэж асуухдаа «бид» гэдэг үгийг онц бүдүүн дуугарчээ. 

	— Булш малтана даа гэж Лютов буруу харав. Умзад тэр хоёрыг ээлжлэн харж гурван салаа сахлаа атгаад

	— «Эзэн тэнгэр атаатай, эзэн тэнгэр хар хортой, хар хороо гаргахын цагт дайснаа өөрийн гараар хяргана...» гэж байдаг юм даа гэв. Умзад маань энэ хэргийг зөв гэх нь ээ гэж бодоод Клим умзадын царайг ширтэв. Гэтэл умзад толгой сэгсэрч

	— Зөнч Наум их хатуу шуламсын үг хэлсэн шүү. Хүүхэд минь манайд хүнийг залхаах, хорсгохдоо булай сайн байтал магтаж шагнадаг уу? Сайшаал шагналын тухай бид юу ч мэдэхгүй. Данта, Мильтон мэтийн хүмүүс манай ард түмнийг хүртэл тамын тухай маш дэлгэрэнгүй, заналтай бичсэн атал диваажингийн орны тухай бичсэн юм хаана байна? Тэнгэрийн орны тухай би дэнд юу ч хэлсэнгүй. Тэнд тэнгэрийн элч нар Саваофыг магтан дуулж байдаг гэдгийг л бид мэднэ биш үү! гээд гэнэт тасалгааны дотор байгаа бүх шилэн сав хангинатал ширээ дэлдэж, галзуу юм шиг нүдээ бүлтийлгэж согтуу дуугаар,

	— Тэгвэл Саваофыг яасан гэж магтан дуулна? Яасан гэж би асууж байна шүү! Хүүхэд минь энэ бол асуулт юм шүү! Хэрэв тамын түшгийг магтан дуулах юм бол хэнийг золигт гаргах юм бэ? 

	Лютов хаширсан мэт

	— За боль доо, яамай гэсэнд умзад

	— Байзнаарай та! Бид юмыг нэгд үнэнийг мөрөөддөгөөс, хоёрт шударга сэтгэлийн үүднээс ийм хоёр замаар шүүмжилдэг юм. Христос бол үнэнийг мөрөөдөж төрсөн билээ. Тэгвэл Саваоф юу юм бэ? Хэрэв Гефсиманы цэцэрлэгт Саваоф биш, Христос зовлон эдэлсэн бол шулам инээхийн тул байсан уу? Тэнд зовлон үзүүлээгүй салаавч тавьсан бол яах вэ? Хүүхэд минь үүнийг та нар л шийтгэх болно шүү... гэв. 

	Макаров тэр даруй эгж ирээд Климд

	— Тэнд Хрисанф бугай, нөгөө... Диомидов хоёр байхыг Маракуев харсан байна. Мэдэж байна уу?... гээд гараа шааж царай нь цайраад явчихжээ. 

	— Лидагийн тийш... гэж Макаровын үг хэлж дуусаагүй байтал Клим

	— Очиж үзэх хэрэгтэй гэж яаран өгүүлжээ. 

	— За хоёулаа тийш очъё. Владимир чи отчийг олж ир. Маракуев цусаар бөөлжөөд байна. 

	Макаров гарч явтлаа яагаад ч юм

	— Түүнийг Петр гэдэг гэжээ. 

	Гадаа гудамжнаа хүний хөл шуугиан их. Тверийн талбайд хүрвэл бүр ч нэмэртэй ажээ. Хувцас хунар нь урагдаж үнгэлдсэн бохир хүмүүс бөөн бөөнөөр зогсоо зайгүй цувж байв. Газар сайгүй хүмүүсийн дүнгэр дүнгэр ярих нь тод дуулдаж, хааяа эмэгтэйчүүл час часхийтэл орилж байх нь дуулдана. Хүмүүс наран сөрөг толгой гудайлган гэмшсэн мэт алхалж байв. Хааяа зарим нь өлийж харахыг үзвэл царай хэдий алжаасан боловч бас дотроо баяртай яваа шинж илэрч байв. 

	Элдэв юм бодсоор яваад Самгины ухаан санаа цуцжээ. Гурван өнгийн төрийн далбаа энд тэндгүй хатгасан гудамжаар яваа энэ олон хэдэр номхон хүмүүсийн эмгэнэлт дүүрэн Царай байдлыг хараад Самгины Сэтгэлд ямар бодол эс төрнө. Энэ нь уг болсон явдлын бодит байдал учрыг сайтар мэдсэнээс тийнхүү сэтгэл төвшин яваа ажээ. Тэр олон хүн сүйдсэний учрыг тэр бодож явав. Маракуевын ярианаас үзвэл уг явдлын учир шалтгаан ойлгомжтой байлаа. Хүмүүс хааны хишиг цаастай чихэр олж идэх гэж дайран орж бие биеийг дарж алжээ. Эл учраас Клим зөөлөн тэргэнд суугаад тэдгээр хүмүүсийг дээрээс тоомсоргүй харж явав. 

	Макаров тэрэгний гишгүүр дээр хөлөө тавиад гүүрэн дээр үсрэн буухад бэлэн янзтай явав. 

	— Энэ балиар олон тугийг харахаас нүд хорсох юм гэж тэр үглэн явав. 

	— Алагдсан улсын ар гэрт хаан элбэг хишиг хүртээнэ биз дээ гэж Самгины ярихад Макаров түргэн яв гэж хөтчид хэлээд Мария Антуанеттын хурим дээр бас ийм золгүй явдал болсон юм гэж дурсан ярьж байв. 

	«Өөртөө итгэлтэй хүн юм. Үүний хамгийн түрүүн боддог нь эм хүн. Людовик гэж яг байгаагүй» гэж Клим бодов. 

	Хрисанф бугайн байшин цоожтой байв. Тогооны байшингийн үүдэнд ч том цоож өлгөөтэй ажээ. Макаров цоожийг хөдөлгөн үзэж малгайгаа авч духныхаа хөлсийг арчина. Эдний байшин цоожтой байдаг нь лав сайны шинж биш гэж Макаров бодож байгаа бололтой байв. Байшингийн үүдний харанхуй пин дотроос гарахад нь харвал Макаровын царай хувхай цагаан болсон байлаа. 

	— Шархдагсдыг хааш нь аваачиж байгаа юм бол. Бүх эмнэлгийн газраар явж үзэх хэрэгтэй болжээ. Хоёулаа явъя гэв. 

	— Чи... гэж Клим үг хэлэх гэтэл Макаров

	— Явъя! гэж ууртай өгүүлжээ. 

	Үдэш болтол тэд арваад эмнэлгийн газраар орж, Хрисанф бугайн цоожтой байшинг хоёр удаа эргэж үзжээ. Үдэш бүрэнхий болмогц Клим

	— Хүүр оршуулдаг газар очиж үзэх үү? гэж мятархай дуугарахад

	— Шал дэмий! Чи дуугүй яв! гэж Макаров эрс ундууцжээ. Хоёр нэг хором болоод

	— Тэгэх ёсгүй гэж нэмж хэлэв

	Макаровын шанаа нь гозойж тун ч ондоо харагдаж байжээ. Шүдээ хавирч буй мэт эрүүгээ хөдөлгөн ийш тийш сэлбэлзэж, тааралдсан хүн болгоныг сүрхий чанга харна. Гудамжаар хүний хөл улам бүр намдаад үг ярилцах дуу нь бүдгэрч, үдшийн бүрийд хүн яваа нь арайхан үзэгдэж байв. 

	Макаров лав Лидагийн төлөө ингэж санаа зовж яваа биз гэж Клим мэдэж байв. Климийн хөл сульдаад жанчигдсан, урагдсан олон зуун хүнийг харсаар бие сэтгэл нь хордож мохсон мэт санагдаж байжээ. 

	Манай хоёр явган явж байв. Гэтэл нэг гудамжнаас зөөврийн морин тэрэг гарч ирэхийг ажвал тэр тэргэнд Варвара хүүхэн малгайгаа бариад шүхрээ өвдөг дээрээ тавиад сууж байв. Варвара хөтчийн нуруу руу нудраад

	— Хойд  эцэг маань даруулчихжээ гэж хашхирав. Энэ нь бахдаж хашхирах мэт Климд дуулджээ. 

	— Лида хаана байна? гэж Климээс урьдаж Макаров асуужээ. Варвара явган зам дээр үсрэн буугаад хөтчийн хөлсийг төлж байхыг харвал хөдөлж барих нь их л намбатай харагджээ. Тэндээс гэртээ харихаар явахдаа өрөөсөн гартаа шүхрээ шоролзуулж нөгөө гартаа малгайгаа барьсаар

	— Би эхлээд таньсангүй. Гутал, бөгжөөр нь таньж оллоо. Аймаар юм. Нүүр ам гэж байдаггүй ээ байдаггүй гэж голын хийтэй мэт байдгаараа орилж байв. Нүдээ хавдтал уйлж, эрүү нь чичирч байв. Климийн харахад ногоон нүдэнд нь хорслын гал гялалзаж байх шиг үзэгджээ. 

	— Лида хаана байна? гэж Климээс өрсөж Макаров дахин шургуу асуув. 

	— Диомидовыг эрэхээр явсан. Александровын галт тэрэгний буудлын тэнд Диомидовын солиорсон явахыг нэг жүжигчин харсан байна... гэж Варвара учиргүй чанга ярьсанд гудамжнаа явсан хүмүүс тойрон шавжээ. Сийрсэн малгайтай, таягтай хүн Варварагийн нүүрийг харж, Климийг нударч

	— Түмэн хүн гэнэ үү? Солиорсон хүн олон юм бол уу? гээд малгайгаа авч

	— Ямар жигтэй гай вэ! гэж бараг дуу алджээ. Энэ мангуу амьтныг Макаров яагаад хөөхгүй байна гэж Клим эргэж харвал Макаров хэдийн алга байжээ. 

	Варвара гэртээ ороод шүхэр малгай, нойтон алчуур мөнгөний түрийвч тэргүүтнээ ор дэр ширээн дээгүүр тараан хаялж тасархай дуугаар

	— Хацар нь урагдаад хэл нь цухуйж байх юм.Би лав гурван зуун хүний хүүр үзэв... Түүнээс илүү. Самгин, энэ чинь юу болж байна аа? Тэд чинь өөрснөө өөрсдийгөө... гэж салхинд хийсэх адил хөнгөнөөр тасалгааны дотуур эргэлдэж байв. Нойтон алчуураар нүүрээ арчаад ямар нэг юм эрэх мэт сам шүүр тэргүүтнийг авч тавилж байв. Уруулаа долоож хазлан. 

	— Самгин, уух юм өгөөч. Ам сүрхий цангаж байна... гэнэ

	
Варварагийн нүдний хар томроод өнгө нь бүдэг болжээ. Бөлцгөр зовхи нь арайхийн анивчих ба улам их улайжээ. Чингэснээ ухилан нойтон алчуураа урж

	— Надад миний эхээс илүү сайн... ер их л эелдэг хонгор хүн байсан юм сан. Ардыг их хайрладаг нь сайхан шүү. Гэтэл оршуулах газар тэд ярьж байна, хааны эсрэг ардыг босгох гэж оюутнууд нүх малтаж буй гэнэ. Ай тэнгэр минь... гэв. 

	Ухилан буй хүүхний сэтгэлийг тайтгаруулж чадахгүйдээ Клим их л сандарна. Варвара үнэн сэтгэлээс уйлах гээд хэтэрхий зургийн юм шиг уйлж байх шиг Климд санагджээ. Мундаг Анфимьевыг орж ирэхэд Варвара аяндаа тайвшрав. Анфимьевна авгай төвшнөөр ярьсан нь:

	— Хрисанф Васильевичийн шарилыг гэртээ аваачих хэрэггүй гээд сүмд аваачлаа. Одоо чинь баяр болж байхад та нар яаж сайнаар гашуудаж оршуулах юм бэ гэж ятгаад байх юм гэв. Тогооч эхнэр их уй гашуу болж

	— Хааныг даажигнах гэж байгаа юм гэдэг үнэн үү, Варя? Хаанд ч тэнгэр бий, олон бүгдэд ч тэнгэр бий дээ. Тэдний нүгэл хилэнц, тэдний үйл дээ гэхэд Варвара толгой дохиод цай ууж өрөөндөө очив. Нэг хэдий минут болсны хойно хар хувцас сольж өмсөөд гэзгээ самнаад орж иржээ. Царай байдал нь хэдий гунигтай авч сэтгэл баахан тайвширчээ. Клим цай ууж байтал цагаа хараад

	— Лида тэр Диомидовыг олно байгаа гэж бодож байна уу? гэж түвшин янзаар асуухад Варвара

	— Би яаж мэдэх вэ гээд амьдралын их туршлагатай зөнч хүний байдлаар

	— Лида тэр Диомидовт сайн байдгийг нь би таашаадаггүй шүү. Лида дурлах өрөвдөх хоёрыг ялгахгүй их л алдаанд унах гэж байгаа хүн дээ. Диомидовыг гайхаж, өрөвдөх болох боловч тийм амьтанд дурлаж болдог юм уу? Эмэгтэй хүн бол чадалтай, зоригтой хүнд дур сэтгэлээ өгөх ёстой. Тэгж байж үнэн голоос урт удаан хайртай сэтгэлтэй явна шүү дээ. Хүн ч гэсэн хачин жигтэй юманд дурлах нь бий. «Хүн амьтанд ажиглагдахын тул хачин жигтэй болох хэрэгтэй» гэж германы нэг эрдэмтэн хэлсэн юм гэж ирээд ярив. 

	Варвара хойд эцгээ нас барсныг мартсан мэт Лидаг их л муулж хэдэн минут ярихад нь энэ хоёр хоорондоо эвгүй юм байна гэж Клим мэджээ. Лидад дургүйгээ яасан сүрхий нууж явж чаддаг юм бэ гэж Клим гайхаж байжээ. Энэ ногоон нүдтэй хүүхнийг харах тусам гайхах сэтгэл төрж байв. Варвара гэнэт хойд эцгийн тухай ярих хэрэгтэй гэдгийг санаад манай хойд эцэг мэтийн хүмүүс хэдийн үеэ элээсэн боловч тэдэнд өвөрмөц сайхан чанар эрхбиш бий шүү гэж ярив. 

	Климийн сэтгэлд гэнэт эвгүй юм бодогдоно. Зүй нь энд ингэж цай гүзээлж суухгүй, гадуур Лидаг эрж явсан бол ер зохистой байжээ гэж Клим мэдэв. Гэтэл одоо болсон хойно тэгж явах гэдэг бүр ч эвгүй болжээ. 

	Харанхуй болсон хойно Лида гүйж ирэв. Макаров Диомидовыг сугадан оруулав. Тасалгааны дотор юм болгон доргиж, байшингийн адар хотосхийх шиг Климд санагджээ. Диомидов доголжээ. Солгой гараа Макаровын саравчит малгайгаар ороогоод хиртэй бөсөөр хүзүүн дээгүүрээ тохож хантайрчээ. 

	— Би мэдсэн юм, би огт хүсээгүй... гэж ярих нь шал ондоо дуу сонстох ажээ. Цайвар шар үс нь хонины унгас шиг бөөн бөөн ширэлджээ. Өрөөсөн нүд нь хөх няц болтлоо хавдаад нөгөө нь аймаар муухай булингартан бүлтийжээ. Хамаг хувцас нь навсайж ноороод өмд нь урагдаж, цоорхойгоор нь нүцгэн өвдөг гялалзана. Тэрхүү хиртэй нүцгэн өвдөг нь татганан чичирч байхыг харахад ой гутмаар ажээ. 

	Макаров Диомидовыг түшиж, ердийн үед Диомидовын дандаа суудаг буланд үүдний ширээнээ суулгав. Диомидов хөлөө чанга тулж суугаад үс толгойныхоо шороог сэгсэрч

	— Хага бут цохь! Тэгвэл бие биеэ дарахгүй болно гэж би хэлсэн шүү! Ай тэнгэр минь гэж бархирч байв. Макаров Лидад

	— За одоо яах вэ? Халуун ус, дотуур хувцас хэрэгтэй байна. Уг нь нааш нь авчрахгүй, цааш нь эмнэлэгт хүргэх байсан юм гэтэл Лида учиргүй уурлаж

	— Дуугүй бай! Эсхүл та нар явцгаа! гэж загнаад тогооны өрөө рүү гүйжээ. Лидагийн тийнхүү хортой муухай аашлахад Варвара хөдөөгийн тосгоны эхнэрүүд адил

	— Шүүж, булай болгож, дүүжилбэл таарна! гэж хашхирав. Чингээд Диомидовыг харж, толгойг нь түшиж сандал дээрээ найгалзсанд Диомидов Варвараг харж

	— Хүн бүхэнд өөрийн зай бий! Битгий доромжлогтун! Ов заль хэрэггүй! Цаастай чихэр ч хэрэггүй, бүлгэм дугуйлан ч хэрэггүй гэж галзуу чанга хашхирав. Хөл нь бас татвалзаад өмдний цоорхойгоор өвдөг нь цухуйж, баасны муухай үнэр ханхлав. Макаров бас л түшиж, Варварад хандаж

	— Дотуур хувцас том алчуур аваад ир! Юу гэж хашхираад бахираад байгаа юм! Та санаа бүү зов, Дүүжилнэ биз гэв. Диомидов

	— Хүн болгон тус тусдаа шүү! гэж орилоход нь хоёр нүднээс нь нулимс асгаран ирэв. 

	Лида гүйж ирээд Макаровыг түлхэж Диомидовыг босгон тогооны өрөө тийш түшиж явахыг Клим хараад ой гутсан мэт ярвайж

	— Энэ хүний биеийг Лида өөрөө угаах гэж үү? гэв. 

	Варвара өтгөн шар гэзгээ задалж мөрөн дээгүүрээ сул унжуулаад хойд эцгийнхээ өрөө рүү явав. Самгин хойноос нь харж энэ хүүхэн гэзгээ түрүүний задлах хэрэгтэй байсан биз гэж бодов. Макаров цонх нээж

	— Энэ хоёрыг би сая засмал зам дээр байхад нь олов. Диомидов нь хөө, тараа гэж бархирч, Лида нь манайд очъё гэж гуйж байсан шүү. Тэгэхэд нь Диомидов «Чиний танилуудыг би цөмийг үзэн ядна» гэж хашхирч байсан шүү гэж ярив. 

	Хотын дотор чимээ тасарсангүй, асар том зууханд нойтон түлээ дүрэлзэн шатаж байх шиг чимээ гарсаар байв. 

	— Нөгөө гэрэл чимэглэл асах нь уу? гэж Самгин асуув. 

	— Хаанаас даа, больсон байлгүй яах вэ гэж Макаров хэлэв. 

	— Яагаад тэр вэ? Асаавал их сонин шүү. Больсон бол шал дэмий болно биз. 

	Макаров үг дуугарсангүй цонхны тавиур дээр сандайлав. 

	— Диомидов солиорсон юм уу? гэж Клим асуухдаа тийм гэдэг үг дуулна вий гэж бодож байжээ. Макаров жаахан бодож байгаад

	— Тийм бол уу даа. Ер насаараа ухаан солиорохын яг ирмэг зааг дээр явсан хүн шүү дээ... гэв. 

	Лида гүйн орж ирэв. Бүдэрсэн мэт босгон дээр зогтусаж өрөөсөн гараар хаалганы хавтаснаас шүүрч, нөгөө гараар нүүрээ таглаад

	— Би угааж чадахгүй нь! гэж найгалзан хаашаа ойчих вэ гэж харж байх шиг болов. Цамцныхаа ханцуйг тохойндоо хүртэл шамлажээ. Нойтон банзлаас нь ус дусалж байв. 

	— Би ер чадахгүй юм байна! гэж буруугаа хүлээсэн ер ямар хачин юм бэ гэсэн янзтай жигтэй дуугараад, нүүрээ таглан

	— Та хоёр очиж угааж үзнэ үү гэж гуйжээ. 

	— Очъё, чи тусална уу гэж Макаров Климд хэлэв. 

	Тогооны өрөөний шалан дээр Диомидов шалдан, нэг гараар элгээ тэврээд нөгөө гараар тэр тэвэрсэн гараа барьж, том төмпөнгийн өмнө сууж байв. Нойтон үснээс нь ус гоожиж, бие нь хайлж урсаж байх шиг үзэгдэнэ. Хушин цагаан бие нь урагдаж шалбарч хөх няц болоод энд тэндгүй баас наалджээ. Гарын алгаар ус утгаж нүүрэндээ цацаж хавдартай нүдээ зайлж байх шиг харагдана. Элгийг даган урсах ус биед наалдсан хар хар толбыг арилгаж дийлэхгүй ажээ. 

	— Хүн болгонд өөрийн зам бий. Бие биеэс холдож зайл. Би наадам тоглоомын хүн биш гэж тэр амандаа үглэж байв. 

	— Исаак гэж Самгин энд огт зохихгүй үг хэлээд даруй засаж, Онгод тахисан мах гэж дуугарав. 

	Тогооч Анфимьевна зуухны хажууд зогсоод гоожуурын ус тогоо руу хэрхэн гоожиж, үсчин байхыг харж байтлаа Диомидовыг муухай хялайн хараад

	— Энэ хөвгүүн бүр галзуурчээ. Харвал эгэл хүн байтал их эмзэг муухай ааштай юм. Шанага ус аваад Лида руу цацсан шүү гэв. 

	Самгины чихэнд Макаров шүдээ хавирч байх шиг жигтэй чимээ сонстов. Макаров богино дээлээ тайлж, Диомидовын өмнө өвдгөөр сөхрөөд эмэгтэй, хүн хүүхэд угаах адил их л эвлэг угааж гарав. 

	Гэтэл Самгин энэ бузар эрийг Лида тэврэх гэж үү, магад тэвэрсэн ч удаа бий биш үү? гэж бодтол хачин жигших сэтгэл төрж, тогооны байшингаас гүйн гарав. Лидад очиж ямар нэг айхтар хүнд үг хэлье гэж Варварийн өрөөнд шууд давхин оров. 

	Лида орон дээр сандайлаад нэг гараар Варвара хүүхнийг тэврээд нөгөө гараар шилэн дэн барьж Варварад үнэртүүлэх гэж оролдож байв. Дэнгийн голын гэрэлд шилэн сав нь солонгорон туяарна. 

	— Яав? гэж Лида асуув. 

	— Угааж байна гэж Клим хариулав. 

	— Тэр их өвчилж байх шиг байна уу? 

	— Гайгүй байх аа. 

	— Варя, би түүнийг аргадаж чадахгүй нь. Ер аргадах хэрэг байна уу даа. Би мэдэхгүй болов гэж Лида цаадхадаа ярьж байв. Варвара орон дээр хажуулдан унаж

	— Самгин гарагтун! гэж чанга бархирав. Клим Лидад нэг ч үг хэлж чадсангүй гарав. «Царай байдал нь их шаналсан байна шүү. Магад одоо засрах биш үү...» гэж тэр боджээ. 

	Шонгийн модонд тосон цөгцнөөс тослог утаа хийсэж, зул бадарна. Гэтэл чимэглэл нь ядуу, зул нь хүртэл бадрах уу байх уу гэж байх шив гэж Клим бодож явав. Хотын дотор баяр ёслолын биш, ууртай үглээ үгс дуулдана. Тверийн цэцэрлэгт хэсэг улс цуглаад нэг хэсэг нь галын наадам болох уу, үгүй юу? гэж зад маргаж байжээ. Хэн нэг хүн

	— Болно! гэж цогтой хэлэхэд, бор бүрхтэй өндөр хүн

	— Эзэн хаан тэгж тоглоом хийхгүй биз гэж итгэл дүүрэн өгүүлэх нь сонстоно. Бас нэг хүн олныг эвлэрүүлэх гэж

	— Галын наадмыг маргааш болтол хойшлуулсан шүү дээ гэнэ. 

	— Эзэн хаан... гэж нэг хүн үг хэлэх гэтэл модны цаанаас нэг хүн

	— Тэр эзэн хаан гэдэг чинь одоо тайж нарын ордонд бүжиг гишгэж байгаа байх аа гэж жингэнэв. Олон бүгдээр дуу гарсан зүг очиход Клим арга буюу тэндээс зайлах болов. 

	«Хэрэв хаан найрт очсон гэдэг нь үнэн бол их зоримог зантай хүн байх нь. Тэгвэл Диомидов зөв хэлжээ» гэж Клим бодож байв. 

	Самгин тэндээс хичээнгүйн талбай руу явж байхад олон бүгдийн өвөр хоорондоо ярилцах тасархай тасархай үг дуулдаж байжээ. Нэг эрэлхэг чанга дуутай хүн

	— Ай даа тэр үхэхгүй бол уу гэж би бодож байна гэх нь сонстоно. 

	«Нэг хүнийг дайрсан гэдэг нь Маракуевыг дайрсан байж магадгүй шүү гэж Клим бодов. Гэвч энэ удаа үргэлж элдэв бодолд дарагдаад санаа сэтгэл маш хүнд болдог нь гайгүй байв. Харин ч гэдэс өлсөөд юм уумаар санагдаж байжээ. 

	Пушкины талбайд цөөвтөр хүн цуглуулаад нэг хүн

	— Тийм биш, манай аж амьдралын бүхий л дэсийг бодож үзэгтүн. Жишээ нь биднийг яаж жолоодож удирдаж байна вэ? гэж ярьж байв. 

	Клим тэр илтгэгч хүний буржгар сахал, сэгсгэр нүүрийг хараад мөнөөхөн Яков Платоновын зооринд очиход банзан ханзнаа зэрэг сууж байсан нөгөө үгэнд дуртай хүн мөн болохыг Клим таньжээ. 

	«Чулуу бол тэнэг» гэж тэнд дуулсан үг санаанд нь орно. 

	Тэр талбайд явтал Поярков тогоруу адил алхан гүйцэн иржээ. Клим

	— Чи хаана очих нь вэ? гэж дуртай дургүй асуув. Поярков маш алжаасан агаад дуу үг нь хүртэл сул бүдэг болжээ. 

	— Би өглөөнөөс хойш үүгээр явж улсыг ажиглан, хүний үг чагнаж явна. Эдэнд баахан учрыг тайлбарлаж үзсэн боловч тусыг олсонгүй. Энэ олон түмнийг энэ талбайгаас л шууд Кремлийн тийш хөдөлгөвөл мөн ч амархан байна даа! Брюссельд театрт ший үзэж байсан олон хүн «нэг мэргэн зөнч хүний» илтгэхийг сонсоод үндсэн хуультай болсон гэдэг билүү... гэж ярьж явснаа нэг бага шиг гуанзны үүдэнд зогсож

	— Энэ «Уйтгартай сэтгэлийн зогсоолд» орох уу? Маракуев бид хоёр дандаа ордог юм гэв. 

	Клим Маракуевын тухай ярьсанд Поярков сүүрс алдаж

	— Түүнээс дор юм болох байж дээ. Мянга таван хүн үхсэн гэж ярилцаж байна. Дайны зураг шиг юм гэв. 

	Поярковын дуу хоолой бүдэг, нүүр нь ер бусын гонзгой харагдах агаад унжуу урт хамрын нь дор шар сахал ургуулсныг Клим энэ удаа олж харжээ. 

	«Эрүүнийхээ сахлыг дэмий талаар хусах юм» гэж бодно. 

	— Саявтар миний хичээл заадаг нэг худалдаачин «Сайхан бялуу идмээр байх юм, гэтэл таньдаг хүн үхэхгүй юм» гэж ярьсан юм сан. «Хүнийг үхүүлээд танд ямар хэрэг байна?» гэхэд минь, «Уй гашуудал тайлах цайллагын бялуу онц амттай байдаг юм» гэж билээ. Тэр хүн одоо лав бялуу идэх биз... гэж Поярков ярив. 

	Клим хүйтэн мах идэж, шар айраг уух зуур Поярковын номой яриаг дуртай дургүй чагнаж байв. Гуанзны дотор хүмүүсийн гүнгэр гангар ярилцах тасархай үгс дуулдана. Хар костюмтай, эрүүндээ сахалтай бүдүүн хүн

	— Ардад тохиолдсон золгүй явдлыг далимдуулан хуурамч мөнгө цаас гүйлгэж болохгүй шүү... гэж хашхирч байв. 

	— Эвтэй хэлж байна шүү. Ер манайхан ярихдаа сайн, аж төрөхдөө базаахгүй улс юм. Саявтар би Татьяна Пассекийнд «Аж амьдралд сайн ч юм хийгээгүй, муу ч юм хийгээгүй таалал төгсөгчдийн чандар» гэдэг ном уншив. Танд ямар санагдана? гэж Поярков сайрхан өгүүлэв. Климийн ам завгүй атал

	— Хачин юм гэнэ. 

	Поярков шар айраг залгилаад санаа алдаж

	— Энд яасан нам тайван байх юм бэ... гэв. 

	Гэтэл гаднаас Маракуев орж иржээ. Хацраа цагаан алчуураар боож, хэсэг буржгар үс, хоёр цагаахан чих нь ил цухуйж байв. 

	— Чамайг энд л суугаа байх гэж би бодов гэж Поярковт хандаж хэлэв. Хоёр найз өвөр хоорондоо юм шивгэнэн ярина. 

	— Би саад болж байна уу? гэж Климийн хэлэхэд Поярков түүний зүг хялайж хараад

	— Та яалаа гэж саад болох билээ дээ? гээд санаа алдаж

	— Марксын үзэлтнүүд хуудас тараах гэж байна гэж би энэ нөхөрт ярьсан юм. Бид ер нь... гэтэл Маракуев үгийг тасалж

	— Самгин та Лютовыг сайн танина шүү дээ? Их сонин хүн шүү. Умзад ч сонин хүн. Гэтэл тэд зэрлэг юм шиг яасан айхтар архи ууна вэ! Би оройн таван цаг хүртэл унтжээ. Гэтэл тэр хоёр намайг босгож архиар шахаад болдоггүй. Би тэндээс зугтаагаад хотоор дэмий тэнэж явна. Энэ гуанзанд хоёр ч удаа ирсэн шүү гэв. 

	Маракуев ханиалгаж, нүүрээ үрчийлгэн, хавиргаа дарж

	— Би тоос их залгижээ гэв. 

	Макаров цаадхаа бодвол сэтгэл ихэд сэргэлэн агаад элдвийг чалчиж байв. Хаана орж ирсэн учраа олохгүй байгаа мэт ийш тийш эргэн эргэн харна. Маракуев гуанзны дотор ярилцан суугаа улсын үгийг чагнаж, тэдний яриаг дагуулан шог хошин үгс зохиож, тэднийг элэглэж байв. Маракуев жаахан балгажээ. Гэвч түүний сэтгэл ер бусын хөхиүн, сүржин байгааг ганцхан архи балгаснаар тайлбарлаж болохгүй гэж Клим ойлгож байв. 

	«Энэ хүн хэрэв амьд гарав гэж баярлан яваа бол дэмий хэрэг. Аль эсхүл сэтгэлдээ элдэв юм бодохгүй гэж ингэж элдвийг чалчиж байна уу» гэж Клим бодож байв. 

	— Энд дэндүү бүгчим байна. Гадагш гарцгаая гэж Маракуев хэлэв. 

	— Би одоо харих минь. Миний хэрэг гүйцээ гэж Поярков дурамжхан дуугарна. 

	Клим харьж унтахыг хүссэнгүй. Энэ өдрийн явдлыг тэр мартагнахын тул гадуур баахан явмаар санагджээ. Маракуевыг Воробьевын ууланд гаръя гэсэнд цаадах нь дуугүй толгой дохижээ. Чингээд зөөлөн морин тэргэнд суугаад Маракуев ярьсан нь:

	— Дарагдаж үхсэн улсын олонх нь цэвэр ард гэдэг нь байна шүү. Голдуу хотын залуучууд юм гэнэ. Миний садны хүн болох цагдаагийн газрын оточ хүн ингэж ярьж байна. Миний танил анагаахын нэг хүн ч тэгж ярьж байна. Би ч нүдээр үзэв. Аж амьдралын төлөө тэмцэлд хямдхан улс л давж байна шүү гэж ярив. 

	Маракуев ондоо олон юм ярих боловч хуучин муу морин тэрэгний хяхнах дуунд эс дуулдана. Маракуев ханиалгаж муухай ярвайж байх нь үзэгдэнэ. Хотын захад гараад

	— Явган явъя! гэв. 

	Өмнөх бараан толгой дээр гуанзны байшингийн гэрэл гялалзана. Газраас эс ялгарах хотын дээгүүр ягаан шаргал гэгээ татжээ. Хрисанф бугай, Диомидов хоёрын тухай Поярковт яриагүйгээ Клим гэнэт санав. Үүнд би яагаад мартав? гэж Климийн санаа зовжээ. Маракуев харин Хрисанф бугайг тэр олны дотор байхыг харсан байж асуусангүй. Клим ямар нэг жинтэй үг хэлэх гээд олсонгүй, зүгээр

	— Хрисанф бугай дарагдаж үхсэн, Диомидов эрэмдэг болж, бүр галзуурч солиорсон шиг байна гэж ярив. 

	— Байхгүй гэнэ ээ? гэж Маракуев аяархан дуу алдаж зогсоод Климийн нүүр лүү хэдэн хором харж байснаа

	— Үхэхэд тулсан уу? гэв. Клим толгой дохив. Маракуев замын хажууд гарч, нэг том мод түшиж зогсоод

	— Би эндээс явахгүй гэв. 

	— Таны бие муу байна уу? 

	— Гайхах явдалгүй. Сэтгэл хөөрч өвдөөд байна. Би хэчнээн олон хүнийг нүдээр үзсэн гэж бодно. Тоо томшгүй шүү! Яасан ичгүүртэй юм бэ! Ямар бузар шившиг вэ!.. 

	Мөнөөхөн алиа сэргэлэн оюутны хөл нугарах шиг болоход Клим завдан сугадав. Маракуев нүүрийн боолтыг шувт татаж, хацар нүүрээ арчиж, нүд рүүгээ чичиж байгаад

	— Хоёулаа нялх хүүхэд шиг улс юм сан гэж муухай орилов. «Мань эр уйллаа шүү!» гэж Клим бодов. Энэ явдлыг үзээд Клим бүр гайхаж мэнэрч хоцорчээ. Цогтой чанга дуу шуутай, эцэг цуцахыг мэдэхгүй маргаж, баясан инээж чаддаг, ер хөдөөгийн баян хуурчин адил сайхан царайтай чийрэг залуу байтал замын хажуугийн шуудууны дэргэд, муруй муухай модны ёроолд зогсоод тамхи зуусан олон хүний тасралтгүй цувах мөр дээр эм хүн шиг хингэнэтэл уйлж байх нь ер жигтэй санагдана. Нэг сэгсгэр бараан хүн ирж Маракуевыг хараад шоолж

	— Ай оюутан чи, халуухан юм бариад уйлж байна уу? Би чам шиг залуу байсан бол доо... гэсэнд Маракуев

	— Инээд хүрмээр юм орилж байгааг би мэдэж л байна гэж амандаа үглэв. 

	Нэг галт пуужин шуугьсаар тэдний хажууханд нирхийтэл ойчиход ура хашхиралдан байсан олон хүүхдийн чимээ намдав. Бас нэг гэрэлт гал бадарч орчныг гийгүүлэв. Маракуевын царай хачин цагаараад мөнгөн усны өнгөтэй болсноо үхсэн хүний нүүр шиг ногоорон шаргалтаж ирснээ эцэст нүүрний арьсыг хуулсан мэт улаан хүрэн болж байх нь харагдав. Маракуев хацраа туулай шиг түргэн түргэн арчаад

	— Инээд хүрмээр байлгүй яах вэ! Галын наадам болж хүүхдүүд баярлалдаж байна. Гэтэл цаанаа хэн ч юу ч ойлгохгүй байна шүү гэв. Сэгсгэр эр Климтэй зэрэгцэн зогсоод нүд ирмэж

	— Эд чинь ардуудыг тэнэг улс гэж их сайн ойлгодог улс байгаа юм гэж аяархан өгүүлээд Климийн олонтоо үзсэн буржгар сахал дотроо инээмсэглэж, — Эд бол бидний эмийн санч улс, элдвийн дэмий юмаар эмнэж чадна шүү гэв. Маракуев тэр хүнийг цохих гэж байгаа мэт ухасхийн ойртоод

	— Эмнэх гэнэ ээ? Хэнийг? гэж Хрисанф бугай хоолны тасалгаанд бархирч байдаг шиг чанга хашхиртал хоёр нэг минутын дотор тав зургаан бараан хувцастай хүн тойрон шавжээ. Тойрон шавсан хүмүүс дуугүй зогсоцгоон, Маракуевыг ажиглахын хажуугаар галт пуужин харвах зүг нэгэн зэрэг харж, пуужингийн гэрэлд гуанзны байшин нэг үе үзэгдэн, нэг үе алга болж байхыг харцгаана. 

	Зоригтой ярьж байна шүү гэж Климийн ард хэн нэг хүн дуугартал ондоо нэг хүн

	— Энэ оюутан яасан юм? Явъя даа гэх нь сонстов. 

	Маракуевыг тойрон зогссон хүмүүс барьж аваад цагдаад аваачиж өгч юуны магад гэж бодоод Клим зайлан холдов. 

	Самгины сэтгэл ер нь чангахан байв. Маракуевыг ингэж уйлж байхыг хараад дотроо сэтгэл дүүрэн байжээ. Маракуевын энэ нулимс бол ёстой жинхэнэ нулимс мөн байна. Поярков огцом тууштай үг ярьдаг байснаа больж, уруу царайтай болсон, Лида үнэхээр сэжиглэн ой нь гутсан байтал нүүрээ таглаад гэмшсэн мэт царай гаргаж байсан, Макаровын шүдээ хавирч байсан нь ийм л учиртай байжээ гэж Клим бодов. Макаров шүдээ хавирч байсан нь аргагүй л тэгэх ёстой байжээ гэж Клим бүрэн ойлгожээ. 

	Эдгээр хүмүүсийн дур зоригоос гадуур илрэн харагдсан энэ бүх зан байдал бол жинхэнэ үнэн гэдэг мөн байлаа. Нэвсэртэл жанчигдсан Диомидовын шалдан бохир биеийг харсанчлан энэ бүхнийг мэдэх нь Климд ашигтай байжээ. 

	Клим буцаад хот орж байхдаа

	«Би харин жаргалтай хүн юм. Би бол олны мөр дээр ингэж яасан ч уйлахгүй. Би ер нь уйлахгүй. Яагаад уйлахгүй вэ гэвэл би биеэ худлаа цаана хүчлэхгүй юм. Тэд бол биеэ хүчилдгийн учир шүдээ хавирч байх нь үзэгдэнэ. Чухам тийм л учраас тэд нүүр амаа хачин жигтэй болгодог байна. Тэд тун ч сул дорой хүмүүс мөн. Хүн болгоны ааш байдалд Нехаева хүүхний зан чанар нуугдаатай байдаг байна шүү... Нехаевын зан авиртан гэдэг эд байна шүү!» гэж бодож их л зоримог цогтой явжээ. 

	Москва хотын дээгүүр год гэгээ татаж, сүмийн олон алтан орой гялалзан харагдах нь мөнөөхөн гал хамаандын тоомсоргүй цэргүүдийн гуулин малгайтай адилхан харагдана. Хотын байшин барилгууд асар том анжсаар газар хагалсны овоорсон шороо адил үзэгдэх бөгөөд тийнхүү хагалахдаа маш гүнзгий шан гаргаж газрын дор байсан алтыг ил гаргасан мэт харагдах ажгуу. Самгины толгой дотор бас нэг шударга анжис орж, учир утга нь эс ойлгогдох санаа бодлыг нь шулуухан зүсэж байх шиг санагджээ. Таяг тулсан хүн Климийг мөргөөд

	— Сохор юм уу? Яваач шуламс аа... гэж бархирав. 

	Тэр хүний түлхэж орилоход нь Самгин айсан ч үгүй зоримог санаа бодол нь ч самуурч тасарсангүй. 

	«Маракуев бодвол тэр буржгар ажилчинтай найзалсан байна. Хэсэгхэн ваадантай хямд чихэр боов олж авах гэж нэг нэгийгээ олон мянгаар нь дарж алж байгаа оронд хувьсгал гаргана гэж мөрөөдөж байдаг нь яасан тэнэг хэрэг вэ! Биеэ алагчид мөн!» гэж Клим бодно. 

	Энэ бодол нь мөнөөхөн олон хүний амь сүйдсэний учир шалтгааныг улам тод болгож байжээ. 

	«Тэгж нэг нэгийгээ дарж алж байж хуурмаг галын наадам, хоосон галын гэрэл сонирхдог байна шүү! Хүмүүс олон загасны түрс мөн гэж Макаровын хэлдэг зөв байна. Диомидов хэдий тэнэг хүн боловч хүмүүсийг нэг нэгээр нь саланги байлгах хэрэгтэй. Тэгвэл бие биеийг сайн харж, сайн ойлгох болно гэдэг ч бас зөв байна. Хүн болгон ганц ганцаар тулалдахын тул өөртөө зохих байртай байх ёстой. Хүмүүс нэг нэгээрээ байлдвал дийлэхэд хямдхан болно...» гэж Клим бодоод «дийлэхэд хямдхан» гэдэг үгээ их аятайхан үг олов гэж амандаа аяархан давтан хэлж байжээ. 

	Климийн сэтгэлд маш эвгүй муухай нэг зураг байдал хормын төдий үзэгдэв. Юу гэвэл гал тогооны өрөөний гол дунд нэг согтуу загасчин сөхрөн сууж, шалаар нэг хавч ямар ч зорилгогүй тэмтчин мөлхөж бяцхан Клим айгаад туурганд наалдан зогсож байх шиг санагджээ. 

	«Хавч гэдэг нь Лютов, нөгөө умзад, ер сэтгэлийн солиотой хүмүүс... Туробоев, Иноковчууд байх нь. Эдний хувь зохиол нөгөө зоорины нуугдмал хүн Яков Платоновын хувь заяатай адил болно биз. Тэд заавал сөнөх болно... Ондоо яах юм бэ?» гэж Клим бодов. 

	Ер энэ өдөр Климийн сэтгэлд тийм маягийн хүмүүс тун ч харш дайсан мэт санагдаж байжээ. Тэднээс салах хэрэгтэй. Тэд хүн болгон өөрийгөө онцгой үнэлүүлэх гэнэ. Тэд хүн болгон ямар нэг ил тод биш санаа өвөрлөн явна. Яртай түлээ адил тэд өвөр хоорондоо эвлэхгүй тул бусад хүн тэдний дээр гарч харж үл чадна. Тэднийг ямар нэг бөх утсанд хэлхэж орхивол таарах билээ. Үүний тул тэднийг шатрын бодын нүүдлийг мэдэх адил мэдэх хэрэгтэй. Энэ бодол нь Самгиныг «Кутузовынхны» талд халтируулж байв. Энэ тухай анх бодож байгаа биш үргэлж бодож явдгаа санаад Клим улам ч түргэн түргэн алхав. 

	«Энэхүү үнгэгдэж навтас болсон хүмүүс аминдаа нэлээн аятайхан аж төрж байх юм. Би ч бас амьдралд аятайхан байр суурьтай байх эрхтэй хүн шүү дээ...» гэж бодоход нь өөрөө нэлээн ондоо болж хүчжиж бусдын эрхшээлд орохгүй мэт санагдаж байжээ. 

	Маргааш орой нь Лидагийн өрөөнд сууж байхдаа өөрийгөө бусдын эрхшээлээс сул чөлөөтэй гэж үзэж, урьд шөнө үзсэн харснаа нэлээн элэглэх янзтай ярьж байв. Лидагийн бие базаахгүй, жаахан бүлээрээд санчигт нь өлбөн сувс адил хөлс бурзайвч бамбагар зузаан алчуур сайтар нөмрөөд дал мөрөө тэврэн сууж байв. Тунгалаг хар нүд нь учрыг олохгүй буюу айсан янзтай харна. Хааяа хааяа ор дэр лүүгээ арга буюу хялалзан харж байв. Түүний орон дээр Диомидов гэдрэг харж, хөмсгөө өргөөд адар ширтэн хэвтэж байв. Эрүүл гараа дэрлээд салганан чичрэх хурууныхаа үзүүрээр алтан шар үсээ имрэн имрэн харагдана. Үг яриагүй атал ам нь онгойж жанчигдсан нүүр нь хашхирч байгаа мэт үзэгдэнэ. Шөнийн өргөн нэлмэгэр цамц өмссөн нь ханцуй нь суганд нь хүртэл шамлагдаад далавчаа хумьсан шувуу адил харагдана. Энгэр заам задгай цээжин бие нь ил харагдах бөгөөд бие нь загас адил элчгүй хүйтэн цэвдэг юм шиг үзэгдэнэ. Хоолойны нь шалбархай загасны загалмай санаанд оруулна. 

	Варвара орж ирэв. Гэзгээ самнаагүй, гэрийн маахай углаж атирсан цамц өмсжээ. Нүдэнд нь уйтгар илэрнэ. Климийн яриаг хоёр нэг минут чагнаж байгаад гарснаа дахин орж ирээд

	— Оршуулгын зардалд мөнгө хүрэхгүй нь, яадаг билээ... гэж ярьтал Диомидов өндийж, исгэрэх мэт дуу гаргаж

	— Би үхэж байна гэж үү? гэжээ. Чингээд гараа сарвалзуулан

	— Би үхээгүй байна. Зайлцгаа... цөм зайлцгаа гэж муухай орилно. Варвара Клим хоёр гарав. Лида үлдээд өвчтэй хүнийг аргадаж байх нь хоолны тасалгаанд тодхон дуулдаж байжээ. 

	— Намайг эмнэлгийн газар хүргээд аль... гэж Диомидов бархирав. 

	— Энэ хүн солиорсон гэж би үнэмшихгүй байна. Би энэ хүнд ер дургүй юм, итгэхгүй байна гэж Варвара чанга ярьж байв. 

	Лида гарч ирээд толгой салаавчлан ширээнээ дув дуу гүй суужээ. Оточ олсон уу? гэж Климийн асуухад Лида гайхсан мэт харахыг үзвэл нүдний нь аяганд тогтсон хөх сүүдэр арай бага болжээ. Клим дахин асуув. 

	— Хавирга нь хугарч, гар нь булгарсан байна. Гэвч гол нь сэтгэл мэдрэлийн оёг юм. Урьд шөнөжин «Намайг битгий дараач!» гэж дэмийрэн хашхирч, улсуудыг нэг нэгнээс нь холдуулж хөө гэж бархирч байсан шүү. Тэр юу гэсэн үг юм бол? 

	— Их хаширгаатай санаа бодол мөн дөө гэж Клим хэлэв. Лида Климийг бас харж

	— Би тэр тухай ярьсангүй. Гэхдээ юу ярьснаа би мэдэхгүй болоод байна гэв. 

	— Диомидов урьд нь ч сэтгэл мэдрэлийн хувьд нэг л хэвийн биш байсан хүн шүү дээ гэж Клим их л нухацтай дуугарав. 

	— Тэгвэл хэвийн гэж ямар байх вэ? Хүмүүс нэг нэгийгээ дарж алчхаад баян хуурдаж суудаг хэвийн үү? Манай хажуугийн хашаанд шөнийн дуусан баян хуурдаж хоносон доо. 

	Макаров орж ирээд Лидаг духаараа харж

	— Та урьд шөнө унтав уу? гэсэнд Лида хялайж хараад яриагаа залгаж

	— Хэвийн гэдэг чинь тайван түвшин байхыг хэлнэ биз дээ? Тэгвэл хүмүүсийн аж амьдрал улам тайвангүй болж байна шүү дээ гэв. Макаров авч ирсэн боолт, хөвөнгийн цаасан дугтуйг задлах зуур

	— Бие эрхтнийг хэвийн байлгая гэвэл элдэв дэмий юманд уурлаж бухимдахгүй байх хэрэгтэй юм. Энэ бол амин судлалын хууль. Гэтэл бид ажилгүй алмайрч уйдаад баяр мэтийн хэрэггүй дэмий юманд уцаарлан бухимдаж суудаг шүү. Зарим хүний ухаан мангуу болдог нь үүнд оршино... гэж ярьтал Лида үсрэн босож

	— Миний дэргэд ингэж бүү ярь гэж хашхирав. 

	— Таны эзгүйд ярьж болох уу? гэсэнд Лида Варварагийн өрөө рүү зугтан явжээ. Макаров хойноос нь харж

	— Бас л голын хийтэй болох дөхөж байгаа хүн дээ. Клим хоёулаа Диомидовт жин тавья гэжээ. 

	Диомидов жин тавихад эсэргүүцсэнгүй боловч Макаровын царайг харахгүй сэн гэж хонхойсон нүдээ буруулж байхыг Клим олж харжээ. Гэтэл нэг халбага эм уулгах гэсэнд Диомидов буруу харж

	— Би уухгүй, арилцгаа! гэв. Макаров цонхоор харж дуртай дургүй ятгаж баалж байхад нь халбагатай эм нь Диомидовын энгэр дээр асгарч дусахыг мэдэх ч үгүй байжээ. Диомидов өндийж, хавдар нүүрээ үрчийлгээд

	— Та нар намайг юунд ингэж тамлана вэ? гэжээ. 

	— Эм уух л хэрэгтэй дээ гэж Макаров тоомсоргүй өгүүлнэ. 

	Өвчтөний нүдэнд хөх гал гялалзах шиг болов. Диомидов усан эмийг балгаад туурга руу нулимав. 

	Макаров огт ондоо хүн шиг мөрөө хавчиж, баахан бөгцийж зогсоод хуруу гараа нужигнуулж байснаа Климд

	— Энэ шөнө намайг сахиж хононо гэж байна гэж Лидад хэлээрэй гээд гарч одов. Диомидов нүдээ аниад хэвтэх атал ам нь ангайгаад аанай ямар нэг үг хашхирч байх шиг харагдана. Энэ байдал нь үхсэн хүн шиг аймаар харагдах гэж амаа зориуд онгойлгож байгаа биш үү гэж бодогдмоор ажгуу. Гадаа гудамжнаа бөмбөрийн дуун нижигнэж, олон зуун цэрэг нир нирхийтэл жигд алхах чимээ гарна. Тэднээс ноход айгаад галзуу юм шиг хуцаж байв. Тасалгааны дотор новш хөглөрөөд зан муутай, бас спиртийн үнэр хангинаад амьсгаа давхацна. Лидагийн ор дэр дээр бараг галзуу хүн хэвтэж байхад Клим «Энэ хүн эрүүл атал баашлан байгаа биш үү» гэж бодно. 

	Энэ жигтэй цагаахан хүйтэн гараар Лидаг тэвэрдэг биз гэж бодтол өөрийн эрхгүй цочиж босоод тасалгааны дотуур эрээ цээргүй чанга чанга алхалж гарав. Диомидов эргэж хөх няц болсон хамраа ил харуулан нүдээ нээж

	— Би Макаровоор сахиулахгүй, Лида өөрөө сахиг... Тэр хүнд би дургүй юм... гэхэд нь Клим зориуд бүр ч чанга чанга дэвслэн хажууд нь очоод хүзүүгээ гүлдийлгэж, нударга зангидан харуулж

	— Дуугүй бай! Чи муу чийгийн хорхой!... гэж аяархан занав. 

	Клим ингэж ухаан мэдээ хагас болтол уурлахыг амьдралдаа анх удаа үзжээ. Диомидовын царайд айсан байдал илэрч, нүд нь бүр бүлтийгээд салганасан гараар дэрээ татаж, толгойгоо улам наалдуулж байхыг Клим сонирхон харж

	— Дуугүй гэж байна шүү! гээд гарч явжээ. 

	Лида хоолны өрөөнд сонин уншиж байснаа сонины доогуур харж

	— Яаж байна? гэв. 

	— Дэмийрч л байна. Хэн нэгийг бөөс, бясаагаар айлгаж дэмийрээд байна гэж зальтайхан үг гаргав. 

	Хэдий сул доройхон боловч хүнийг айлгав гэж Клим бардам байжээ. Клим зориг орж Лидагийн хажууд суугаад

	— Лида, хонгор минь, чи энэ бүх явдлаа орхи. Энэ бүх явдал чинь цөм хоосон юм. Чи өөрийгөө ингэж хорлоод хэрэггүй шүү гэв. 

	— Аяар аяар! гэж Лида шивгэнэн гар өргөж, хаалга тийш сэрэмжлэн харав. Клим хүүхний алжаасан царайг ширтэж дуугаа нам болгож

	— Лида чи энэ өвчтэй шийний юм шиг хиймэл, завхарсан хүмүүсээс холдож жирийн амьдралд, жирийн хайр дурлалд орооч... гэж их л удаан ярьсан боловч чухам юу ярьж байгаагаа тэр бүрий өөрөө мэдэхгүй байжээ. Лидагийн харц байдлыг үзвэл түүний үгийг итгэж анхааран чагнах ажгуу. Лида тэр ч байтугай заримдаа өөрийн эрхгүй толгой дохиж, хацар нь үе үе туяарч байжээ. Заримдаа гэмээ мэдсэн мэт уруу харж байхад нь Клим улам зориг орж байжээ. 

	— Чиний ярьдаг үнэн. Гэвч чи аяархан ярь. Энэ залуу анхандаа тийм ер бусын хүн харагдсан юм. Өчигдрөөс үзвэл их бохир... ер энэ залуу тийм аймхай хүн гэж би ч мэдсэнгүй дээ. Гэтэл их аймхай хүн юм. Би энэ хүнийг их өрөвддөг байлаа. Гэтэл тийм биш байжээ. Гэнэт мэдвэл арай тийм хүн биш юм байна. Би их ичиж байна. Энэ бол миний буруу... буруугаа би мэдэж байна гэж Лида ярьжээ. Чингээд Климийн мөрөн дээр гараа тавиад

	— Би дандаа алдаа хийж явна. Гэтэл чи бол миний боддогоос шал ондоо хүн юм байна... гэв. 

	Клим тэр хүүхнийг тэврэх гэтэл Лида зайлж босоод газар унасан сониныг өшиглөж, Варварагийн өрөөний үүдэнд очоод чимээ чагнан зогсоно. 

	Зэргэлдээ хашаанаас баян хуурын гунигтай исгэрэх улигт дуун онгорхой цонхоор орж ирнэ. Хэн нэг хүн

	— Авс хийдэг,улс л амархан мөнгө олж байна даа! гэж атаархаж ёжтой чанга өгүүлэх нь сонстоно. 

	— Унтсан шиг байна гэж Лида хаалганаас зайлав. Диомидовыг эмнэлэгт аваачих хэрэгтэй гэж Клим их л ажилсаг янзаар ярьж

	— Лида чи ч гэсэн энэ сургуулиа орхивол таарна. Тэртэй тэргүй чи жүжигчин болж чадахгүй. Ондоо түр сургуульд орвол дээр. Бид жүжигчин биш, эрдэмтэй номтой хүн болох нь хэрэгтэй шүү. Бид чинь их зэрлэг бүдүүлэг оронд аж төрж байгааг чи мэдэж байна шүү гээд цонхон тийш заав. Цонхны цаана нөгөө баян хуурч бас нэг ондоо дуу залхуутайяа гонгинуулах нь сонстож байв. 

	Лида дуугүй л байв. Самгин явахдаа

	— Миний чамд сэтгэлтэйг чи ямар боловч санаж яваарай. Үүнийг би чамд тулгаж байгаа биш, гэхдээ миний дурлал бол гүнээ үнэн юм шүү гэжээ. 

	Клим гудамжнаа тааралдсан хүмүүсийг шудран өнгөрч их л цовоо сэргэлэн алхална. Гурван өнгийн бөсөөр хийсэн бяцхан дарцаг малгайг нь шүргэн шүргэн хийсэж байв. Дотно ойрынхоо хүмүүст тохиолдсон гай зовлонг хялбархан мартаж сурсан хүмүүс газар сайгүй баярлалдан шуугилдаж байв. Клим тэдний баяр жавхлантай царай, гоёсон хувцсыг харахдаа улам бүр хорсон жигшиж байв. 

	 «Энэ хүмүүсээс Диомидовын зэрлэг ан амьтан адил айдаг нь бас ч зөв юм...» гэж Клим бодов. 

	Клим хүн амьтангүй нарийхан гудамжаар орж явахдаа, Прейсийн харц шиг харцтай бол Лидатай туйлын тайван жирийн амьдарч болох биз» гэж бодож явав. 

	Гэтэл удалгүй Прейс уулзаад Петербургт ажил хаялт болсон гэж ярьжээ. Ингэж ярихдаа тэр ажил хаялтыг өөрөө зохион байгуулсан мэт бахдаж, өөрийн хувьд аз жаргал тохиолдсон мэт хөөрч байгаад ярьжээ. 

	— «Тэмцэх эвлэл» гэж та дуулав уу? Ажил хаялт гардаг нь тэдний ажил явуулга юм. Шинэ эрин эхэлжээ, Самгин та үзэх болно! гэж Прейс яриад мөнөөхөн хилэн хар нүдээрээ Климийг их л энхрийлэн харж

	— Та амьдралын зам, зорилго хэчнээн урт бол гэж судалсаар л байна уу? Ажилчин ангийн явж буй зам бол хамгийн дөт богино зам мөн гэж та итгэгтүн! Тэр бол их бэрх зам, гэхдээ дөт зам юм. Би бол таныг идеалист хүн гэж үзэхгүй байна. Тийм учраас таны явах зам бол тэр бэрх мөртөө шулуун зам мөн гэж би бодож байна гэжээ. 

	Прейс урьд нь оросоор их сайхан цэвэрхэн ярьдаг байсан бол энэ удаа орос биш аялгуугаар ярьж байх шиг Климд санагджээ. Түүний баярласан үгний аялгуунд ямар нэг ондоо арьс ясны хүн, ер ихэд гомдоод Орос оронд эвгүй муухай гай гамшиг учруулж өс хонзонгоо авах гэж хүсэж буй хүний харш дуу сонстож байх шиг санагджээ. 

	Ер Прейстэй уулзаад салахад л Маракуев заавал тааралддаг билээ. Энэ хоёр хүн аж амьдралын дундуур дандаа наймын тоо эсгэж дугуйран явахдаа аль аль нь өөрийн үгний дугуй дотор эргэлдэх атал дугуйн ямар нэг цэг тэр хоёрыг холбох ажгуу. Прейс Маракуев хоёрын үгээр тэмцэлдэх нь нийтэд үзүүлэх шинж чанартай агаад бусдыг сургах, бусдыг татах наадам тоглоом шиг санагдана. Харин Поярков маргах нь бага, дуу цөөнтэй болж, гитар дарах нь ховордоод улам хатаж хатангир болжээ. Энэ нь Маракуев үзтэл Варвара хүүхэнд улам дотно наалдах болсноос байж мэдэх юм. 

	Варварагийн хойд эцгийг оршуулахад тэр бээр булшны хооронд Варваратай толгой нийлүүлэн зогсоод чихэнд нь юм шивгэнэн хэлэхэд хүүхэн эргэж хараад өлөн морь адил толгой хаялан байхыг үзвэл царайд нь занасан мэт гунигт байдал илэрчээ. 

	Маракуев Варвара хүүхнийд тэдний цайны ширээнээ Варваратай зэрэгцэн суугаад тэр хүүхний дуртай жимсэн чихэр идэж байх зуур Кравчинский-Степняк гэдэг хүний бичсэн «Нуугдсан орос улс» гэдэг үнгэгдсэн номыг алгадаж байгаад

	— Ард түмнийг эрх чөлөөний тулалдаанд босгохын тул бидэнд хэдэн зуун баатар хүн хэрэгтэй байна гэж эрэлхүү өгүүлжээ. 

	Маракуев үг ярихдаа муухан шүлэглэн ярьж байх шиг санагдах боловч түүний тийнхүү цогтой ярьдагт нь Клим атаархана. Маракуевын үг ярихад Варвара уруулаа чанга жимийлгээд ногоон нүдээрээ халуун тогоо ширтэх тул тэр халуун тогооны гялгар гуулин толинд хэн нэг хүн суугаад энэ хүүхнийг сонирхон харж байхыг үзэж байгаа юм шиг санагдана. 

	Маракуевын яриаг Лидагийн чагнаж байхыг харахад их л эвгүй үзэгдэх ажээ. Лида ширээнээ тохойлдож толгой салаавчлаад оюутны дугариг царайг ном уншиж буй мэт гүйлгэн ширтэнэ. Тэр номыг Лида хэрээс хэт сонирхож байх шиг Климд санагдана. Маракуев заримдаа София Перовская, Вора Фигнерийн тухай ярихад Лида амаа ангайн алмайран чагнах бөлгөө. Тийм үед жигд ирийсэн шүд нь ил гарч, заримдаа араатан шиг, заримдаа ухаан балай хүн шиг харагдах ажгуу. 

	«Эмэгтэй баатрыг хүмүүжүүлэх нь ээ» гэж Клим бодохдоо Маракуевын тэр цогтой үгийг баахан хөргөх санаатай

	— Маккавей ялж чадалгүй үхэж байгаа бол бид ялах ёстой... гэхэд Маракуевын гал нь буурах нь ч байтугай улам дүрэлзэн шатаж

	— Ялалгүй яах вэ! Гэхдээ ямар тэмцэлд? Тавтын улаан мөнгөний төлөө тэмцэлд үү? Хүнийг цатгалан байлгахын төлөө юу? гэж тэр хүүхний нүүрэн дээр Климийг залхаах мэт зааж, царай нь галт пуужин адил гэрэлтэн

	— Энэ хүн бол дэлхий ертөнцийг гагцхүү өлсгөлөнгөөр захирч болно гэж боддог хүн юм. Бидний дээр зөвхөн үмх талхны төлөө тэмцлийн хууль байдаг, хайрлах дурлах газар байхгүй гэж боддог хүн юм. Тачаал шуналгүй үйл гавьяаны сайхан нь материалист хүнд ойлгомжгүй юм. Кихот ноёны ухаангүй ариун явдал, дэлхий ертөнцийн чимэг болсон Прометойн зоригт явдал бол материалист хүнд бол инээд хүрмээр зүйл мөн гэв. 

	Фра-Дольчино, Ян гус, Мазаниелло нарын нэрийг дурдахдаа Маракуевын уян нарийн хоолой чичирч байв. 

	— Та Геростратыг бүү мартаарай гэж Клим бүр ууртайхан өгүүлэв. 

	Клим энэ үгийг санамсаргүй хэлчхээд биеэ гайхаж нөгөө эсрэг талынхаа хүний хилэнтэйеэ орилохыг чанахгүй болов. Клим ер тийм зантай билээ.

	«Хэрэв тэр алдар нэрд гарсан бүх ухаангүйчүүдэд геростраизм харш биш бол юу болох бил ээ? Олонх сүм дуганыг баллан нураадаг нь түүний үнсэн товрог дээр нэрээ батлахын тулд биш үү? Христос гуравхан хоногийн дотор сүм босгодог шиг дахин босгохын тул нураадаг ч бас бий. Гэвч босгодоггүй шүү дээ» гэж Клим бодож байв. 

	Маракуев

	— Бид хоёрын эртүүрийн уулздаг ажилчныг та санаж байна уу? Тэд юу гэж яаж ярьдгийг та сонсдог болоосой гэж бархирав. Клим

	— Санаж байна. Таны.... гэсэнд Маракуевын царай час улайж, суудлаас үсрэн босоод

	— Тиймээ, миний уйлахад! Тэгж уйлсандаа ичнэ гэж та бодож байна уу?. Тун муухан боддог хүн юм даа та гэв. Клим мөрөө хавчиж

	— Тэгээд яах билээ. Би өөрийн санаа бодлоор гайхуулах гэж оролдоогүй шүү дээ... гэв. 

	Манай хоёр хэдэн арван чулуу адил хүнд үг хаялцсанд хоёр хүүхэн эвлэрүүлж арайхийн дуугүй болгожээ. Маракуев Варвара хоёр нэг тийш яваар гарч одоход Клим Лидагаас

	— Энэ хүүхэн Перовская шиг болох гээд байгаа юм уу даа? гэжээ. Лида юм бодож цонхоор ширтэж

	— Битгий ундууц. Аж төрөхийн тул баатар хүн хэрэгтэй гэж Маракуевын хэлдэг зөв. Константин ч үүнийг ойлгодог юм. Тэр саяхан «Болор гэж огт байдаггүй бол болор гаргаж болохгүй шүү дээ» гэсэн билээ. Энэ чинь баатрыг бий болгоход давс хүртэл хэрэгтэй гэсэн үг мөн гэж ярив. Клим Лидад ойртож

	— Тэр хүн чамд бас л сэтгэлтэй биз гэсэнд Лида

	— Яагаад? Би ойлгохгүй байна. Тэр чинь.. тийм юманд хамаагүй хүн шүү гээд Климийн тэврэх гэхэд.Чи надад битгий хүр. Би бол Константиныг өрөвдөнө. Дандаа өрөвдөх сэтгэл төрүүлдэг гэж тэр хүнийг би хэзээ ч ад үзэхгүй гэжээ. 

	Лида толины өмнө очиж Климд эс ойлгогдох харцаар нүүрээ хараад

	— Хайр дурлал ч гэсэн баатрыг шаардана. Гэтэл би бол нэг баатар нь болж чадахгүй юм. Варвара бол чадна. Түүний хувьд хайр дурлал бол мөн л театр юм. Хүмүүс хэрхэн дурлан тарчилж тэд хэрхэн хайрлаж дурлахыг хүсэж байгааг ямар нэг үл харагдах үзэгч хүн тайван харж байдаг. Тэр үзэгч нь байгаль мөн гэж Маракуев ярьдаг юм. Би эс ойлгоно... Миний санавал Маракуев ч өөрөө хайрлах дурлах хэрэгтэй гэдгээс ондоо юу ч ойлгодоггүй биз гэж ярив. Клим Лида хүүхний биед хүрэх юм сан гэж бологдохгүй тул сэтгэл түвшин байжээ. 

	Наран сая жаргаж, түүний улаавтар туяа сүмийн оройгоос салаагүй байв. Умраас хар үүл гарч, алсад тэнгэрийн дуу нижигнэн, байшингийн төмөр дээвэр дээгүүр баавгай яваа мэт сонсогдоно. 

	— Би тэнгэрт хэдий шүтэхгүй болсон байтал жигшмээр юм бодогдож, хортой муу юм үзэх болгонд тэнгэр санаанд орох юм. Хачин шүү? Би ер юу л болдог бол, үнэндээ мэдэхгүй юм гэж Лида ярив. 

	Клим ийм юм ярьж хэрхэвч чаддаггүй байлаа. Гэвч чадлын хэрээр итгүүлэн ярьсан нь:

	— Улс орныхоо соёлыг арвижуулахын үүднээс эгэл жирийн эрэлхэг ажил хийхийг цаг үе шаардаж байна даа гэж ярьтал Лидаг харвал гараа ардаа салаавчлаад тунгалаг хар нүдээрээ инээж байхад нь ярихаа болив. Клим Лидагаас ичихийг хэдийн больсон атал энэ удаа инээвхийлэхэд нь ихэд ичжээ. 

	— Чи юунд намайг ингэж харна? гэж Климийн асуухад Лида тун ч төвшнөөр

	— Миний бодвол чи өөрийн ярьж байгаадаа итгэхгүй байх шиг байна гэжээ. 

	— Яагаад? 

	Лида хариу дуугарсангүй, хэдэн минут болоод

	— Бороо орох нь. Их ширүүн орох нь дээ гэв. 

	Энэ нь яв гэсэн үг биз гэж Клим боджээ. Маргааш нь Лида дээр бас иртэл цэцэрлэгийн дотор Варваратай тааралджээ. Тэр хүүхэн цагаан банзал, ягаан цамц өмсөж, малгайдаа улаан өд хатгажээ. 

	— Та манайд ирж байна уу? гэж асуухад нь нүдэнд нь баахан даажигнах байдал илэрчээ. Би Сокольник орох гэж байна. Та надтай цуг явахгүй юу? Лида гэнэ ээ? Лида гэртээ харихаар өчигдөр яваад өгсөн, та мэдээгүй юу? гэж Варвара хэлэв. 

	— Яваад өгсөн үү? Уг нь маргааш явах гэж байсан юм сан гэхдээ Клим ичиж, ай халаг гэж бодсоноо үүнийгээ эвтэйхэн нуухыг оролджээ. 

	— Миний бодоход ерөөс явахгүй гэж байсан байх. Гэтэл Диомидов захиа бичиж, гомдол тавьж хашраасан биз гэж хүүхэн ярив. Мөлийсөн төмөр замаар галт тэрэгний дугуй чахарч түржигнэх чимээнд тэр хүүхний шувуу шиг шулганах яриа тун сулхан дуулдаж байжээ. 

	— Та бас удахгүй явна биз дээ? 

	— Тэгнээ, нөгөөдөр явна. 

	— Явахдаа салах ёс хийж манайхаар орно биз дээ? 

	— Оролгүй яах вэ! гэж Клим хэлэхдээ «Тэнэг цоохор чамтай үүрд салах ёс хийх юм сан» гэж боджээ. 

	Клим үнэндээ гэртээ харих болсон байв. Эх нь урьд нь бичээгүй хачин урт захиа бичиж Спивак хүүхний ажилсаг, чадалтайг битүүхэн магтаж, Варавка сонины газар байгуулах гэж тун ч их ажилтай байгааг мэдэгджээ. 

	«Таня Куликова үхэж, гэр зуурын ажил гүйцэгдэхгүй болов. Заримдаа ямар нэг шил сав огт хүн хүрээгүй байтал яасан нь мэдэгдэхгүй хагардаг шиг Таня Куликова санаандгүй байтал гэнэт хачин жигтэй үхсэн шүү. Нүглээ наманчлахгүй гэсэн дээ. Куликова мэтийн тийм хүмүүст атгаг сэжиг гүн шингэсэн байдаг байна. Би л тэнгэрийг шүтдэггүй болохоор тэр нь атгаг сэжиг бол уу гэж үзнэ» гэжээ. 

	Ямар ч гомдол санал тавилгүй насаараа өөрт нь харш хүмүүст номхон дөлгөөн зарагдсан хүний бүдэгхэн дүр Климийн нүдний өмнө харагдав. Таня Куликова гүн ухаан гэж мэдэхгүй, өөрийн тухай нэг ч үг дуугарахгүй, гагцхүү бусдыг аятай тавтай байлгах гэж санаа хичээл тавьдаг хачин хүн байж билээ гэж бодоход нь ихэд гунигтай санагджээ. 

	«Христосын дүр, үнэн дүр ийм байдаг бол уу!» гэж Клим бодов. 

	Гэвч энэхэн төдийгөөр бодож болохгүй. Адгуусан амьтан, жишээ нь нохой ч гэсэн хүнд их л үнэнч зүтгэнэ. Таня мэтийн хүн бол мөнөөхөн бохир зооринд мод чулууны тэнэгийг номнон суудаг хүмүүсийг бодвол ашигтай хүн, ухаан солиотой Диомидовыг бодвол хэрэгтэй хүн болох нь илэрхий» гэж боджээ. 

	Ингэж бодож суутал нь байшингийн гудамжнаа хүний хөлийн хүнд чимээ гарч, зэргэлдээ тасалгаанд хүн шуугилдаж гүвтнэж Климийн бодлыг тасалжээ. Климийн хөрш бол хар нүдтэй хөх хацартай, богинохон тайрсан өтгөн хар сахалтай, онц тодхон улаан зузаан уруултай гучаад насны чийрэг эр билээ. Тэр дандаа хар бараан хувцас өмсөнө. Өөрийгөө «модон хөгжмийн мэргэжилтэн» гэж нэрлэх боловч тэр хүнийг бялар, жимбүүр юм уу, бишгүүр үлээж байхыг нь Самгин үзсэнгүй ажээ. Тэр бараан эр дандаа шөнөөр явдаг сэжигтэй хүн байв. Үд хүргэл унтаад үдэш болтол хөзөр шажигнуулж

	 

	Тэр юунд намайг дагаж 

	Хаана л бол намайг эрнэм? 

	 

	гэдэг нэг л янзын романс дандаа аяархан гүвтнэн дуулна. 

	Үдэш болмогц бүдүүн гэгчийн таяг тулж, өндөр бүрх малгай духдуулаад гарахад нь Самгин байшингийн гудамд буюу гадаа гудамжнаа тааралдахдаа энэ хүн лав нууц цагдаагийн юм уу, мөрийтэй наадамчдын төлөөний хүн бол уу гэж боддог байжээ. 

	Энэ үдэш Клим хаалганы завсраар шагайж хартал нөгөө бараан хүн байшингийн эзний дүү хүүхнийг, өдөн дэр авдарт чихэх адил өрөөнийхөө хаалга руу чихэж хамар дороо

	— Та надаас юунд дандаа зугтаана вэ? Юунд зугтаадаг юм бэ? гэж бувтнан байхыг харжээ. 

	Клим зориуд хаалга тас хийтэл хааж, инээмсэглэн орон дээрээ суугаад

	— Яагаад чи надаас зугтаана вэ? гэж «модон хөгжмийн мэргэжилтний» үгийг итгэл дүүрэн давтан хэлэв. 

	Маргааш нь Клим гэртээ харихаар явахдаа Лидад би гимназийн жаал хөвгүүн шиг их тусгүй үг хэлжээ гэж бат итгэж явжээ. 

	«Хайр дурлалд хиймэл дүр хэрэгтэй». 

	Лида надаас зугтаажээ. Түүний гэнэт явсныг гагцхүү үүгээр тайлбарлаж болно. 

	«Хүний далд нууцыг амьдрал заримдаа сайхан тайлах нь бий» 

	Климийг харихад эх нь энхрий дотно угтсан боловч сургуулийн нээлтийн мөргөлд мужийн сайд урьсан гээд гоёж гоодсон Спивак эхнэрийн хамт яваад өгчээ. 

	Хоолны өрөөнд Варавка өглөөний цай ууж байв. Алтан саатай цэнхэр торгон хятад нөмрөг нөмөрч, хөх өнгийн татаар тоорцог тавьжээ. Сахлаа шувтран санаашрангуй инээд алдаж

	— Бид чинь яг л гурвалжны дотор сууж байна шүү дээ гэж ярьж байв. 

	Нарийн хараатай нүдний шил улцгар хамартаа тогтоосон өргөн нүүртэй, хижээлдүү халзавтар хүн Варавкийн өөдөөс харж ширээ тэгнээд их л суурьтай сууж байв. «Уран саналгын» өнгөтэй цамц өмсөж зангианы оронд хар өнгийн шижим уяжээ. Тэр хүний хамаг анхаарал хоолонд чиглэжээ. Варавка Климд тэр хүнийг танилцуулан давхар урт овог хэлээд

	— Манай сонины эрхлэгч! гэж нэмж хэлэв. 

	Варавка ярих үгээ олж ядах биш дээ. 

	— Тэр гурвалжны гурван тал гэвэл хүнд суртал, сэргэж буй ардын үзэлтэн марксын үзэлтэн энэ гурав байна шүү дээ... гэж ярихад

	— Тун зөв шүү гэж эрхлэгч хүн толгой дохитол хоолойдоо уясан шижмийн цацаг хантаазны нь цаанаас сугаран гарч таваг дээр унжжээ. Нөгөө хүн оготор улаан гараараа цацгийг хантаазныхаа цаагуур засаж хийв. 

	Тэр хүний юм идэх нь сонин бөгөөд маш хянамгай. Хэсэг хүйтэн мах юм уу гахайн өөх сэрээдэж, хутгаар илүү дутууг нь огтлон яг жигд тэгш болгоод амандаа үмхэхийн өмнө нүдэндээ ойртуулан аваачиж сайтар ажиглан харна. Өргөст хэмхийг боловч дотор нь яс байх вий гэсэн шиг маш хянамгай идэх ажээ. Хоолыг маш удаан зажилж байх нь үзэгдэнэ. Хоёр шанааны нь үс гозойж, цэвэрхэн хайчлан зассан тугдгар сахал нь хөдөлж байна. Энэ хүн ажил бүхнийг хоол иддэг шигээ маш хянамгай хийж чаддаг их найдвартай хүн бол уу гэж санагдах ажгуу. 

	Варавкийн нүүр улайгаад баавгайн нүд адил зугаатай нүдээр тэр хүний өргөн гялгар магнай, гэрэл цацарсан халзан дух, эс хөдлөх бор хөмсгийг их л ээлтэй ширтэнэ. Сонины эрхлэгчийн өргөн малигар царайд ажигламаар юм гэвэл түүний хөх уруул нь гомдсон мэт хэтэрхий унжжээ. Энэ нь олон том хүний дунд суугаа ганц жаал эд намайг яасан ч хилс зодох биз гэж бодож суугаатай чанар адил харагдана. Энэ байдал нь түүний царайг баахан олон ааштай бол уу гэмээр харагдуулна. Сонины эрхлэгч юм ярихдаа удаан, ойлгомжтой, заримдаа баахан ээдэрч, хэлэх үгээ үе үсэр нь таслан ярина. 

	— Тэгэхлээр «Оросын мэдээ» сонин энэ хязгаар нутгийн соёлын үнэн хэрэгцээг туйлын амьдаар тусгах хэрэгтэй гэж та хэлж байх шив дээ гэхэд нь Варавка Яг тийм ээ! гээд агаар шиншлэн үнэртэв. 

	Ойрхон модон байшинг үхэр буугаар буудсан мэт чих дүлийрэм их чимээ гарсанд эрхлэгч цонх тийш ёозгүй харж

	— Энэ жил их хуртай жил болох нь гэв. 

	Клим босож цонхыг хаав. Азарган бороо цонхны шилийг хайр найргүй шавхуурдаж байв. 

	— Шог зохиол бичдэг хүн манай сонинд ирнэ. Энэ хүн бол Робинзон шиг нэр алдартай хүн юм. Утга зохиолын шүүмжлэгч нэг эрүүл үзэл санаатай хүн олох хэрэгтэй. Орчин үеийн утга зохиолын энэ эрэмдэг урсгалтай тэмцэх хэрэгтэй байна. Ийм л нэг сонины ажилтан олдохгүй байна даа гэж сонины эрхлэгчийн ярихад Варавка Климийг харж ирмээд

	— Клим чи хийхгүй юу? гэв. 

	Клим дуугүй гайхаж дал мөрөө хавчив. Нөгөө сонины эрхлэгчийн уруул улам урт унжих шиг түүнд санагджээ. 

	Зарц хүүхэн кофе цай оруулж ирэв. Тэнгэрийн дуу, борооны ууртайяа хүржигнэх чимээнээ дээд давхарт төгөлдөр баян хуурын эгшиг давхар сонстож байв. 

	— Чи тэр ажлыг хийгээд үз л дээ гэж Варавкийн хэлэхэд Клим

	— Бодъё л доо гэж аяархан өгүүлжээ. Энэхэн үес Климд Варавка, сонины эрхлэгч, тэнгэрийн дуу, бороо аль нь ч сонирхолгүй, хэрэггүй байжээ. Ямар нэгэн далдын хүч түүнийг дээд давхарт татаж байв. Клим тэндээс гарч гудмаар өнгөрөхдөө толинд нүүрээ харвал их л хатангир, цонхигор, ууртай харагджээ. Нүдний шилийг авч алгаараа хацрыг үртэл жаахан зөөлөрч уяхан болох шиг санагджээ. 

	Дээд давхарт Лида ганцаар хөгжим дарж байв. Климийг хараад

	— Ээ та ирээ юу? гэж гар барив. Дун цагаахан хувцастай, хачин жижигхэн болсон мэт харагдана. Гар барихад хүүхний гар жигтэй чичирч, тунгалаг нүд. нь ер бусын эелдэг зөөлөн харж байв. Цамцны энгэр заам нь задгай, бор хэнхдэг нь ил харагдана. Лида гар барьсан хэвээр

	— Тэнгэрийн дуунд хөгжим сэтгэл ихэд хөдөлгөж байна гэв. Бас ондоо үг ярьсныг Клим дуулсангүй. Клим тэр хүүхнийг сандал дээрээс жигтэй хөнгөнөөр өргөн босгож тэврээд

	— Чи яагаад гэв гэнэтхэн яваад өгсөн бэ? гэж эрс асуув. 

	Ондоо асуух юм олдсонгүй ажээ. Клим тас харанхуйн дотор байгаа юм шигээр цээргүй аашилж гарав. Лида найгалзсанд Клим чанга тэврээд хэнхдэг цээжийг нь үнсэв. Хүүхэн гараараа, өвдгөөрөө түлхэж

	— Байг, хэрэггүй... гэж сулхан дуугарав. 

	Хүүхэн Климийг тавиулж, Клим найгалзсаар төгөлдөр баян хуурын хажууд очиж нотын дэвтэр дээр тонгойн суухад нь хамаг бие нь салганан чичирч ухаан алдмаар санагдаж байжээ. Лида ард нь холхон зогсоод эгдүүцсэн үг хэлж, ширээ дэлдэж байх шиг сонсогдох ажээ. «Би энэ хүүхэнд ухаангүй дурлажээ» гэж Клим хэн нэгтэй маргаж байгаа мэт өөртөө итгүүлэн хэлж байжээ. 

	Гэтэл зөөлөн гар толгойд нь хүрэх шиг болж, сандарч мэгдсэн дуугаар

	— Чи яав? гэж асууж байх нь дуулджээ. 

	— Би яаснаа мэдэхгүй болов гэж Клим хүүхний бүслэхээр дахин тэвэрч, ташаанд нь хацраа чанга наалдуулав. 

	— Ай тэнгэр минь... гэж Лида дуу алдах боловч биеэ зайлуулсангүй, хөл гуяа улам чанга наалдуулж байв. 

	— Лида минь одоо яах вэ? гэж Климийн асуухад Лида гарыг нь аятайхан тавиулж хажуу тийш зайлжээ. Климийн ухаан хагас балартаад нөгөө хүүхэн манан дунд зогсож байх шиг харагдаж байжээ. Лида хуучин ээжийнхээ байсан өрөөнд гараа сул унжуулан, толгой гудайлгаж тэнгэрт мөргөж байгаа мэт номхон зогсож байв. Гадаа бороо улам ширүүсээд усны тосгуур хоолойгоор борооны ус хүржигнэн гоожих нь сонстож байв. 

	— Чи яваад өгөөч гэж Лидаг хэлэхэд Самгин босож очоод харвал ондоо хүнийг яваач гэж байх шиг санагджээ. 

	— Чи эндээс гараад өгөөч, би гуйя гэж Лида дахин хэлэв. 

	Ингэж хэлснээс хойш юу болсныг санахад маш ахар богино мөчид ердөө хэдхэн хормын дотор туйлын амархан хэрэг бүтсэн шиг санагдах ажээ. Клим цонхны хажууд очиж уг болсон явдлыг эргүүлэн бодоход хүүхнийг тэвэрч өргөөд орон дээр аваачиж байсан нь санагдана. Лида орон дээр гэдрэг харж хэвтээд Климийн хоёр хацрыг хоёр алгаар хавчаад ямар нэгэн үг шивгэнэн, нүд халтирмаар харж байсан нь санагдана. 

	Лида хэдийн толины өмнө очиж хувцсаа, үс гэзгээ засаж байв. Гар нь салганан чичирч толин дотор дүрлийсэн том нүд гөлөрснийг үзвэл айчихсан байдалтай харагджээ. Лида уруулаа хазлан өвдөх уйлахын аль нэгийг тэсвэрлэн зогсож байх шиг ажгуу. 

	Хонгор минь гэж Клим толинд харж шивгэнэхдээ баярласан ч үгүй, бахархсан ч үгүй, ер Лидагийн хажууд байна гэж сэтгэл догдолсон ч үгүй, биеэ яаж авч байх, юу гэж ярихаа ч мэдэхгүй мэлрэн зогсоно. Клим эндүү харжээ. Лидагийн царай тийм чиг айсан янзтай биш, харин янзыг үзэх мэт гайхан зогсож байв. Клим хүрч очоод тэвэртэл

	— Тавиач гэж үнгэлдэж ноцолдсон ор дэрээ засав. Клим дахин цонхны дэргэд очиж зогсоод ширүүн бороо модны навч хэрхэн найгалзахыг харж байв. Хажуугийн байшингийн дээвэр дээр борооны ус бор бөмбөг шиг үсчиж байжээ. 

	«Би ч санасандаа хүрлээ шүү» гэж Клим хөөрсөн сэтгэлээ жаахан дарах хэрэгтэй гэж бодов. 

	— Чи одоо яв гээд Лида мөн л санаашрангуй янзтай ор дэрээ харж байв. Самгин дуугүй гарыг нь үнсээд гарч одов. 

	Гэвч энэ бүхэн санаснаар нь ч болсонгүй, би ер нь хууртаад л гарав аа даа гэж Клим боджээ. 

	«Гэвч би ондоо яах байсан бэ? Маргарита, Нехаева хүүхэнтэй янаглаж үзсэнтэй адилгүй байна гэж үү?» яваандаа «адил болно биз» гэж Клим сэтгэлээ амруулав

	Гэвч ингэж бодоод сэтгэл нь удаан ч амарсангүй, «Лида хүүхэн надад хишиг хайрлаж байгаа болж байгаа юм биз дээ» гэж гомдон бодов. 

	Чингээд «Энд хүүхэд байсан гэж үү? Энд хүүхэд байгаагүй биз дээ» гэдэг үг Климийн сэтгэлд орж байжээ. 

	Клим өрөөндөө очоод үүдээ түгжээд оройн цай болтол яг хэвтжээ. Үдэш болсон хойно хоолны өрөөнд орвол Спивак хүүхэн манаа шиг эргэлдэж байв. Нярайлаад бие нь нарийхан гоолиг хөх дэлэн нь том сэргэр болжээ. Тэр хүүхэн Климтэй хуучин танил адил нэлээн тоомсоргүй эелдэг мэндлээд Климийг ихэд турсан байна гэв. Чингээд халуун тогооны хажууд суугаа Климийн эхтэй яриагаа үргэлжлүүлж

	— Арван долоон охин, есөн хөвгүүн болоод байна. Гэтэл гучин сурагч байх ёстой шүү дээ гэж ярьж байв. 

	Сувдын өнгөт нимгэн эдээр хийсэн урт ханцуй дотор Спивак хүүхний гар нэвт харагдах нь тосолсон мэт ажээ. Спивак бол Лидагаас зүйрлэшгүй хөөрхөн тул Климийн аазгай хөдөлж байв. Номын үгээр их л ажилсаг номлох мэт ярихад нь Климийн аазгай бүр ч хөдөлж байжээ. Спивак хэдийгээр Климийн эхээс арван тав дүү байтал түүнээс эгч мэт үг ярьж байв. 

	— Сонины газар шүүмжлэл, ном судлалын хэлтэст чамайг орно уу гэж Варавка хэлж байна уу? гэж Климийн эх асуусанд Климийн үг хэлэхийг Спивак хүүхэн хүлээлгүй

	— Энэ тухай би танд ярьж байсныг та санаж байна уу? Та бол юмыг их шүүмжилдэг, юмыг бодохдоо их хянуур болгоомжтой, ер тэр ажилд их таарах хүн шүү гэжээ. 

	Спивакийн энэ үг хэдий үнэн сэтгэлээс хэлсэн эелдэг үг боловч түүний ярих өнгөнд баахан даапаалах аялгуу дуулджээ. 

	— Тийм шүү гэж эх нь Спивакийн үгийг дагаж, цайвар уруулаа долоов. Клим улам залуу харагдах Спивак хүүхнийг хараад «Энэ хүүхэн надаар яах гээд байгаа юм бол? Манай эх яагаад энэ хүүхэнтэй ингэж дотно үерхэнэ вэ?» гэж бодов. 

	Цонхоор нарны ягаавтар туяа тусаж байв. Спивак нүдээ аниад толгойгоо гилжийж, дуугүй инээмсэглэн сууж байв. Дээд давхарт Лида хөгжим дарж байх нь дуулдана. Клим ч дуугүй болж, цонхоор утаа адил улаан үүлийг ширтэж байв. Лидатай гэрлэх л чухал байна гэдгээс ондоо юм түүнд эс бодогдох ажээ. Миний эхнэр авах гэж шийддэг бол бас л аргагүй юм гэж Клим бодож байгаад

	Ер нь миний... гэж гэнэт дуугарчээ. 

	«Миний буруу болжээ» гэж арай л дуугарсангүй. 

	Тэгж хэлчхэж болох байлаа. Яагаад гэвэл одоо бол Лида хүүхэнд хэдий хүчтэй биш боловч урьд олон жил сэтгэл татагдаж байсан шигээ татагдахгүй байв. 

	Лида оройн цай хоолонд орж ирсэнгүй. Лида нэг бол өөрөө ороод ирэх бол уу, нэг бол хүрээд ир гэж хэлүүлэх бол уу гэж Самгин өрөөндөө хоёр хоног яг хүлээн суужээ. Клим өөрөө Лидагийн өрөөнд орохыг түвдсэнгүй шалтаг бол Лида бие муу гэж хоол цайгаа өрөөндөө зөөлгөж байв. 

	— Бие муу гэдэг нь аанай л хүнээс зайлдаг өвчин нь гэж Климийн эх ярихдаа санаа алдаж байв. 

	— Миний харахад одоогийн залуучууд их хачин этгээд зантай байх юм. Бид бага залуудаа ийм тийм гэж мэдэхгүй их зугаатай байжээ. Бидний дотроос хувьсгалын хэрэгт явдаг залуус тоо бүртгэл гэж мэдэхгүй, шүлэглэн уншаад л явдаг байсан юм даа гэж Вера Петровна ярихад Варавка

	— Тоо баримт гэдэг бол шүлгээс доргүй юм шүү. Шүлгээр намгийг хатаахгүй шүү дээ гэнэ. 

	Варавка дарснаас нэг балгаж нүдээ аниад амаа зайлж залгиад бодож

	— Одоогийн залуус үнэхээр... исгэлэндүү шүү! Хөгжимчнийд ирдэг, чиний таньдаг хэн билээ, Клим? 

	— Иноков

	— Мөн! Тэр чинь их хачин хөвгүүн билээ. Тэрүүн шиг өөрийгөө хүн бүхэнд юм болгонд харш гэж үздэг хүнийг би огт үзээгүй юм. Гадаадын хүн шиг юм аа... гээд Климийг харж ингүүхэнтэй инээмсэглэж

	— Чи өөрийгөө гадаадын хүн шиг болгодоггүй биз дээ? гэжээ. 

	Клим эх Варавка хоёрын ийм үг ярихад нь хашраад дотроо зэвүүцэж байсан учир

	— Ер манайх шиг гүрэнд... гэж үг ярих гэтэл гэнэт Лида орж иржээ. Хачин алт шиг өнгөтэй сул дээл нөмөрсөн нь Габриэль Росеттийн зурагт байдаг эмэгтэйн хувцсыг санагдуулна. Лидагийн сэтгэл санаа ер бусын сэргээд бие муудаж хэвтэв гэж өөрийгөө шоолж байх нь үзэгдэнэ. Эцэгтээ нялганан эрхэлж, энэ дээлийг Парисаас Алина явуулсан юм гэж Вера Петровнад дуртайяа ярьж байв. Лидагийн тэр хөхиүн байдал Климд нэг л сэжигтэй санагдах агаад хоёр хоногийн бодсон бодлыг нь улам хүндрүүлнэ. Лида ямар үг хэлэх буюу ер бусын явдал, хэрүүл ч гаргаж магадгүй гэж Клим бодож байжээ. Гэвч Лида урьдын адил Климийг тоож харсан ч үгүй харин дээш өрөөндөө очихдоо

	— Чи хаалгаа битгий түгжээрэй гэжээ. 

	Тэгж шивгэнэхэд нь Климийн дотор палхийж, хамаг бие нь чичирч, цохиулсан мэт найгалзан унах шахжээ. Үүнд Клим өөрийгөө айхтар голж байв. Энэ шөнө бид хоёрын хооронд сэтгэлийг догдлуулсан жигтэй явдал болох биз гэж. Клим лавтай бодож байв. Чингээд эрүү шүүлтэд орох ял заалгасан мэт өрөөндөө оржээ. 

	Лидаг их удаан, бараг үүр цайтал хүлээжээ. Хэдий гэгээтэй боловч их бүгчим шөнө болов. Нээлттэй цонхоор газар шороо, цэцэг ногооны чийглэг үнэр урсан орж байв. Гэтэл саран далд оржээ. Тэнгэрийн өнгө улам бүр харанхуйлан хөхөрч, улам их чийг хангинаж байв. Клим зарим хувцсаа тайлаад цонхон дээр сууж, чимээ чагнан байхдаа шөнийн үл мэдэгдэх дуу чимээ гарахад бие зарсхийж байжээ. «Лида ирэхгүй нь. Ер больё гэж бодсон биз» гэж хэд хэдэн удаа най тасран бодож байжээ. 

	Гэтэл Лида иржээ. Тасалгааны хаалга сэмхэн нээгдэж хүний цагаахан дүрс харагдмагц Клим тосон очтол

	— Цонхоо хаа! гэж ууртайхан дуу гарахыг олж сонсжээ. 

	Тасалгааны дотор нэвтэлшгүй харанхуй болж, Лида үзэгдэхгүй болов. Клим гар сунган тэмтрэвч олсонгүй чүдэнз зуртал

	— Хэрэггүй битгий гэрэл гарга! гэх дуун сонсогджээ. 

	Гэвч энэхэн завсар ажиглан ажвал Лида хэдийн Климийн орон дээр очиж суугаад гадуур нөмрөгөө яаран тайлж байх нь үзэгджээ. Клим шууд очиж өвдөг сөхөртөл Лида

	— Бушуухан, бушуухан гэж шивгэнэв. 

	Тас харанхуйд Лида их л ичгүүргүй аашлан, Климийн дал мөрнөөс хазаж, янаглан гийнаад амьсгаадаж

	— Янаглаж үзье... үзье... гэжээ. 

	Лида их дадлагатай хүүхэн адил Климийн хуялыг даруй сэрээж нөгөө эвтэйхэн учрыг олдог Маргарита хүүхнээс илүү шуналтай, нөгөө хагсарч хоцорсон Нехаева хүүхнээс ч илүү тачаалтай янаглаж байв. Климийн ухаан санаа нь үе үе балартаж, зүрх нь зогсох гэж байх шиг санагдаж байжээ. Лида хааяа ухилж байгаа мэт гал шиг халуухан хамаг бие нь дагжин чичирч байх нь мэдэгдэж байжээ. Гэвч хүүхнийг ухилж байна гэж Клим бодсонгүй. Хүүхэн ч

	— Үзье... үзье... гэж чихэнд нь халуухан шивгэнэх нь намджээ. 

	Лида хэдийд явсныг Клим мэдсэнгүй үхсэн мэт унтсан байжээ. Энэ шөнийн явдал маргааш нь үнэн ч юм шиг, зүүд ч юм шиг санагдаж байжээ. Клим нэг зүйлийг их тод санана, Юу гэвэл энэ шөнө тэр хоёр ер бусын үзээгүй юм биеэр амссан боловч түүний хүлээснээр, түүний бодсоноор болсонгүй мэт санагдана. Хожим хэдэн тийм халуун шөнийг өнгөрөөсний дараа Клим бүр ч тэгж боджээ. 

	Клим маргааш нь Лидаг тэврэн хэвтсэнээ нэг минут ч мартаж чадахгүй байв. Лида бол Нехаева шиг баярламаар зөөлөн хонгор үг нэг ч удаа хэлсэнгүй ажээ. Маргарита хүүхэн хэдий бүдүүн гүжирмэг янаглах авч түүнд ямар нэг эрхэм яруу уянгалаг чанар мэдэгддэг билээ. Гэтэл Лида хэдийгээр хоёр нүд тас аниад эцэж цуцахыг мэдэхгүй янаглах авч хөмсөг атируулан нэг л баяргүй, мэлзэн духанд нь гүн гүн нугалаа гарч, уруулаа тас жимийгээд үнсүүлэхгүй гэж зугтаалгана. Тийм үед урт сормуусаа дэрвүүлэхэд нь тунгалаг хар нүдэнд нь эвгүй муухай гэрэл бадрах ажгуу. Клим энэ бүхнээс ичихийг больж, харин ч энэ хүүхэнтэй учрах бүрий амтат шунал нь улам оргилдог байв. Харин Лидаг элдэв балай юм асууж шалгаахад нь Клим баахан ичингүйрч төвөгшөөдөг билээ. Лида анхандаа хүүхэд адил гэнэн хонгор зангаар элдвийг шалгаахад нь зөвхөн Климийн инээд хүрч дундад зууны элдэв заваан өгүүллэг зохиол санаанд нь ордог байв. Лидагийн гэнэн хонгор зангаар элдэв балай юм сонирхон шалгаадаг нь яваандаа ичгүүр сонжуураа алдав. Тийнхүү элдвийг асуух үгний нь цаана Климийн мэдэхгүй сонирхдоггүй юмыг олж мэдэх гэсэн илэрхий эрмэлзэл байх шиг Климд санагдах болжээ. Гэвч Лидагийн ийм элдэв шалиг юм сонирхдог нь франц ном их уншсаных, сүүлдээ залхаж хашраад болих биз гэж Клим бодож байв. Гэтэл Лида хаширсангүй. Климийн өөдөөс эгцлэн ширтэж байгаад

	— Чамд юу амтагдаж байна? Ийм юм амсалгүйгээр чи амьд явж чадахгүй хүн үү? гэхэд нь Клим

	— Янаглахад олон таван үг хэрэггүй гэж сургана. 

	— Хуурч мэхлэхгүйн тулд уу? 

	— Дуугүй байна гэдэг хуурна гэсэн үг биш. 

	— Тэгвэл аймхайн шинж дээ... гээд Лида

	— Чамд аятайхан болох үед энэ чинь намайг сайнаар ойлгож авахад чамд тус болдог уу? гэж бас л шалгаана. 

	— Тэгэлгүй яах вэ гэхэд

	— Яаж? Юугаараа? гэв. 

	Клим энэ асуултыг хариулж дийлэхгүй болохдоо басагдав гэж амаа барьж «Энэ хүүхэн намайг өөрийн зэрэгт хүртэл бууруулахын тулд асуудаг бол уу?» гэж боддог байв. 

	— Боль доо. Энэ чинь зохисгүй, хүүхдийн асуулга байна гэж Климийн уцаарлахад

	— Тэгээд юу гэж? Бид чинь хүүхэд байсан шүүдээ гэдэг байжээ. 

	Климийн ажвал Лида үргүй хоосон цэцэрхэж байх шиг санагдана. Клим ч нэг удаа ингэж хоосон цэцэрхдэг болж билээ. Лида заримдаа хагас мэдээ тавиад тав гурван минут таг дуугүй хэвтэнэ. Энэ үед Климийн бие амсхийж, Лида ер баахан солиотой нь үнэн байна. Түүний ухаангүй загнадаг нь яриа үүсгэхийн оршил болдог ажээ гэж гүн бат боддог байв. Лида их л мохдогоор янаглах ба заримдаа биеэ баалж тарчилж байх шиг санагдах бөлгөө. Тийм үед харц нь нэг л найрсаг биш буюу янзыг үзсэн байдалтай болж, тэрхүү харцанд нь үе үе хорт он гялалзан харагдана. Тэр хорт очийг унтраах гэж Клим ч бас нэлээд хүч гарган Лидаг энхрийлэн янагладаг байв. Гэвч зарим үе тийнхүү хортой гал бадрааж хардгийн өшөөнд Лидаг улам зовоомоор санагддаг байжээ. Энэ хүүхнийг урьд нэг цагт биегүй, жингүй юм шиг боддог байснаа санахад Климд эвгүй байдаг билээ. Урьд бол чухам энэ хүүхэнтэй л үнэн сэтгэлийн онцгой гүн зузаан найз болох сон, миний учраа олж, бат шулуун замд гарч зогсоход чухам энэ хүүхэн л тус болно гэж боддог байв. Тэгэхдээ жигтэй аймаар ингэж янаглах биш, найзлахыг боддог байжээ. Гэтэл одоо би хууртжээ. Ер энэ хүүхний хүсэл бодлыг нь мэдье гэж элдвийг асуухад Лида таг дуугүй байх буюу заримдаа хачин жигтэй инээмсэглэх тул Климийн үг ярих хүсэл нь даруй унтардаг байв. 

	Лида ч тэр инээмсэглэл, тэр нүднийхээ хортой галаас өөрөө айдаг мэт санагдах бөгөөд шөнө гэрэл гаргахад Лида

	— Унтраа гэж шаарддаг авай. Чингээд харанхуйн дотор

	— Ингээд л болох нь энэ үү? Шүлэгч зохиолч, хөтөч манаач нохой ч гэсэн цөм нэг адил ингээд л болчихдог уу? гэж шивгэнэж байх нь дуулдана. 

	— Лида чи ер уналтын бууралтын үзэлтэй болчихжээ. Энэ чинь чамд тусгүй... гэхэд

	— Чиний дур хүсэл энэхэн төдийгөөр ханачихлаа гэж үү? Ромео, Вертер, Ортис, Юлия, Манон нар ердөө үүний төлөө амь насаа алдаж байсан байж таарахгүй дээ! гэдэг билээ. Самгин эгдүүцэж

	— Би романтик хүн биш. Чиний энэ хэлдэг чинь доожоогүй амьтны... гэхэд Лида

	— Би өрөвдмөөр байна уу? Надад юу дутаж байна. Надад юу алга байна? Хэлээч гэж лавлана. Тэгэхэд нь Клим,

	— Чамд эгэл жирийн байдал дутаад байна гэхээс ондоо үг олж хэлж чаддаггүй байв. 

	— Муурынх шиг үү? гэхэд нь «Чи муураас ч илүү тачаалтай юм» гэж хэлэх гээд түвдсэнгүй ажээ. 

	Клим хүүхнийг уяруулан ухилуулах гэж галзуу юм шиг янаглан энхрийлэхэд Лида халуунаар янаглан гийнах боловч уйлдаггүй байжээ. Тэгэхэд нь Клим түүний нулимсыг гартал доромжлохыг түдгэлзэх бөлгөө. 

	Нэг шөнө Лида Климээс, анх эмэгтэй хүнтэй хавьтахад чамд ямар байсан бэ? гэж нөгөө улиг балай юмаа шалгаахад нь

	— Зүрх мятарч, их л ичдэг байлаа. Харин анх дээд давхарт чамд юу амтагдаж байв? гэхэд

	— Өвдөх ч шиг, шигчих ч шиг болж байлаа. Харин энэ өрөөнд чам дээр орж ирэхэд их аймшигтай байсан шүү гээд яльгүй хөндийрч хэвтээд

	— Тэгэхэд аймшигтай гэхэд ч багадна. Үхмээр санагдаж байв. Үхэх гэж буй хүний бүхий л өвдөх зовох нь арилаад ганцхан амьсгаа хураахын өмнө тиймэрхүү байдаг бол уу гэж санагдмаар шүү. Ямар огт үл мэдэх газар нисэж яваа юм шиг санагддаг юм билээ гэж яриад бас л хэсэг дуугүй болсноо

	— Заримдаа миний хамаг итгэл найдвар үхэж сөнөж байх шиг санагддаг байсан шүү. Би мэдэхгүй. Тэгээд л өөртөө уур хүрч эхэлдэг юм билээ. Биеэ өрөвдөж байгаа ч юм биш. Ердөө л эгтээ байтал өөртөө уур хүрээд ирдэг юм. Тэгэхээр л өөрийн эрхгүй нулимс гараад ирдэг юм. Чи миний уйлсныг санаж байна уу гэжээ. Клим ч хүүхний нүүрийг харахаас зовоод удаан дуугүй хэвтдэг байжээ. Чингээд ямар нэг хурц үг олж хэлэхээс урьдаар

	— Чиний энэ бол хайр дурлал биш, хайр дурлалын шинжлэл байна гэжээ. Гэтэл хүүхэн

	— Чи чанга тэвэр л дээ гэж номхноор гуйж байх нь сонстоно. 

	Лида ашгүй хэдэн хоног их томоотой байв. Элдэв юм асууж шалгаахыг больж, янаглаж тачаадавч биеэ барьж байх нь үзэгдэнэ. Гэтэл нэг шөнө бас л

	— Энэхэн төдий янаглал хүнд багадна гэдгийг чи зөвшөөр л дөө гэж шивгэнэхэд нь Клим «үүнээс ондоо чамд юу хэрэгтэй юм бэ?» гэж асуух гэснээ биеэ барьж больжээ. 

	Клим бодохдоо «энэхэн янаг жаргал» бол миний хувьд бүрэн хангалттай юм. Харин Лида л элдвийг шалгаахгүй дуугүй байвал сайн сан гэж бодно. Клим бол Лидагийн янаглалд цадаж ханахгүй байжээ. Өдий олон шөнө ингэж янаглаж байхад миний бяр хүч хаанаас ундарна вэ гэж Клим гайхна. Гэвч Лида ихээхэн хүчийг өгч буй гэдгийг ойлгож байв. Бие бялдрын хувьд ийм их тэсвэртэйдээ Клим өөртөө бахархах ба энэ хэдэн шөнийг хэрхэн өнгөрүүлсэн тухай Макаровт яривал гайхал чинь лав үнэмшихгүй дээ гэж бодно. Энэ хэдэн шөнө Клим үнэндээ ихээхэн туйлдаж байжээ. Лидагийн хэл амыг зөөлрүүлэх номхотгох, ер энгийн эвтэй болгох сон гэхдээ дандаа энэ хүүхний төлөө бодож хэвтэнэ. Лида олхио муу үг асууж шалгаадгаа болиосой энэ бурман сарыг элдэв хортой муу хэрүүл уруулгүй аятайхан өнгөрөөх юм сан гэж бодно. 

	Лидагийн нүдэнд ууртай гал гялалзах нь багадсан боловч бас л номхрохгүй байв. Улиг болсон элдэв юм шалгаах нь гайгүй болсон байтал ондоо шинэ зан араншин илэрчээ. Шөнө дунд гэнэт орноос босож цонх нээгээд шалдан шахам цонхны тавиур дээр сууна. 

	— Чи салхинд цохиулав даа гэж Климийн сануулан хэлэхэд

	— Юутай уйтгартай юм бэ! Энэ шөнө, энэ дүнсгэр нойрмог газар дэлхий, энэ тэнгэр огторгуй яасан уйтгартай харагдана вэ? Би нэг алам... нүхэнд байгаа юм шиг санагдана гэж нэлээн чанга ганирч байх нь сонсогдоно. 

	«Энэ маань сахиулсан тэнгэр адил одоо л сэтгэлээр унах нь дээ» гэж Клим боджээ. 

	Ямар нэг эвгүй бэрх явдал гарах вий гэж бодогдон Клим санаа маш зовдог байв. Заримдаа Лида хаширч залхаад гэнэт салбал яадаг билээ гэж айна. Гэтэл заримдаа өөрөө салах юм сан гэж бодно. Лидаг харахаас бас л зүрх мятраад байдаг болсноо Клим ажиглан мэдэж байв. Тийнхүү мятрах үедээ ер Лидагаас салж, өөрийгөө хохируулмаар санагдах бөлгөө. Климийн ухаан санаа мохож, орчин тойронд юу болж буйг бага мэдэх болжээ. Ер тэртэй тэргүй Варавкийн хөгжөөн дүйвээж буй үймээний учрыг олж мэдэхэд бэрх байжээ. Тэдний хоолны тасалгаанд бараг үдэш бүр Климийн танихгүй олон хүн дүүрэн цугладаг байв. Варавка оготор гараа далайж. бор сахлаа шувтарч байгаад

	— Нэхмэлчдийн ажил хаялтад Витте ёс алдаж оролцсоноос тэр ажил хаялт улс төрийн шинж чанартай боллоо шүү. Ангийн тэмцлийн онол бол социалистуудын санааны зохиол биш баримт мөн гэж засгийн газрааг ажилчдад ухуулж байх шиг санагдана гэж итгүүлэн хэлэхэд сонины эрхлэгч халзан толгойгоо дохиж зөвшөөрөн дагах бөгөөд хөх уруул нь гомдсон мэт улам унжих нь үзэгдэх ажгуу. 

	Хилэн хүрэм өмсөж. хүзүүндээ гоё зангиа зүүсэн тоншуул шиг хамартай, шар хацарт нь мэнгэр ханиадтайн толбо бүхий хүн

	— Зарим хүн амины байшин хашаатай, нөгөө зарим нь ердөө л уушгины сүрьеэгээс ондоо юмгүй байхад ангийн тэмцэл бол үл гүйцэлдэх хоосон юм биш гэж бараг амандаа үглэнэ. 

	Тэр хүн Климтэй танилцахдаа махлаг чийрэг гар сарвайж, Климийг тэсэж ядсан мэт харж

	— Миний овог Нароков гэдэг. Робинзон гэж дуулсан уу? гэжээ. Байн байн годгонон босож, тогтож ядсан хүн байв. Хар өнгөтэй цагаа гарган харж, армаг тармаг сахлаа мушгиж, хорхой идсэн шүдэндээ зуугаад, нүдээ аньж, нүүр амаа татвагануулан ёжтой инээвхийлэн, ямар нэг муухай үнэр авсан мэт хамрын нүхийг сарталзуулна. 

	Климтэй дахин нэг уулзахдаа, Миний шог найруулал бичсэний учир нэг сонин бүрмөсөн хаагдаж, нэг сонин гурван сараар хаагдаж байлаа. Хэд хэдэн сонины газар «сануулга» авсан нь бий. Би хаана явсан хот болгонд мужийн сайд нартай ямагт дайсан болж явдаг хүн гэж ярьжээ. 

	Шоронд сууж байгаад саяхан хижгээр үхсэн миний танил нэг тоо бүртгэгч хүн намайг «Мужийн сайд нарын ташуур» гэж нэрлэдэг юм сан гэж ярихад нь наадам хийж буюу үнэнээс хэлж байгааг нь ялгахад бэрх байжээ. 

	Энэ хүн бусдыг дандаа сормуусныхаа үзэх мэт даажинтай харж байхыг Клим ажиглан мэджээ. Сонины газар байгуулалцсан Варавкийн хоршоо Павлин Сапельсвич Радеев зөөлөн сандалд шигдэн сууна. Эелдэг ухаалаг нүдтэй, хөнхөр духтай, татаар хүн адил дугариг царайтай сахлаа нямбай гэгч зассан энэ хүн бол аминдаа хоёр уурын тээрэмтэй хүн ажээ. Варавка тэр хүнийг ихэд хүндэлдэг бололтой, яах нь вэ, юу хэлэх нь вэ гэсэн янзтай татаар маягийн царайг нь үргэлж ажиглаж байх нь үзэгдэнэ. Константин Победносцев улс төрийн ичгүүргүй байдал гаргав гэж Варавкийн эгдүүцэн ярихад Радеев

	— Бясааны муухай үнэртэй байдаг нь бясаандаа жаргал юм гэв. Радеевын амнаас Климийн анх дуулсан үг бол энэ байлаа. Лавын өнгөт, яг үнэнээр хэлбэл гууль шиг махлаг гөлгөр нүүртэй, лагс хүнд биетэй томоотой энэ тээрэмчний амнаас тийм үг яаж гарна вэ гэж Клим гайхжээ. Дуу хоолой нь тийм чиг тунгалаг биш хэвтэрт удаан хэвтсэн хүн шиг «о» авиаг их л ядан хэлж байв. 

	— Боборыкин «Василий Тёркины» амбаарын Сократ гэж таныг харж бичсэн биш үү? гэж Робинзон эрээгүй асуухад Радеев тарган болцгор гараа гэдэс дээрээ тавьж эрхий хуруугаа эргүүлэн наадаж

	— Тэр муу зохиол. Гэхдээ үнэн юм бий шүү, намайг бичсэн нь биш, гэхдээ бие хүнийг харж бичсэн байлгүй. Худалдаачдын дотроос юмыг сэтгэгч хүн гарч байсан юм шүү гэв. 

	Энэ худалдаачин лав зальтай, харгис хүн бол уу гэж Клим анхандаа бодож байв. Серафим Саровский их чадалтай хүн гэж ярихад Радеев сүүрс алдаж

	— Үхсэн хатсан номлогчдын тийм зохиол биднийг сайн юманд хүргэхгүй дээ. Ер амьд байгаа нь ч гэсэн дээ! Бид чинь энэ ажлыг дуртайдаа хийж байгаа биш, гачигдаж зүдрээд хийж байгаа биш, ер дадчихсан юм. Тийм шүү дээ! Хүн бүхэн нүгэл хилэнцтэй, хүн бүхэн нэг янзын нүгэлт газрын ажлаар амь зууж байгаа юм гэдгийг зөвшөөрсөн нь дээр байх аа гэв. 

	Радеев бол ярих дуртай, юм болгоны талаар сул чөлөөтэй ярьж чаддагтаа бах хөөр болдог хүн байв. Түүний сулхан дуу хоолой, намуухан үгийг чагнаж байхад тэр хүнтэй нийлмээр эвтэй санал олныг сонсож болох юм байна гэж Самгин боджээ. 

	— Манай залуу үеийн хүмүүс дотроо их харгалдах болжээ гэж Тимофен Степанович таны хэлдэг зөв байна. Үүнд эгдүүцэн уурлах хэрэг байна уу даа? гэж Радеев асуугаад хув шиг нүдээрээ инээвхийлж, сонины эрхлэгчид хандаад өөрөө хариулахдаа

	Хэрэггүй юм шиг санагдана. Миний бодвол тариачдаар нүүр барьж, Николай Чудотворцыг түшиж Герценд, славян хэлд шүтдэг хүмүүс, нөгөө Дарвиныг түшиж Гегель, Марксыг шүтдэг хүмүүс хоорондоо мөргөлдөх нь манай улсын хувьд маш ашигтай юм биш үү гэв. 

	Радеев ингэж хэлээд түр амсхийж, хуруугаа улам түргэн түргэн эргүүлж, сонины эрхлэгчийг харж эелдэг инээмсэглэв. Нөгөө сонины эрхлэгч доод уруулаа татавч дээд уруул нь шулуун унжих тул нүүр нь улам богинохон, улам өргөн болж харагдах бөгөөд мөн инээмсэглэх аядахад нь нүдний шилний нь цаана эв хавгүй бүдэг толбо хөдөлж байв. Радеев дуугаа нэлээн уянгалаг өндөр болгож

	— Энэ бол тэдний хагарлын гол шугам юм. Ажаад байвал бас нэг ашигтай юм харагдаж байна. Юу гэвэл идэр хөвгүүд одоо зөвхөн ардын гаслан зовлонгийн тухай биш, орос улсын хувь заяаны тухай, Номхон Дөлгөөн гадаад далай хүрэх Сибирийн их замын тухай, ер их сонин сонин юм бодож ярилцах болжээ гэж бас түр дуугүй болох нь их утгатай үг ярьж байна даа гэж бусдаар бодуулах гэсэн бололтой харагдана. Тээрмийн эзэн балтгар хөлөөрөө шал дээр нааш цааш балталзан явж байгаад

	— Зарим хүмүүс бодгальч үзэлтэй болж байгаа нь мөн л ашиггүй биш юм. Тэрхүү үзлийн нь цаана Сократчууд нь нуугдаж өөрсдийгөө мөн софичуудын эсрэг хамгаалалтыг гүнзгийрүүлж байж болох юм. Ер манайд залуу улс их сонин өсөж ургаж, их юм хийнэ гэж байна шүү! Лев Толстойн шууд номнол сурагч хөвгүүдийн дунд явахгүй болжээ. Архдуудын дунд ч явахгүй болсныг их анхаармаар байна шүү гэв. 

	— Тийм дээ гэж сонины эрхлэгч нүднийхээ шилийг автал голын хар нь бор туяатай онигор нүд ил гарав. 

	Энэ хүн Радеевын үгийг туйлын анхааралтай чагнана. Варавка ч тээрмийн эзний гуулин шар царай хануур хорхой адил уруулаас харц салгахгүй чагнадаг билээ.

	— Тээрэмчин маань тэднийг сайхан өнхрүүлж байна шүү! Даанч хүүхэд шиг сайхан дотортой юм аа! гэж тэр бээр хэлээд инээвхийлнэ. 

	Варавка Радеев хоёрт мэг адил шинж бийг Клим ажиглажээ. Юу гэвэл Варавкийн гар, Радеевын хөл хэтэрхий богинохон ажээ. 

	— Радеевыг халуун усанд орж байхыг үзвэл сонин биз. Нүцгэн байгаа нь лав халуун тогоотой адилхан даа гэж Иноков хэлж билээ. 

	Иноков Оренбург юм уу, Турхайн аймаг ороод саяхан ирсэн байв. Красноводск, бүр Перс улс орсон ажээ. Тоос шороо нэвт шингэсэн мэт бор өнгийн хачин зотон өмд цамц өмсөж, улавч шаахайг холхиндог углаад өргөн хүрээтэй сийрсэн малгай тавьсан нь үс нь урт унжаад Робинзоны тухай нэгэн хямд номын хавтсанд байдаг Робинзон Крузогийн хөрөгтэй адилхан харагдах ажээ. Тасалгааны дотуур тогоруу адил алхлан, наранд түлэгдсэн хамрынхаа хэсэг цагаан хайрсыг хуруугаар маажиж унагаад эрс чангаар

	— Тэр Башкир, халимгууд чинь дараас болсон улс юм. Ажил хийж чадахгүй, эрдэм сурах авьяас байхгүй, бүр өвгөрчихсөн улс юм. Персүүд ч ялгаагүй гэхэд Радеев их л ээлтэй харж, толийтол самнасан хөмсгөө хөдөлгөв. Харин Варавка сэтгэл цогтой болж

	— Тэгээд таны бодлоор бол тэднийг яах вэ? Зодох уу? Өлсгөж алах уу? гэсэнд Иноков

	— Намрын навч шиг юм гэж батлан хэлээд хээр талын халуун тоосыг үлээх адил хамраар тургив. 

	«Намрын навч гэнэ ээ!» гэж Клим амандаа үглэв. Тэр хачин жигтэй улсыг ажиглан суухдаа тэд зохих байрнаас ямар мэг юмаар хөдөлсөн байна гэж бодов. Хүн болгон улам ил тод байхын тул ямар нэг нэмэлт, засвар үг шаардана. Тийм хүмүүс Климийн нүдний өмнүүр их олноор өнгөрөх болов. Тэр залхуу хүрмээр хүмүүсийн дунд байх гэдэг тэсгэлгүй бэрх болж байжээ. 

	Дээд давхраас Лида бууж ирэв. Лида буланд төгөлдөр баян хуурын цаана суугаад аанай сиймхий шаа ороолтоор цээжин биеэ хучаад гаж нүдээр хүмүүсийг ширтэнэ. Хөх өнгийн алчуур нөмөрсөн нь нүүрэнд нь эвгүй муухай сүүдэр тусна. Лида дуугүй сууж байхад Климийн сэтгэл тэнэгэр байна. Хэрэв Лида үг яривал Клим маргах болно. Клим өдөр хүний дэргэд Лидаг энхрийлдэггүй байв. 

	Климийн эх зочдын дэргэд биеэ ихэмсэг авч байна. Зочдыг харж их л ивээлтэй инээмсэглэх ба зориуд хуурмаг гунигтай царай гаргана. 

	— Зооглогтун! гэж сонины эрхлэгчийг, Иноковыг Робинзоныг дайлж, тавагтай талх, тос, бяслаг, ваартай бяцхан чанамал жимс дөхүүлэн тавина. Спивак хүүхнийг Лиза гэж дуудаж, санаа нийлсэн янзтай бие биеийг ээлжлэн харна Спивак эхнэр хүн бүхэнтэй их л цовоо дуугаар маргаж байх нь үзэгдэнэ. Ялангуяа Иноков гадаснаас уяж орхисон тугал адил Спивак эхнэрийг тойрон эргэх тул Иноковтой илүү их маргана. 

	Спивак хүүхэн зочноос илүү гэрийн эзэн шиг харагдах тул Клим түүнийг сэжигтэй янзаар хардаг билээ. 

	Гаднын улс цөм явахад Спивак Лидатай цэцэрлэгт суух юм уу, дээд давхарт өрөөнд нь орж сууна. Тэр хоёр ямар нэг зүйл их л халуунаар ярилцах тул Клим далдаас чагнах юм сан гэж их хүсдэг байжээ. 

	— Энэ их сонин ном шүү гэж Климд Рене Думик, Пеллисье, Франсын шарлачихсан хавтастай номууд авч өгдөг билээ. 

	Тэгэхэд нь «Энэ хүүхэн намайг хүмүүжүүлэх гэж юунд оролдоно вэ?» гэж Клим бодоход нь Нехаева хүүхэн бас Рафаэл Рошгросс Стук, Клингерын зургаас хуулсан бүтээл мөн уналтынхны шүлэг зохиол бэлэглэдэг байсныг санадаг байжээ. 

	«Хүн болгон намайг өөрсөдтэйгөө адил болгохын тул надад ямар нэг зүйл тулгахыг оролдоно. Гэтэл би хэнд ч юу ч тулгадаггүй» гэж Клим бардам бодох боловч утга зохиолын тухай Спивакийн яриаг онц анхааралтай чагнадаг байв. Оросын шинэ яруу найргийн тухай ярих нь Климд аятайхан санагдана. 

	— Одоогийн залуу хүмүүс Оросын утга зохиолын энэрэнгүй уламжлалаас түргэн ангижрах гэж их яарах юм. Үнэндээ тэд одоохондоо Парисын шүлэгчийн зохиолыг зөвхөн орчуулж, хуулцгааж, байна. Удалгүй Оросын утга зохиолын агуу их зүйл явдлын тухай зохиолын өчүүхэн хулгай гарав гэлцэн нэг нэгийгээ сайн санааны үүднээс шүүмжлэх болно. Миний бодоход Тютчеваас хойш уналтын үзэлтэн Монмартрыг харанхуй мунхгаар магтах болжээ гэж Спивак ярина. 

	Варавкийн тасалгаанд заримдаа Иван Дронов зодуулсан муур шиг сэмхэн орж ирнэ. Тэр цэвэрхэн хувцаслаж, хачин чахардаг шаахай өмсөөд бичгийн сав сугавчлан явна. Дорд тушаалын хүн том даргынхаа хүүтэй мэндлэх мэт Климтэй хуурмаг даруу царай гарган мэндэлдэг байв. 

	— Хир амьдарч байна даа? гэж Климийн асуухад

	— Муугүй л байна, танд баярлалаа... гэж хэлэхдээ «Та» гэдэг үгийг онц тод хэлэхэд нь Клим ичдэг байжээ. Чингээд хэн хэн нь «Та» гэж ярьдаг байв. Дронов явахдаа

	— Маргарита танд мэхийн ёслоорой гэсэн юм сан. Хийдийн сургуульд үйл зааж буй гэв. 

	— Тийм үү? гэж Самгины хэлэхэд

	
— Тийм. Бид байн байн уулздаг гэжээ. 

	«Энэ үгийг надад юунд хэлэв?» гэж Самгины сэтгэл зовж, хойноос нь нүднийхээ шилэн дээгүүр харсаар хоцорчээ. 

	Гэвч тэр даруй Дроновыг мартжээ. Климийн хамаг сэтгэлийг Лида хүүхэн эзэмдсэн тул санааг нь илүү ихээр зовоож байжээ. Лида бол Климийн санаснаас огт ондоо хүүхэн байжээ. Лида бие галбирын талаар улам дур татам болж, Климд баахан хүлцэнгүй хандах болжээ. 

	— Чиний юу чинь ондоо болчхов хэл дээ? гэж ямагт даажигнан асуудаг болжээ. 

	«Юу ч ондоо болсонгүй» гэж хэлэхийг Клим хүсэхгүй байв. 

	«Би эндүүрснээ ойлгосон шүү!» гэж хэлж чадах байвч ингэж үнэнээ хэлэх сэтгэл түвдэхгүй ажээ.Ер нь миний буруу бодож байсан нь үнэн юм. Үүнийг Лидад хэлэх ёстой гэж бас л сайн итгэхгүй байжээ. Эл учир

	— Энэ тухай ярихад эрт байна гэдэг байжээ. 

	— Миний хувьд бол ондоо болсон юм юу ч алга гэж Лида шивнэнэ. Шөнийн бүгчим, харанхуйд тэгж шивгэнэх нь аймаар байжээ. Ер Лида элдэв муухай зүйл асуухдаа өөрөө ч ичсэн мэт ямагт шивнэн асуух бөгөөд тэр нь бүр ч ичгэвтэр сонстох тул бүр ч бэрх байдаг ажээ. Клим нэг шөнө хүүхний сэтгэлийг илбэн засах үг ярьсанд Лида

	— Байзнаараа. ийм үг ямар номд байдаг бил ээ? гэж бодоод

	— Энэ чинь Стендалийн «Дурлалын тухай» гэдэг номд байдаг үг байна гэжээ. 

	Лида орноос үсрэн босож тасалгааны дотуур явахад нь шалан дээр ургаа модны сүүдэр адил өтгөн хар сүүдэр тусна. Хөлдөө хар оймс өмссөн тул хөл нь сүүдрээс эс ялгарах бөгөөд сарны туяанд цэнхэрдүү үзэгдэх цамцны нь сүүдэр мөн тусаж, Лида хөлгүй нисэж байх шиг харагдана. Цонхоор хараад толины өмнө очиж биеэ ажиглан харах нь хачин инээд хүрмээр билээ. Толины өмнө очиж зогсоод уруулаа хазаж, хөмсгөө өргөөд хөхөө, гэдсээ гуяа илж үзнэ. Толин дотор хүүхний нүцгэн биеэс гадна бараан өнгийн цаасаар цаасалсан туурга харагдана. Лида хоёр болж нэг нь амьд биеэр тасалгааны дотуур явж байхад нөгөө нь толин дотор хоосон гулгах мэт харагдах нь их л эвгүй билээ. 

	— Чи жирэмсэн болов гэж бодоод байна уу даа? гэж Климийн эелдэг биш асуухад гар нь сул унжиж түргэн эргэж харж айсан мэт

	— Юу-у? гэжээ. Чингээд ширээнээ очиж суугаад гомдоллон шивгэнэх нь

	— Эр хүнтэй хавьтсан төдийгөөр заавал хүүхэд олох албагүй. Тэгээд ч зургаан долоо хоног болоогүй байна шүү дээ гэжээ. Клим хорыг нь малтаж

	— Чи хүүхэдтэй болохоос айж байна уу? Энд долоо хоног тоолж байх ямар хэрэг байна? гэхэд Лида хариу хэлсэнгүй яаран хувцаслаж байв. 

	— Чи хүү охин хоёртой болох юм сан гэж ярьж байснаа санаж байна уу? гэж Клим асуув. 

	Лида биеэ шалавхан нуух гэсэн юм шиг маш түргэн хувцаслаад

	— Тэгж ярьсан бил үү? Санахгүй байна гэв. 

	— Тэгэхэд чи аравтай байсан шүү дээ.. 

	— Одоо бол охин хөвгүүн гэдэг надад тийм чиг аятайхан эс санагдана гээд бөхийж гутлаа өмсөх зуур

	— Эм хүн болгон хүүхэд төрүүлэх эрх байхгүй гэв. 

	— Уухай, яасан сүрхий гүн ухаан бэ! Лида орны дэргэд очиж

	— Тийм шүү. Хүн болгон албагүй. Жишээ нь чи нэг муу ном бичих юм уу, зураг зурж гаргавал хортой юм алга. Муу хүүхэд гаргавал залхаал үзэх болно шүү дээ гэхэд нь Клим эгдүүцэж

	— Чи бас хаанаас ингэж хөгшин хүн шиг ярьдаг болов? Дуулахад инээд хүрнэ. Спивак ингэж ярьдаг юм уу? гэжээ. 

	Лида өлмий дээрээ сэмхэн сэмхэн гишгэсээр хөнгөнөөр гарч явав. Хэрэв банзлаа өргөөд явсан бол яг гудамжны шалбаагт яваа юм шиг харагдах байсан биз. 

	Яагаад ч юм Клим Лида хоёр сав л хийвэл яриа таарахгүй зөрдөг болсон боловч Клим энэ хэрүүл шиг яриаг болиулж чадахгүй байв. 

	Лидагийн жирийн нэг юм асуухад нь Клим, тун ч тоомсоргүйгээр

	— «Гэр бүлийн ариун цэвэр» гэдэг ном байдаг юм. Чи түүнийг олж унш. Эсхүл хүүхэд төрүүлэх сургаалын сурах бичиг олж ав л даа гэж Климийн хэлэхэд Лида орон дээр сууж өвдгөө тэвэрч, өвдөг дээрээ эрүүгээ тавиад

	— Төрүүлэх сургаал юм болгонд хамаатай гэж чи бодож байна уу? Шүлэг зохиол яах бил ээ? Шүлэг ямар хэрэгтэй юм бэ? гэв. 

	— Үүнийг чи Макаровоос асуу гээд Клим мушилзаж

	— Макаров бол «Муруй өвдөгний гудамжны янаг амрагийн дуучин» хүн гэж Маракуев тун ч онож хэлсэн юм шүү гэв. 

	Лида эргэж чигчий хурууныхаа хумсаар Климийн хөмсгийг засаж

	— Чи тусгүй юм ярих юм. Чиний үг ярихыг үзвэл шалгалт өгч байгаа юм шиг санагдана гэхэд нь Клим

	— Аргагүй шүү дээ. Чи дандаа асууж шалгаана болсон хойно гэв. Лидагийн дуу хоолой бага хүүхдийн адил шингэрч

	— Би бол чамтай маргаж хэрэлдэхгүй сэн гэхдээ чиний үгийг дагадаг юм даа. Чамтай маргаж хэрэлдвэл болох авч ашиггүй юм. Чи бол их бултамтгай хүн. Ер чамд өөрт чинь эрхэм санагдах үг байдаггүй шүү гэжээ. Самгин одоо л шийдвэрлэх үе ирэх нь гэж бодоод

	— Чи дандаа юунд ингэж ярина. Би учрыг олохгүй юм гэхэд

	— Юунд ярина вэ гэнэ ээ? Нэг дуурьд «Хайр дурлал гэж юу вэ?» гэж дуулдаг. Би бол энэ тухай арван гуравтайгаасаа, ер өөрийгөө хүүхэн болов гэж бодсон тэр цагаас хойш бодож явна. Тэгэхэд тун ч хорсмоор санагдаж байсан шүү. Би үүнээс ондоо юу ч бодож чадахгүй болсон юм гэж ярив. 

	Лида ингэж ярихдаа баахан мэгдэж, гэмээ мэдэж байх шиг Климд санагджээ. Клим царайг нь харах сан гэж чүдэнз зуртал Лида нүүрээ таглаад аанай

	— Гэрэл гаргаж хэрэггүй гэж. эгдүүцэн хэлэв. 

	— Чи харанхуйгаар л алиалж байх дуртай юмаа даа... гэж Клим хэлчхээд дэмий юм болов гэж амаа барьж байжээ. 

	Гадаа салхи хөдөлж, модны найлзуур цонхны шил шүргэж хаалт модыг мөчир балбаж байх нь сонстож байв. Бас нохойн гөлөг нойрон дундаа гийнаж байгаа мэт жигтэй гийнах чимээ гарна. Тэр гийнах чимээ Лидагийн шивгэнэх дуутай нийлээд Лидагийн үгийг их л гаслантай мэт болгож байв. 

	— Хүн нэг нэгэндээ худал хэлж хэрэггүй юм. Гэтэл хүмүүс эвтэй аятай аж төрөх гэж худал хэлнэ. Би бол аятай эвтэй байхыг боддоггүй хүн гэж чи ойлговол зохино шүү. Би ер юу хүсэж явдгаа мэддэггүй шүү. Намайг баахан хуучны үзэлтэй хүн гэж чиний хэлдэг зөв. Үүнээс болж би юунд ч дурладаггүй, юм болгон зохих ёсоороо байгаа биш, нэг л хуурамч юм шиг санагдаад байдаг юм гэж Лида ярьжээ. 

	Клим энэ хүүхэнтэй амрагийн холбоотой болсноос хойш анх удаа ингэж сэтгэлд зохистой үг олж сонсжээ. 

	— Тийм шүү. Олон юм хүний хоосон санааны зохиол гэж би мэддэг юм гэжээ. 

	Клим бас анх удаа Лидаг онцгой янаглан энхрийлж, сэтгэлийг нь уяруулж уйлуулмаар санагджээ. Тэгвэл энэ хүүхэн биеийнхээ тачаалыг ил гаргадаг шигээ сэтгэлийнхээ үгийг хялбархан ил гаргах вий гэж Клим боджээ. Одоо л нэг цочирдон гайхмаар жирийн цэцэн үг хэлж, тэр хоёрын үзэж өнгөрүүлсэн бүхнээс хэдий гашуун боловч тустай шүүс шахаж гаргах вий гэж Клим бат итгэж байжээ. 

	— Миний бодвол жаргалтай хүн гэдэг бол залуу улс биш, согтуу хүмүүс мөн. Та бол Диомидовыг ойлгоогүй шүү. Түүнийг ухаан солиотой хүн гэж бодсон биз. Диомидов «Магадгүй тэнгэр гэдэг хоосон санааны юм байж болно. Гэтэл сүм байна. Тэгвэл зөвхөн тэнгэр хүн хоёр л хэрэгтэй, чулуун сүм байхын хэрэггүй юм. Байгаа юмнаас айдаг байна» гэж ярьдаг юм гэж Лида шивнэж байв. 

	— Тэр чинь мангуу улсын замбараагүй үзэл юм. Би бас мэднэ ээ. «Мод бол тэнэг, чулуу бол тэнэг» гэх мэтийн шал дэмий үг их дууллаа! гэж Клим яаран хэлэв. 

	Клим ингэж хэлэхдээ их утгатай үг хэлэв гэж бодсон боловч тэр утга санаагаа гаргахдаа Лидагийн лав хэдийн олж дуулсан бусдын үгээр хэлснээ мэдэв. Өөрөөс зохистой үг эрэх, Лидагийн шивнэхийг дуугүй болгох гэж Клим гараа хүүхний мөрөн дээр тавьтал хүүхэн дал мөрөө зайлуулж, Климийн тохойд оржээ. Клим тохойгоо чангалан хүүхнийг тэврэх гэтэл Лида

	— Тавь! гэжээ. 

	— Яах нь вэ? 

	— Явах минь

	Чингээд Лида босоод явчихжээ. Клим харанхуй чимээгүй өрөөнд ганцаар үлджээ. Лида үг хэлэхээс айсан мэт ингэж гэнэт босон явдаг нь олонтоо боловч энэ удаа гомдмоор түргэн босоод явчихжээ. Тэгэхдээ бас Климийн хэлэх гэсэн үгийг сүүдэр адил хамт аваад явчихсан шиг санагджээ. Клим орноос үсрэн босож цонхоо нээв. Тасалгааны дотор салхи шургаж, тоос үнэртэх агаад Клим ширээн дээр байсан номын хуудсыг ууртайхан эргүүлж байхдаа

	«Маргааш чамтай ярина даа! Нэлээн олон ааштай, чалчаа... хүүхэн шүү» гэж бодоод цонхоо хааж орондоо орж хэвтжээ. 

	Лида бол тун ч ааш нь олдохгүй хүүхэн мэт санагдана. Энэ хүүхнийг хоёр ааштай хүүхэн гэж Клим бүр дээр үед хэлсэн билээ. Сүүлийн үед Лидагийн царайд Климийн хэдийн танил нэг ааш байдал ил харагдахаас гадна бас түүний мэдэхгүй ааш байдал илэрдэг болсон байжээ. Лида гэнэт эцэгтээ, Вера Петровнад их л эелдэг болсны дээр бас Спивак хүүхэнд их л энхрий сайн болсон үзэгдэнэ. Зарим өдөр Лида хүн бүхнийг их л зөөлөн халамжтай мөртөө баахан гунигтай харж байхыг үзээд одоо л энэ маань надтай дэмий амраглав гэж амаа барьж, энэ тухай бусдад ярьж тунгалаг хар нулимс асгаруулах нь дээ гэж Клим боддог байв. Тунгалаг хар нулимс Климд их л аятайхан санагдах бөлгөө.

	Лида Климийн эхийг онц хичээл тавьж асрах болсны учрыг Клим тун ч олохгүй байв. Вера Петровна Лидатай нэлээн энхрий зөөлөн үг ярилцах боловч түүнийг нь эгцлэн харж чадахгүй, Лида дух руу нь түүнээс дээгүүр харж байх нь үзэгдэнэ. 

	Гэтэл тийнхүү сайнаар асардаг нь гэнэт тасраад харин ч Климийн эхэд муухай аашилдаг болжээ. Нэг үдэш оройн цай ууж байх зуур Вера Петровна Лидад

	— Зөв шүүмжлэл бол нэг бол бат сүсэг, нэг бол нарийн эрдэм энэ хоёрт тулгуурладаг юм. Би чамайг тийм чиг их сүсэг итгэлтэй хүн гэж итгэхгүй байна. Нөгөө талаар чиний эрдэм мэдлэг ч хангалттай биш шүү гэж сурган ярихад Лида тас дайраад

	 — Морин тэрэгний хөтөч Михаил дэмий л бархирч... ч ярихаас биш, хаашаа тойрч гарах замаа харахгүй хүн юм. Хүн дайруулчих вий гэж би айх юм. Нүдний хараагаар тун муудсан хүн байна. Яагаад та тэр хүнийг эмчлүүлэхийг боддоггүй юм бэ? гэж ихэд санаашрангуй өгүүлээд Варавкийг харав. Вера Петровна дал мөрөө хавчив. Варавка 

	— Эмчлүүлэх гэнэ ээ? Тэр чинь жаран дөрөв хүрсэн хүн... Хараа орно гэж өнгөрсөн биз дээ гэжээ. 

	Лида гарч явжээ. Хэдэн минутын дараа цэцэрлэгийн дотор Спивактай ихэд хөхиүнээр үг ярилцаж байхыг Клим чагнажээ. 

	— Бусдын алдааг би яагаад засах ёстой гэж? гэж Лида асууж байх нь дуулджээ. 

	Би Лидагийн өмнө гэм буруу хийсэн юм шиг намайг Лида их л хөндий хүйтнээр үзэх болжээ. «Чамтай маргааш заавал ярилцана даа» гэж Клим боджээ.

	Маргааш өглөө нь Варавка цайгаа уугаад сахалдаа наалдсан талхны хогийг арилгаж ярьсан нь:

	— Өнөөдөр энэ хотын соёлын чадалтнуудтай сонины газрынхан уулзах юм. Энэ хотын далан мянган хүний дотроос тийм чадалтан арван дөрөвхөн гарч байна шүү дүү минь! Тэдний гурав нь цагдаагийн хяналтад бусад нь бараг цөм нууц байдалд суудаг юм. Инээдтэй шүү!... гээд аягатай цайндаа тал жүрж огтлон хийгээд санаа алдаж

	— Манай улс гэдэг чинь толгой нь гавалдаа багадчихсан их л сонин жигтэй улс юм. Катин зохиолчийг уриад ир гэж би Лидаг зуслан тийш явуулав. Чи шүүмжлэл бичих гэж байна уу? яаж байна гэхэд нь Клим

	— яах вэ, бичээд үзье гэжээ.

	Үдэш Клим тэр арван дөрвөн чадалтны дунд сууж байхад нь нөгөө Хрисанф бугайд бямба гарагийн үдэш болдог хурал санаанд нь орж байжээ.

	Өмгөөлөгч Гусев туйлын их гэдэслэжээ. Цэргийн дотор товшуур хөгжим дэлгэрэв гэж дургүйцэн, нөгөө атигар хөгжимчин Спивакийг гэдсээрээ түрж байгаад

	— Жинхэнэ ардын хөгжим гэдэг бол гуурсан бишгүүр, эвэр бүрээ, ятга мөн. Манай ард бол их уянгалаг улс, товшуур хөгжим тэдний сэтгэлд таарахгүй... гэж ярихад нь Спивак бараан шилээрээ Гусевын элэг рүү харж

	— Таны хэлдгийг би буруу гэж бодож байна. Одоо муу юм гэж хэлэхийн оронд ардын юм гэж хэлж дадчихсан байна шүү гэж их л мятрамхай өгүүлнэ. Чингээд эхнэртээ хандаж

	— Хүүхэд уйлж байна уу, би явж чагнаад ирье гэнэ.

	Спивакийг гарч явахад Гусев тоо бүртгэлийн мэргэжилтэн Костин хэмээх эм хүн адил болцгор нүүртэй хүнд

	Гуравдугаар Александр хаан тэнэг хүн байсан гэдгийг би зөвшөөрнө. Гэхдээ үндэсний байдалд орох зөв замыг бидэнд зааж өгсөн юм даа гэж итгүүлэн ярьж байв.

	Шоронгийн тав гэж хотын хүмүүсийн дунд нэрд гарсан тоо бүртгэгч сайхан санаагаар инээж

	 — Шашны бага сургууль, архины онц эрх... гэж олон юм тоочих гэтэл Робинзон дундуур нь орж

	— Хэрэв үндэсний байдалд орсон бол товшуур хөгжмийг ад үзэж болохгүй дээ гэхэд нь Костин мөн түүний үгийг тасалж

	— Улс төрийн энэ элдэв бодлого чинь түүхийн дугуйн завсарт сүрэл хавчуулсантай адил юм гэж хашхирчээ.

	Иноков гунигтайяа мушилзаж Климд

	— Үнэнч боол хүн эзнийхээ тухай ярьж байгаа юм шиг энэ шоронгийн тав чинь түүхийн тухай сүрхий ярьж байх шив гэжээ.

	Иноков муу ёрын хар цэмбэн цамц өмсөж, өргөн суран бүс бүслээд мөн хар өнгийн өмдний түрийг гутлын дотуур хийсэн харагдана. Нэн ч турж эцээд бусдыг их л ууртай харж байв. Иноков Робинзон хоёр сав хийвэл архи өрсөн ширээ рүү очно. Сонины эрхлэгч тэр хоёрыг наймалж шиг дагаж

	— Нароков та их битгий уу гэж шог найруулчид аяархан ятгаж байхыг Клим дуулжээ.

	Катин зохиолч бусдыг захирна. Катин хэдий өтлөөгүй боловч хоёр санчигт нь хэл шиг буурал үс гозойж, гөлгөр хацарт нь улаан судас хээ угалз адил эрээлэн харагдана. Тасалгааны нэг булангаас нөгөөд бөмбөг шиг хөнгөнөөр очиж хүмүүсийг архитай ширээнээ чирч байх нь үзэгдэнэ.

	— Максимыч аа, бид хотын борчуулыг тарааж гүйцлээ шүү. Харин марксизмыг л битгий тавьчхаарай. Тавиагүй юу? Тэгвэл сайн. Би бол хуучны үзэлтэй хүн гэж сэргэлэн нарийн дуугаар сонины эрхлэгчийг даапаалж байв. Чингээд хүйтэн зууш үмхэж нүдээ онийлгон 

	— Үйлдвэрт дарсан мөөг нэг л базаахгүй юм. Миний эхнэрийн эгч эхнэр мөөгийг гайхалтай сайхан дарж сурсан шүү гэнэ.

	Гусевын туслах залуухан өмгөөлөгч Правдин гэдэг хүн тун зэвүүн сайхан оёдолтой ёслолын хүрмийн энгэр заамыг товчилж, үсчин адил үсээ гялалзтал самнаж үнэртэй ус түрхжээ. Тэр хүн Томилин, Костин хоёрт

	— Эрхийн маргашгүй хэм хэмжээ... гэж ирээд л итгүүлэн ярьж байв. Томилин зэс шиг улаан царай гаргаж мишилзэн инээнэ. Нөгөө Костин нь хачин ёндойсон өгзгөө илж, цангинасан дуугаар

	— Нийгмийн хуучныг баримтлагч үзлийн үндэс бүхэн таны тэр хэлдэг хэм хэмжээ гэдэг дотор нуугдсан байдаг юм гэж эсэргүүцэж байв.

	Гэрээ батлагчийн бэлэвсэн гэргий, эмэгтэйчүүдийн дээд сургуулийн оюутан байсан ширүүн улаан царайтай Казакова авгай Песталоцци, Фребелийн онолыг Орост хэрэглүүштэй онол гэж сонины эрхлэгчид нутлан ярьж байв. Энэ авгай бол сургуулийн гадуур хүмүүжлийн зүтгэлтэн байсан агаад одоо сул цалин авч сууна.

	— Манайд бол Пирогов байна. Бас хэн... гэж авгайн ярихад Робинзон дундуур нь орж, Пирогов сурагчдыг туйвандаж бай гэсэн юм. Чингээд Добролюбовын:

	 

	Тэнэг хүнийг туйванддаг 

	Тийм ердийн саваагаар биш

	 Томоотой Пирогов бугай занчдаг

	Томхон бэрээ л таарна даа... 

	 

	гэдэг шүлгийг урнаар чи уншдаг болсон юм даа гэхэд нь Казакова авгай

	— Их муухай шүлэг байна. Гэвч Европт хүүхдийг газар болгон туйванддаг шүү гэнэ. 

	Любомудров оточ мишилзэж

	— Газар болгон уу даа? Миний бодвол туйванддаг биш шугамддаг гэхэд, Казакова авгай зүтгэж

	— Бас туйвандана. Англид ч туйвандана шүү гэнэ. 

	Томилин хөх өнгийн сэгсгэр драпан цамц өмсөөд зузаан хүнд өмд мухар хошуутай савхины гадуур унжуулаад хоолны өрөөгөөр нааш цааш алхална. Улаан зээрд нүүрнийхээ хөлсийг байн байн арчиж, хааяа хааяа хэдхэн ивээлт үг шургуулан олныг харж тэдний үгийг чагнана. Правдин театрыг сайрхаж. 

	— Байзнаарай, таны хэлдэг чинь бэртэгчин атгаг сэжиг юм. Театр бол сургууль, театр бол үзэгдэл мөн гэж хашхирахад Томилин инээж

	— Бүх аж амьдрал нийтээрээ үзэгдэл мөн шүү дээ гэж сөргөнө. 

	Кадетын сургуулийн хүмүүжүүлэгч байгаад багшлах эрхээ хасуулсан ахмад Горталов хэмээх цэцэг ногоо сайн ургуулдаг, бас орон нутгийг судлагч, гялалзуур нүдтэй томоотой туранхай хүн нарны дээр толбо үзэгддэг нь наран дээр хатуу бодис унасных юм гэж сонины эрхлэгчид нуталж байв. Радеев цайны ширээнээ лав суугаад авхай хатагтай нарт

	Европын тухай цөөхөн ном олж уншсан боловч би европыг мэднэ. Манай сэхээтнүүд байсан дээрээс Орос улс маш их үнэт зүйлсийг бүтээсэн гэж би бодож байна. Манай нутгийн захиргааны оточ, тоо бүртгэгч, хөдөөгийн багш. зохиолч ер оюуны ажлын хүмүүс ер бусын эрдэнэ мөн... гэж ярьж байхыг Клим сонсоод «Наадам хийж даапаалж байна даа» гэж боджээ. 

	Ахмад Горталов ёслолын жагсаалд яваа цэрэг адил чанга чанга алхсаар Радеевын хажууд очиж урт гараа сунгаад 

	— Та сайхан ярьж байна. Сайхан санаа бодол байна. Би бас тэгж үздэг юм. Яагаад гэвэл Оросын сэхээтнүүд өөрсдийгөө нэг бүхэл гэдгээ ойлгох ёстой юм. Чухмыг хэлбэл иоаннит иезуитын одон шиг цул юм шүү дээ! Сэхээтнүүд нэгдэж нэг нам болох ёстой юм. Саланги бутархай байж хэрхэвч таарахгүй. Одоо цагийн байдал үүнийг бидэнд мэдүүлж байна шүү. Тэгэх юм бол бид биеэ хамгаалах сэтгэлтэй ч болно. Бидэнд хань нөхөд алга. Бид харийн орны хүн шиг байна. Түшмэд. хөрөнгөтнүүд биднийг боолчилж байна. Бид бол арддаа гайхал, харь хүмүүс байна шүү дээ гэв. 

	— Нээрэн л бид харийн орны хүн шиг шүү гэж Катин зохиолчийн сэтгэл уярсныг үзвэл нэлээн согтсон бололтой харагдана. 

	Ахмадын үг ярих нь бөмбөр цохиж байх шиг бусдын чимээг дарж байв. Радеев толгой дохиж, сандалтайгаа болгоомжтой холдож

	— Чиний хэлдэгт жаахан залруулга хэрэгтэй байна... гэж ярьж байтал Спивак орж ирээд эхнэртээ

	— Хүүхэд унтаж байна. Их сайхан унтаж байна гэж шивгэнэх нь дуулдана. 

	Энэ хүмүүс Климийг бага бус сонирхоход багын нь явдал санагдана. Нэг согтуу загасчин тэдний гал тогооны байшингийн шалан дээр баахан хавч тараачхаж билээ. Клим бусдын үгийг тоомсор муутай чагнана. Тэдний маргаанд оролцохоос зайлсхийнэ. Иноковыг ажиглан харна. Лида зуслан орж Катин зохиолчийг урьж ирэхээр Иноковын хамт явахад Клим дотроо дургүй байжээ. Энэ бүдүүлэг хөвгүүн Лида Спивак хоёрын дунд увайгүй найгалзан явж, хэн хэнд нь мэхийн ёсолж инээвхийлж байхад нь Клим дургүй байжээ. Энэ үдэшлэг эхлэх үед Иноков мөн тиймэрхүү инээвхийлэн Климийн дэргэд ирж

	— Их сургуулиас хөөгдсөн үү? гэжээ. 

	Санаандгүй байтал нь гэнэт тэгж асуухад Клим хирдхийн цочиж, тэр залуугийн эвгүй муухай царайг гайхсан мэт харжээ. Гэтэл Иноков

	— Самуун дэгдээсэн биз дээ? гэж бас асуужээ. Энэ улиралд би сургуульдаа явахгүй гэж Клим ярьсанд Иноков

	— Болгоомжлоод яваагүй юу? гэж эрээ цээргүй асуув. 

	— Юунаас болгоомжлох бил ээ? гэж Климийн хүйтнээр хэлэхэд

	— яах вэ түүхийн будилаанд орохгүй гээ биз гэж Иноков тайлбарлаад эргээд явчихжээ. Хэдхэн минут болоход Вера Петровна, Лида, Спивак гуравт

	— Нэг хүн Парис явж ирээд хоёр сар болж байгаа юм. Сая гудамжнаа уулзаад дуудаж, манайд очоорой эхнэр бид хоёр их сонин юм авчирсан шүү гэсэн юм. Би очлоо. Намайг суу гэж нэг жигтэйхэн хөнгөхөн сандал тавьж өгөв. Тэр туялзсан алт шиг хар хөлтэй сандлын суудлыг хилэнгээр бүрсэн байлаа. Тэгээд намайг суугтун гэв. Тийм гоё турьгүй юмыг хэмх сандайлчих вий гэж болгоомжлоод би суусангүй. Тэгсэн чинь суу суу гээд болдоггүй шүү. Суугаад орхисон чинь дороос нэн зугаатай гэгчийн хөгжим хангинав шүү. Би баахан ичиж нүүр улайжээ. Гэтэл тэр эр эм хоёр жаргалтай харж хүүхэд шиг хөөрч инээлдэж байв. Би бостол хөгжим дуугарахыг болив. Энэ ч надад аятайхан санагдахгүй байна, би хөгжмийг чихээрээ сонсож сурсан хүн юм гэлээ шүү. Тэд баахан гомджээ... гэж ярив. 

	Тэр бүдүүлэг яриаг нь сонсоод Климийн эх, Спивак хоёр учиргүй инээлдэж, Лида ч мушилзаж байхад Иноков зөөлөн цагаан сэтгэлтэй улсын сэтгэлээр аятайхан тоглож байна шүү. Лав их зальтай, хортой хүн биз гэж Клим боджээ. Иноковын хүйтэн нүд гялалзаж

	— Хүмүүс европын хамгийн тансаг хот орцгоож, хамгийн шившиг юм олж хараад түүнийг худалдан авав гэж баярлалдаж байх юм. Тэр хүн Спивакт нэг тамхины хайрцаг бэлэглэсэн дээ. Бас нэг мэнгэр ханиадтай, дөрвөн хүүхэдтэй эхнэртэй мужаан хүн үүнийг өөрөө хийгээд надад бэлэглэсэн юм гэж мөн тамхины хайрцаг гаргаж хөөрөлхөж байх нь үзэгдэв. Клим ч тэр хайрцгийг авч үзэв. Түүнийг арцны үнсээр хийж таг дээр нь нэг бяцхан чөтгөр сондуул дээр суугаад туяхан зэгс бариад хөх дэглий шувууг уурлуулж байгааг тун ч чадмаг урнаар сийлжээ. 

	— Хоёр өдөр шөнө сууж сийлсэн юм даа гэж Иноков хүн болгоныг ажиглан.Тэр хөгжимддөг сандал энэ хайрцаг хоёрыг үзэхэд нэг юм байгаа юм. Гэвч юу болсныг би мэдэхгүй. Би ер нь олон юмны учрыг ойлгодоггүй хүн юм гээд дарвайтал инээж тамхиа асааж, асаж буй чүдэнзний ишийг чимхэж унтраагаад цайны дийз рүү хаяв. 

	— Эхлээд хүн тэр юмыг харна. Гэтэл дараа нь тэр юмс хүнийг харна. Хүн бол тэр юмыг сонирхоно. Тэр юм хүнийг харахдаа бид ер юу байна даа? таацгаа гэж шаардаж харна. Тэр чинь сэтгэлийн юм биш мөнгөний юм шүү дээ. За би архи уух минь... гэжээ. 

	Самгин хойноос нь очив. Хоолны ширээг олон хүн тойрон сууж Варавка нэг гартаа аягатай дарс бариад нөгөө гараар сахлаа дал мөрөн дээрээ тавьж дараад илтгэж алдаж байв. 

	— Оюутны хөдөлгөөн гардаг бол сэтгэлийн хөдөлгөөний хямралыг илэрхийлж байгаа юм. Хүмүүс ер залуудаа өөрсдийгөө их авьяас билигтэй улс гэж боддог. Тийм ч учраас өөрсдийгөө авьяас билиггүй улс удирддаг гэж санадаг байна гэж дарснаас балгаад хоолойгоо засаж

	— Гэвч манай засгийг үнэхээр авьяас билиггүй улс барьж байгаа юм. Энэ учраас залуу хүмүүс тэр өөрсдийн сэтгэлийн үймрэлийг зөв гэж бодож байгаа нь тэр. Бид арай номхон, арай ухаантай, манай төрийн хүмүүс их авьяас билигтэй, жишээ нь Английн төрийн хүмүүс шиг байвал зохих юм санж. Гэтэл төрийн ухаан гэдэг манайд алга. Тийм ч учраас бид Витте мэтийн хүмүүсийг бамбай дээр өргөлөө шүү дээ гэж ярьж байв. 

	Иноков улсыг эрээгүйгээр түлхсээр ширээнээ очиж архи аягалаад аяархнаар

	— Танай хойд эцэг сайхан ярьж байна шүү. Тэр шар хүн чинь хэн бэ? гэхэд нь Клим

	— Миний хуучин багш, гүн ухааны хүн гэв. 

	— Нэг мануухай байлгүй

	Энэ үгийг дуулаад Самгин уурлах гэсэн боловч Иноков хонь ногоо хивэх адил бяслаг зажилж байхыг үзээд уурлаад ашиггүй юм гэж боджээ. 

	— Сомова хаана вэ? гэсэнд Иноков

	— Мэдэхгүй, бодвол Казанид эх баригчийн түр сургуульд байгаа бол уу. Би салсан шүү дээ.Тэр дандаа л үндсэн хууль, хувьсгал гэж ярьж байдаг юм. Хувьсгал гэдэг хэрэгтэй юм уу, үгүй юм уу гэж би мэдээгүй л яваа шүү... гэж тоомсоргүй ярихад нь Клим «яасан увайгүй эр вэ!» гэж бодож түүний сөөнгө дууг чагнаж байв. 

	— Хэрэв цатгалан суухын тул хувьсгал хийх гэвэл би эсэргүүцнэ. Яагаад гэвэл би цатгалан бол өлсгөлөнгөөс дор байдаг юм. 

	Шулуун цагаан сэтгэлтэй хөвгүүн болох гэж эвтэйхэн оролдогч энэ зальт хэрмэлийг ичээж, тэр занг нь илрүүлэх юм сан гэж Клим бодож байжээ. Чингээд Климийн яаж илрүүлэхээ бодож амжаагүй байтал нь Иноков Климийн дал мөрийг аяархан нударч

	— Самгин таны царай үе үе хачин хувхай болох юм. Юу боддог юм дээ та? гэжээ. 

	Клим хөмсөг атируулан холдов. Иноков хар гурилын талханд тос түрхэх зуур бодлогошронгуйгаар

	— Долоо хоногийн өмнө би хотын цэцэрлэгт нэг хөөрхөн хүүхэнтэй сууж байлаа. Үдэш орой салхигүй намуухан, тэнгэрт сар, үүл нүүж байлаа. Сүүдэрт модны навч хийсэн унаж, газар дэлхий жигтэйхэн саруулхан. Миний багын найз тэр ганц бие янхан хүүхэн нэг хүнтэй амраг болсон юм сан гэж гуньж, гомдож, гасалж байхад нь би аргадаж, тэрийгээ хаячих, амаа барихад амархан, гэхдээ ямар ашиг байна? гэж байлаа шүү... Самгин та архи балгана уу? Би балгах минь... гэж өрөөсөн нүдээ онийлгож, архи балгаад тостой талх хэсэг үмхээд цааш нь ярьсан нь

	— Гэтэл таны царай яг одоогийн энэ шигээ хувхай болчихсон явж байлаа. Би бодлоо «Анютад би буруу юм ярьж байгаа байх. Энэ хүн л юу гэж хэлэхийг мэднэ дээ» гэж бодож билээ. Самгин та бол юу гэж хэлэх байсан бэ? гэхэд нь Иноковын залийг илрүүлэх гэсэн Климийн хүсэл алга болж

	— Таны хэлснийг хэлэх л байсан биз гэж дуртайяа хариулав. 

	— Миний хэлснийг үү? Би итгэхгүй байна. Үгүй та ер ямар нэг ондоо бодолтой хүн биз... гэжээ. 

	Клим инээмсэглэв. Ингэж инээх нь хэр баргийн үг хэлснээс илүү утгатай гэж боджээ. Иноков дахин лонхтой архи руу сарвайснаа болиод эмс авхай нар дээр очжээ. 

	«Бас эхнэрт дуртай эр байх нь!» гэж Клим бодсон боловч сэтгэлдээ уучилж байжээ. 

	Иноков аанай гадаа гудамжнаа, голын хөвөөнд ачаачдын дунд үзэгддэг билээ. Заримдаа тэр ажилчдаас хол хөндий элсэн дотор шигдэн зогсоод амандаа сүрэл зажлан нулимж байх буюу тамхи татаж, нүдээ онийлгоод ажил хийж шоргоолж адил бужигнан байгаа хүмүүсийг ширтэж байх нь үзэгдэнэ. Голдуу ямагт тоос шороонд дарагдсан явах ба өргөн хүрээтэй бүрх малгай нь үнгэлдээд бамбарчин адил харагдана. Дроновтой шар айргийн газраас гарч явах нь бас үзэгдэнэ. Дронов үснээс нь ямар нэг юм авч хаяж байх шиг толгойгоор оролдон инээж явахад Иноков

	— Чухам тийм шүү. Бид нэг газар цовхчоод байгаа юм шиг санагдах боловч үнэндээ аль нэг зүг эргэлдэж буугаад байгаа юм гэж ярьж явдаг байв. 

	Иноков гадаа гудамжнаа явахдаа ч эрээ цээргүй чанга ярьж явна. Төөрсөн хүн адил тохиолдсон хүн болгоныг ширтэх нь хаана очиж явна гэж асуух бол уу гэж хүлээсэн мэт билээ. 

	Спивак яагаад ямагт Иноковыг онцлон ярьдаг, Климийн эх, Варавка хоёр яагаад түүнийг талархан үздэг болсон, Лида яагаад түүнтэй цэцэрлэгийн дотор сууж хэдэн цагаар ярьж инээж байдаг болсныг ойлгоход бэрх байлаа. Одоо ч гэсэн тамхиа салаавчлаад цонхон дээр суугаад Иноковын өмнө Лида очиж инээж байхад нь Клим «Энэ тухай Лидагаас заавал асууж мэдэх юм байна...» гэж бодож байжээ. 

	Чингээд маргааш нь Клим өглөөний цайгаа уугаад дээш гарвал Лида дээл малгайгаа өмсөөд гарахыг завдан борооны шүхэр барьжээ. Гадаа шиврээ бороо орж байв. 

	— Чи хайчих нь вэ? гэсэнд

	— Мужийн сайдын яаманд очиж паспорт авъя гээд Климийг харж инээгээд

	— Чи яасан их гайхах юм бэ! Парисаас Алина намайг дуудаад эцэг намайг явуулах болсон гэж би чамд ярьсан шүү дээ.. гэжээ. 

	— Худлаа гэж Клим хорсон хашхирахад өвдөг нь чичирч байв. Чи энэ тухай надад ганцхан үг хэлээгүй, би анх удаа дуулж байна. Чи яаж байгаа чинь энэ вэ? гэжээ. 

	Лида сандал дээр сууж, барьж байсан шүхрээ зөөлөн вандан дээр чулуудав. Турж эцсэн царайд нь инээвхийлэл тодорч, тунгалаг хар нүдэнд нь үнэхээр гайхсан байдал илэрчээ. 

	— Ямар жигтэй юм бэ? гэж Лида Климийг харж нүд анивчиж, — Энэ тухай би чамд ярьсан, Алинагийн захиаг уншсан гэж бодож байлаа... Чи мартсан уу? гэв. Клим толгой сэгсрэв. Лида босож тасалгааны дотуур явж байгаад

	— Би чамтай үргэлж маргаж хэрэлдэж байдаг болохоор бүх зүйлийг чамайг мэдсэн байх, ойлгосон байх гэж би бодож л дээ. Клим түүний үгийг үнэмшсэнгүй

	— Тэгвэл би хамт явна даа гэжээ. 

	— Их сургуулиа орхих гэж үү? Чи одоо Москва явах болсон шүү дээ. Ер ямар жигтэй юм бэ! Би чамд ярьсан гэж санаад байсан шүү... 

	— Тэгээд бид хэзээ сүмд мөргөж гэрлэх болж байна? гэж ууртайяа асуухдаа хүүхнийг харсангүй. Лида тасалгааны голд зогсоод

	— Юу-у? Бид чинь тэгэх ёстой болчихсон юм гэж үү? гэж мэгдэн шивгэнэхийг Клим сонсов. Лида Климийн өмнө ирж зогсоод нүдээ бүлтийлгэхэд уруул нь чичирч, нүүр нь час улайжээ. 

	— Юуны сүмд мөргөж гэрлэх бил ээ? Би жирэмсэн болоогүй шүү дээ... гэжээ. 

	Энэ үгийг ондоо хүн хэлж байгаа мэт гомдмоор сонсогджээ. Лида гараад явав. Клим эд юмсыг засаж янзлаагүй хоосон тасалгаанд ганцаар үлдэв. Тасалгааны дотор жигтэйхэн нам гүм, Энэ нам жимийг эвдэхгүй гэсэн шиг гадаа бороо намуухан шивэрч байв. Лида гадаадад явахаар гэнэт шийдэж, ялангуяа гэрлэх тухай Климийн асуухад онц мэгдсэн нь Климийг ихэд бачимдуулжээ. Энэ учир Клим тэр даруй гомдох ухаанаа ч олсонгүй. Хоёр нэг минут хүнд бодолд дарагдан, нүдний шилээ авч, сахлаа имрэн үзээд тасалгааны дотуур алхалж явахдаа «Ингээд салах гэж үү?» гэж сая хорсон боджээ. 

	Энэ хүүхэнтэй харилцаагаа тасалж болох юм гэж бодож байсан нь санагджээ. 

	«Тийм ээ би бодож байсан удаа бий. Гэхдээ элдэв балай юм асууж шалгаад байхаар нь тэгж боддог байв. Би бодсон болохоос хүсээгүй, би Лида хүүхнийг алдахыг үл хүснэ» гэж тэр бодов. 

	Толины өмнө очиж зогсоод «Хэрэв салах болбол санаачилга нь тэрнээс биш, надаас гарсан болох нь ээ» гэж ганцаар чанга ярьжээ. 

	Клим эргэж харав. Энэ үгийг онц чанга хэлсэн шиг санагдав. Ширээ сандал тайвнаар арчиж байсан зарц хүүхэн ч түүнийг тийм чанга дуугарсан гэж итгүүлэн хэлжээ. Толинд харвал нүүр нь хонхийн цайж, харалган нүд нь анивчиж байжээ. Шилээ бушуухан зүүгээд өрөөнд гүйж ороод санчгаа дарж шүдээ зууж хэвтэв. 

	Клим хагас цаг хэртэй элдвийг бодож хэвтэхдээ Лидагийн сэтгэлийг уяруулж уйлуулж чадаагүйдээ онц хорсон гомдож байв. Климийн бодлоор бол Лида Нехаева хүүхэн шиг Климийн гарыг үнсэн таалж, элдэв найртай хонгор үг шивгэнэх ёстой байжээ. Гэтэл Лида нэг ч удаа, нэг ч мөчийн төдий эр хүний бах ханатал жаргуулсангүй ажээ.Тэгсэн бол эм хүн ч жаргалыг эдлэх билээ. Тийм амтат жаргал амсан үзсэн бол тэр хүүхнээс салахад Клим хөнгөн байсан биз. 

	«Лида намайг ганц ч удаа үнэн сэтгэлээс энхрийлэн янаглаагүй дээ!» гэж Клим бодно. Лидагийн янаглал нь ер хайр дурлал гэж юу байдгийг судлан мэдэхийн зөвхөн материал л болж байв гэж Клим хорсоно. 

	«Эм хүнд ташуур барьж очих хэрэгтэй юм гэж Ницше зөв хэлжээ. Харин бас нэг гартаа чихэр барьж очих хэрэгтэй юм гэдэг үг нэмбэл таарах юм. » 

	Климийн сэтгэл жаахан уужирч, бид хоёрын харилцаа одоо ч сэтгэлийг түгшүүлж байгаа юм чинь цаашдаа бүр тэсэхийн аргагүй хүнд бэрх болно биз дээ. Лида бие эрхтний далд шаардлагаар аль нэг балай муу юм үзэж амсах гэснээс сэтгэлээ хувиргаж байгаа биз дээ. 

	«Дон-Жуан завхай хүн биш, үзээгүй амсаагүйг олж үзэх гэж эрдэг хүн байсан юм. Жишээ нь Жорж Занд мэтийн олон эмэгтэй хүн тийнхүү олж амсаагүй жаргалыг олж амсах гэж тачаадан явдаг байсан юм гэж Макаров ярьж билээ. Гэвч Макаров тэр тачаал өвчнийг нь нэрлэн хэлсэнгүй. Харин Туробоев түүнийг «сэтгэлийн босоо ороолон» гэж нэрлэж билээ. Эмэгтэй хүн бол ер эрэгтэй хүн яагаад эмийн дээр гарав, эрт дээр үед яагаад эмийг дийлдэг болов гэдэг эх сурвалжийг нь олж мэдэх гэж эр хүний аль байдаг бүхнийг дэлгэн үзэх гэж ухамсар мөчид эрмэлзэх нь бий гэж Макаров ярьж билээ» гэж Клим бодно. 

	Клим Самгин нүдээ тас аниад Макаровыг харааж байв. 

	«Шал мангуу юм! Эм хүний өвчнийг судалдаг романтик хүнээс тэнэг юм байж болох уу? Кутузов Дмитрийг Марина хүүхнийг түргэн зуур хялбархан булаан авсан, Иноков Сомова хүүхэнтэй суухад уйтгартай гэж үзэхийн төдий хаясан нь ер тун зүй ёсны хялбархан юм байна» гэж Клим бодов. 

	Клим ингэж бодоод нэлээн зориг орж байв. Лида хүүхэнд хожигдсоноо бүрэг бараг ухамсарлах тусам зоригоо улам чангалах гэж Клим ядаж байв. Зөвхөн Лидад хожигдож, алдсанаар үл барам түүнээс ч чухал юм түүнд бодогдоно. Гэвч Лидаг буцаж ирэх чимээгээр энэ тухай бодохоо больж очиж учраа ярилцахаар шийджээ. Хэрэв Лида салах гээд байгаа юм бол миний өмнө буруугаа хүлээж уучлал эрэх ёстой гэж тэр боджээ. 

	Лида бяцхан өрөөндөө орж захидал бичиж байв. Климийг ороход мөрөн дээгүүрээ эргэн хараад юу болов гэсэн мэт өтгөн хөмсгөө өргөв. Клим

	— Чи бид хоёр ярилцах цаг болжээ гэв. Лида үзгээ тавьж гараа толгойн дээрээ өргөж суниагаад

	— Юуны тухай ярих бил ээ? гэв. 

	— Чухал юм гэж Клим хэлэхдээ Лидаг аймаар сүртэй харах гэж хичээх ажгуу. 

	Лида энэ өдөр цыган хүүхэнтэй туйлын адилхан харагдаж байжээ. Хэзээ ч саманд дарагддаггүй үс гэзэг нь бөөн бөөн мушгирч, бор царайд нь тунгалаг хар нүдэп цогтой гялалзаад., сормуус нь дээш эвхрэн тахийжээ. Туяхан биедээ хүрэн улаан банзал өмсөж, цэнхэр цэцэгтэй ягаан алчуураар нарийхан цээжээ битүүлэн ороожээ.

	Самгины жинтэй үг олж хэлэх гэж бодож ядаж байтал нь

	— Бид хоёр их юм ярьсан шүү дээ гэж хүүхэн амжин дуугарчээ. 

	— Байзнаарай! Над шиг хүнтэй ингэж ярилцаж болохгүй шүү. Парис орох гэж гэнэт шийддэг чинь ямар учиртай юм бэ? 

	Лида гэвч Климийн ярьсан үгийг дуулсангүй гуч хүрсэн хүүхний үг ярьдаг аялгуугаар

	— Түүнээс гадна би чамайг орхиж явсан тэр нэг шөнө би чамтай ярьдгаа ярьсан шүү дээ. Би чамайг бодож, чамаас шударгаар ярьсан шүү. Чи надад итгэ! Чи бол тийм чиг эр зоригтой хүн биш шүү. Тийм учраас чи «Хайр дурлалд олон таван үг хэрэггүй байдаг» гэж хэлсэн. Би бол ярьж чанга бархирахыг хүснэ. Юмыг ойлгохыг хүснэ. Гэтэл чи «хүүхэд төрүүлэх сургаалын» сурах бичиг олж үз гэж зөвлөн хэлж байсан шүү дээ гэв. 

	— Чи хүний хэлсэн хортой муу юмыг битгий санаж яв!

	— Чи «гэр бүлийн ариун цэвэр» гэдэг ном унш гэж хортой мүү үг хэлсэн юм уу? Гэвч би тэр номыг олж уншсангүй. Миний хайр дурлалд чухам яагаад би хэрэгтэй юм гэдгийг тэр ном тайлбарлан бичээгүй биз дээ. Надад түүнээс дор муухай ном бий. Намайг их уналтын бууралтын сэтгэлтэй ер намбагар томоотой хүнд таарахгүй хүүхэн гэж чиний хэддэг зөв биз дээ. Би чамд хань болох бол үү гэж бодогдсон юм... Гэвч яагаад тэгж бодсоноо мэдэхгүй байна гээд босож цонхоор харав. Тэнгэрт бохир мөс адил өнгөтэй үүл хөвж байв. 

	— Чи надад сайн хань болно гэж би ч бас бодож байсан шүү гэж Клим хэлэв. Лида бодол болж Климийг хараад

	— Бид хоёрын бүх явдал зомгол шатах адил хэрхэн түргэн дүрэлзээд унтарч байгааг чи харж байгаа биз дээ гэв. 

	Лидагийн бор царай улам. бараан болов. Климийг ширтэхийг больж босов. Клим ч босож ямар нэг гомдмоор үг хэлэх бол уу гэж хүлээнэ. 

	— Хааяа нэг сүрхий гал гялсхийхээс ондоо юмгүй манан будан дотор юу ч мэдэхгүй сууна гэдэг бол баяргүй юм. 

	— Чи ч тун юм мэдэхгүй байна даа гэж Клим санаа алдаж хуруугаар өвдгөө тоншино. Ямар нэг гомдохоор хатуу үг хэлж Лидаг гомдоож болохгүй байжээ.

	— Би юу мэдэх болж байна? гэж зөвхөн асуужээ. 

	— Сургуульд орох хэрэгтэй. 

	— Би насаараа сургуулийн сурагч явах болж байна уу? гээд инээмсэглэн цонхоор мөнөөхөн цоохор үүлийг ширтэж

	— Миний бодвол одоогийн олж мэдсэн зүйл минь болно биз дээ гэж санагдана. Хэдий тийм боловч би сургуульд суралцахыг бодно. Тэгэхдээ олон хүнтэй Москвад биш, Петербургт очих магадгүй. Одоо яагаад Парис орох хэрэг болов гэвэл тэнд Алинагийн бие муу байгаа юм. Би Алинад их хайртайг чи мэднэ шүү дээ... гэж ярихад нь Клим «Яагаад хайртай байдаг юм?» гаж асуух гэтэл зарц хүүхэн ирж, Лидаг Варавка дуудаж байна гэжээ. 

	Хоёулаа шатаар дуугүй зэрэгцэн буув. Клим үүдний их өрөөнд ханаар дүүрэн пальто өлгөөстэй байхыг олж харав. Гэвч тэр байдал нь сүмийн үүдний өрөөнд толгой нүцгэн гуйлгачдын хувцас өлгөөтэй байдагтай огтхон ч адил биш харагджээ. 

	«Бид хоёр гүйцэд сайн ярьж чадсангүй» гэж бодоод Клим өөрийнхөө тасалгаанд орж Лидад захиа бичиж гарав. Их л удаан суусан боловч бичсэн хуудсаа уншиж үзэхэд нь хоёр ондоо хүн бичсэн мэт агаад нэг нь Лидаг их л бүдүүн үгээр дамшиглаж, нөгөө нь тэр хүүхний өмнө биеэ цагаатгах гэж их л хөөрхийлөлтэй оролдсон маягтай болжээ. «Би ямар энэ хүүхний өмнө буруу гэм хийсэн биш» гэж Клим эгдүүцэн бодоод бичсэн захиагаа урж хаяад даруй Доод Новогород хот орж Бүх Оросын үзэсгэлэн үзэхээр шийджээ. Лида шиг гэнэт явах, тэгэхдээ Лидаг хилийн чанад гарахаас түрүүнд явахаар шийджээ. Энэ нь Лидагаас салав гэж сэтгэл гутарсангүй ажээ гэдэг бодлыг Лидад төрүүлэх бол уу гэж боджээ. Тэгвэл Лида учрыг ойлгож, Климд их хүнд байгаа биз гэж бодож, Парис явахаа больж Климтэй явах болж юуны магад гэж боджээ. 

	Чингээд би нөгөөдөр бас юманд явах болов гэж Лидад хэлсэнд цаадах нь тун ч тоосон шинжгүйгээр

	— Чи бид хоёр ингэж хэрүүл уруулгүйгээр салдаг маань яасан сайн хэрэг вэ! Би магад хэрүүл гарах байх гэж бодсон шүү гээд Климийн уруул дээр чанга гэгчийн үнсээд

	— Бид одоо сайн нөхдийн ёсоор салах уу? Хожим арай ухаан суугаад дахин уулзах бол уу? Тэр үед нэг нэгийгээ арай ондоогоор үздэг болсон байх биш үү? гэжээ. Хүүхний энэ үгийг дуулж, түүний нүдний буланд нулимс гүйлгэнэхийг хараад Климийн сэтгэл баахан уярч

	— Чи надтай хамт явсан дээргүй юу? гэж аяархан асуусанд Лида

	— Үгүй, үгүй. Хэрэггүй. Чи надад садаа болно гэжээ.Чингээд Лида бас л ухаангүй амьтан гэж хэлэгдэх бол уу гэж эмээн нүдний нулимсаа хурдан арчив. Клим ч хүүхний хуурай халуун гарыг яаран үнсэж өрөөндөө очоод «Лида үнэндээ их золгүй амьтан даа. Царайгүй, бас сэтгэлгүй. Жаахан ухаан гаргах боловч сэтгэл эс гаргана» гэж бодож байв. Тасалгааны төв голд зогсоод нүдний шилээ авч савлан, эргэж хараад амандаа

	«Бидний дурлал ямар амархан шатав! Үнэхээр зомгол адил дүрэлзээд өнгөрлөө шүү!» гэж чанга дуугарчээ. 

	Климийн сэтгэл нэг л эвгүй санагдах боловч аль хэдийнээс амрах хэрэгтэй болсноо санав.

	Самгин маргааш нь Доод Новогород хоторохоор явав. Галт тэрэгний буудалд гурван мод хэртэй, ойрттол бух тэрэгний жолооч нь хэсэг хэсэг халзан шар элс, бохир ногоон зүлгийн дунд үзэгдэх гунигт хээр тал, эрээн мяраалан үзэгдэх шинэ хуучин олон гоё барилга байшинг зорчигчдод харуулах гэсэн шиг галт тэрэгний явдлыг удаан алгуур болгожээ. 

	Замын хажууд тэртээ дор дан төмөр шал хоёроор барьсан машины тасгийн байшин наранд нүд гялбам гялалзах нь хөмрүүлж орхисон асар том тэвш адил харагдана. Дотор нь хачин хачин төмөр угсарч, тэдгээр нь нэг нэгийгээ торонд орсон араатан амьтан адил түлхэж байх нь нэвт харагдана. Тал дугуйруулан барьсан хөдөө аж ахуйн үзмэрийн барилгыг Ропет гэдэг герман хүний зохиосон орос маягийн модон сийлбэрээр чимжээ. Ер бусын уран хийцтэй янз бүрийн олон барилга нэг нэгийн дээгүүр өлийж харагдах нь зарим нь боов чихэр адил харагдах тэдгээр эрээн мяраан олон байшингийн дотроос уран сайхны хүрээлэнгийн цагаахан барилга асар том дөрвөлжин ёотон шиг харагдана. Хааны үзэсгэлэнгийн танхимын оройд хатгасан хоёр толгойтой алтан бүргэд наранд гялалзана. Тэр барилгыг үлгэрийн номын зураг шиг хэлбэртэйгээр бүтээжээ. 

	Тэр алтан бүргэдийн дээр урт утсаар уясан бор хөөсөн бөмбөг цэнхэр тэнгэрт хийсэж байв. 

	Галт тэрэг аажимхан явахад энэ хот мөн алгуурхан эргэлдэж байх шиг санагдана. Тэр олон ер бусын хачин барилга байшин ямар нэг үл үзэгдэх цэг дээр эргэж, байраа сольж, нэг нэгийгээ халхалж, элс цацсан явган зам, бяцхан талбай дээгүүр гулгаж байх шиг үзэгдэх авай. Энэ байдал нь тэр олон барилгын дунд сүлжсэн муруй тахир замаар яваа хүмүүсийг тоглоомын дүрс адил харагдуулж байв. Ер хүн цөөн, тэдний зарим нь тал тал тийш гүйлдэх нь нэг нь төөрөөд нөгөө нь эрж яваа юм шиг харагдах ажээ. Байшин барилгын эргэлдэх мэт хөдөлгөөнийг бодвол хүмүүсийн хөдөлгөөн бага, хааяа хүн үзэгдэвч даруй байшингийн аль нэг булан тохойд далдлагдаж байв. 

	Намуухан атал хүчирхгээр тойрон бүжиглэх мэт энэ үлгэр шиг байдал Самгины сэтгэлд бараг насан турш үлдэж билээ. Үр шимгүй, уйтгарт талын захад байгуулагдсан энэ хачин хотыг хөхрөн харагдах «Савеловын дэл» хэмээх нарсан ой, Ока голын чанад харагдах «Тоншуулын уул» алсуур тойрон хүрээлэх бөгөөд тэнд ногоон цэцэрлэгийн дотор Доод Новогород хотын жижигхэн байшин, сүм дуган нуугджээ.

	Клим нэг модон зочид буудалд түр буув. Тэр байшингийн шалан дээр гишгэх бүрий нажигнан намалзах нь салганан чичирч байх шиг санагдах ажгуу. Самгин нүүр гараа угааж, хувцсаа яаран солиод нэг аяга бүлээн ус уугаад үзэсгэлэн тийш явав. Үзэсгэлэн ердөө гурван зуугаад алхам газар байв. 

	Үдэш Клим буудалдаа буцав. Өдөржин нүд гялбам гэгээ. чих дүлийрэм шуугианд явсаар алжааж, ямар нэг алс холын үзээгүй улс оронд очсон юм шиг санагдаж байжээ. Гэвч энэ элбэг ихийг үзсэн нь түүний сэтгэлийг хэрхэвч хүндрүүлсэн нь үгүй, харин ч Климийн нүдийг тайлж дотор нь баяр ургуулж байжээ. 

	Баярласан нь гэвэл эелдэг сайхан зуны нэг бүрхэг бороотой өдөр билээ. Клим нимгэн хөнжилд шургаад пальтогоор хучиж хэвтэж байв. Гадаа байшингийн дээврийг бороо ууртайяа нүдэж, аянга нижигнэн, буудлын байшин доргиж байв. Хаалганы завсраар нойтон салхи исгэрэн үлээнэ. Байшингийн адар гурван газраар гоожиж, цавуутай будаг, намгийн ялзмаг үнэртэж байжээ. 

	Клим Самгины нүдний өмнө санаанд багташгүй асар том баян орон харагдаж байв. Ийм орны аж байдал сайн байлгүй яах вэ гэж санагдана. Зүсэн зүйлийн ажил хөдөлмөр оргилсон тэр орон хийж бүтээснээ цуглуулаад алган дээрээ тавиад харуулж байх шиг санагдана. Бодвол бас тэр олон гоёхон барилгыг энэ гунигт хээр талд зориуд Ижил, Ока мөрний усанд угаагдсан элсэн дээгүүр тарааж барьсан царайгүй муухай намхан байшин, ядуухан бохир эдлэн газартай залгаж барьсан ажээ гэж бодож болмоор ажээ. Тэнгэр муухай өдөр Ижил мөрний зүгээс халуун салхин үлээж бөөн бор тоос хийсгэх ажээ. 

	Тэр баян орон, энэ ядуу хүмүүсийн орон байртай ингэж айл хөрш байгаа нь «Бид амьдралаар ядуу боловч ажлаар гайхалтай сайн шүү!» гэж далдуур магтах гэсэн санаа бол уу гэж бодмоор ажээ. 

	Энэ орны баян чинээлгийг үзэсгэлэнгийн хэдэн байшингаас гадна яармагийн байдал илүү тод харуулж байжээ. Нэг жигд шар будагтай намхан чулуун мухлагууд нэгэн зэрэг үүд хаалгаа нээж, янз бүрийн төмөр эдлэл, цоохор бөс ноосон даавуу тэргүүтнийг дэлгэжээ. Бас зураг хуартай шаазан ваар гялалзана. Том толин дотор түүний дэргэдүүр өнгөрсөн бүхэн тольдон тусаж байна... Тахилын сав суулгын наймааны зэргэлдээ уран гоё хээтэй талст шил зарж байв. Түүний өөдөөс харуулан засаж, дотор нь олон жүнз хундага зайгүй өрсөн шилэн үзмэрийн дотор жорлонгийн шаазан эдлэл гялалзан харагдаж байжээ. Бурхан тахилын зүйлийг ийнхүү гэр орны зүйлтэй зэрэгцүүлэн тавьсныг Клим үзээд худалдаа наймааны ичгүүргүй арга энэ ажээ гэж боджээ

	Үзэсгэлэнг бодвол яармагт илүү олон хүнтэй агаад энд хүн бүхэн чөлөөтэй хашхиралдаж байх нь их л баяртай байдал харагдаж байжээ. Яармаг дээр харь орны, харь ясны есөн шидийн улс үзэгдэнэ. Зузаан зузаан хувцастай дорно зүгийн хүн ч үзэгдэнэ. Чихнээ харийн хэл яриа сонстон, нүднээ харийн хүний хачин дүр, нүд харагдаж байжээ. Орос хүмүүс олон байх бөгөөд тэдний дотор нөгөө умзад адил туранхай сахалтууд олон харагдана. Тэрхэн үед Самгин, энэ хүчирхэг том орныг мөнөөхөн гурван хуруутай номч, үсээ тайрсан умзад, мөнөөхөн дүүрчихсэн архичид, Маракуев мэтийн алиа оюутнууд өөрсдийн санаанд тохируулан өөрчлөх гэж хүсдэг байна шүү гэж нэг хэдий минут бодож байжээ. Харин Климийн базаахгүй хүн гэж үздэг Поярков, лав эрдэмтэн болно гэж үздэг дэгжин томоотой Прейс хоёр Самгины санааг нэг их зовоодоггүй билээ. Биеэ тоосон, ямагт тоо баримт ярих дуртай Кутузов санаанд нь орж ирсэн боловч Клим түүний тухай бодох дургүй байжээ. 

	Усан онгоцны шалны модоор хийсэн адрыг Клим ширтэж, адрын банзны завсраар ус шүүрч хэрхэн шилэн бөмбөг шиг болж шалан дээр дусаж хавтгай ус болгож байхыг ажиглаж байв. 

	Бас Златоустын үйлдвэрийн хүйтэн зэвсэг, Павлов Вачи, Ворсмын үйлдвэрийн бамбай, хутга, сэрээ, хайч, цоож тэргүүтнийг үзсэн нь Климийн санаанд орно. Далайн цэргийн үзэсгэлэнд хээ хуартай үхэр буу, сум, сэлэм, жад тавьж, бас Мотовилхиас ирсэн урт амтай гоё үхэр бүү байжээ. Тэр нь загас адил хүйтэн зэвүүн харагдаж байжээ. Хүрлээр цутгасан мэт нэг загзгар усан цэрэг эрүүнийхээ үнсэн саарал сахлыг илж, уруулынхаа хар сахлыг мушгиж байгаад

	— Энэ үхэр бууг та нарын даахгүй энэ сумаар эндээс нь цэнэглээд бай руу ингэж пинхийлгэдэг юм. Бай гэж дайсныг хэлж байгаа юм шүү дээ. Ноёдоо, хуруугаа битгий хүрээрэй, болохгүй шүү гэж их л инээд хүрэм олонд тайлбарлаж байв. 

	Үзэсгэлэнд алтан шар хоргой тавьсан нь зуны үдэш наран жаргах үеийн хээр талын өнгийг санагдуулна. Сонины үе зурвасууд өвлийн сартай шөнийн цасыг санагдуулах бөгөөд өнгө бүрийн бөс тавьсан нь намрын ойг санагдуулах. ажээ. Клим уран зургийн танхимд орж үзээд юмыг ингэж яруу сайхнаар зүйрлэн бодож байжээ. Тэр зургийн танхимд мэлзэн духтай, урт үстэй туранхай хүн олон бүгдэд Нестеров, Лавитын зурсан байгалийн зургийг сэтгэл догдлон тайлбарлаж байх нь нөгөө «учрыг тайлбарлан ярьдаг ноён» адил санагдаж байжээ. Тэр хүн орос орны байгалийг хоргой, цоохор бөс шиг гэж нэрлээд эцэст нь «уран дагина адил манай агуу их уран зураачид эдгээрийг хилэн дээр олон өнгийн торгоор хатгамалласан байна» гэжээ. 

	Клим Дундад Азийн үзэсгэлэнгийн танхимд орж Хива Бухарт зориулан оросуудын хийсэн хоргойг дуурайлган герман хүний хийсэн бүдүүн торго, Морозовын үйлдвэрийн онц тод хээтэй цоохор бөс, Кузнецовын үйлдвэрийн эрээн шаазан дуурайлган хийсэн болхи эдлэлийг үзээд эх орондоо бахдах сэтгэл төрж байжээ. 

	Үзэсгэлэнд тавьсан тэр олон тоглоом, машин хонх, нумтай тэрэг, алт мөнгөн эдлэл, төгөлдөр баян хуур, казанийэ нуугьсан эрээн торгон илэг, уул мэт овоолсон чихэр, олс, давирхайдсан бүдүүн олс, лаа, Сорокоумовск нутгийн сайхан сайхан ангийн үс, Уралын төмөр, анхилмал саван, сайтар идээлсэн арьс шир, хялгасан эдлэл энэ бүх тоо томшгүй баялгийн өмнө хэдхэн хүн зогсоод тийм чиг гайхсан янзгүй дув дуугүй харж байхыг үзээд Климийн мөнөөхөн хөөрсөн сэтгэгдэл баахан буурч эвгүй санагдаж байжээ. 

	Тэдгээр хүмүүсээс сэтгэл бахадсан дуу гарах нь цөөхөн, дуу алдавч голдуу эмэгтэйчүүд бөс даавуу, сав суулга, үнэртэн хүжис, ангийн үсэн эдлэлийг үзээд хааяа дуу алдаж байв. Олонх нь ийм элбэг ихийг хараад хэлгүй болчихсон юм үү гэж бодож болмоор авч Климийн харахад гагцхүү эмэгтэйчүүд үнэн сэтгэлээс бахдаж магтахаас биш, эрэгтэйчүүдийн үг ярианд баахан атаархах байдал илрэх мэт санагдаж байжээ. Энэ дэлхийн бүх юм эмст зориулагдсаныг эмэгтэйчүүд эрэгтэйчүүдээс илүү ойлгодог юм гэж Макаровын хэлсэн зөв ажээ гэж Клим бодож байжээ. 

	Цагаан далайгаас Каспийн далай, Хар далай хүртэл, Гельсингфороос Алс дорнодыг хүртэл нутаг эзэлсэн үндэстний энэ баярт ирсэн ондоо ясны хэсэг хүмүүсийг хараад Климийн эх оронч сэтгэл улам ч бадарч байжээ. Хива, Бухарынхан тарган сартууд намбатайхан алхах нь ерөөс яарч бачимдах бол чөтгөр шуламсын араншин гэж мэддэггүй хүмүүст тун ч дорой харагдах ажээ. Будмал сахалтай хэдэн перс хүн цэцгийн хүрээлэнгийн хажууг зогсож ягаан сахалтай хондон улаан хумстай нэг өндөр өвгөн ариг танхил гараар цэцгийг зааж тойрон зогссон бараа бологчдодоо шүлэг унших адил ямар нэг үг ярьж байжээ. Нил эрдэнэ шигтгээтэй муухай том бөгж гарт нь гялалзана. Каракул малгай жишүү тавьсан, бараан хувцастай нэг туранхай хүн тэр бөгжийг нь алмайран харна. Тэр хүн цаад хүний нил эрдэнийн чулуу бүхий бөгжнөөс улцан улаан нүдээ салгалгүйгээр зузаан уруулаа хөдөлгөн байхыг үзвэл тэр эрдэнийн чулуу хүнд алтан бөгжнөөсөө үсрэн гарах вий гэж айсан мэт харагдаж байжээ. 

	Казанийн татаарууд, румын хөгжимчин адил крымийн татаарууд олон үзэгдэж байжээ. Гүрж, армян хүн шуугилдан гүйлдэж, хотын дүүжин зам, трамвай хийсэн фин хүмүүс хөмсөг атируулан яаралгүй алхах нь харагдана. Тэрхүү дүүжин замыг урлан байгуулсан нь Савва Мамонтов гэдэг хүн билээ. Эртний умарт хязгаарын сүмийн маягаар Савва Мамонтовын барьсан Архангельскийн танхимын хажууд умар туйлын нанайц маягийн ястан хүмүүс гэр орноороо сууж далайн морь олонд үзүүлж байдаг ажээ. Тэрхүү далайн морийг үзэсгэлэнгийн танхимын хажууд тусгай усан санд тавьсан тул тэрхүү далайн морь хэмээх амьтан «Савва тэнгэртээ гялайлаа» гэсэн шиг дураар тонгочих ажгуу.

	Халзтай эсгий гэрт ширэмний өнгөт царайтай арваад хиргис хүн явган сууж долоо нь маш урт бүрээ тэнхээ мэдэн үлээх бөгөөд хавтгай хамартай, бараг чихнийхээ тус онийсон хар нүдтэй идэр хөвгүүн хэц хэнгэрэг дэлдэнэ. Гэтэл нүүрэндээ ногоовтор үс сахал ургуулсан хүүхдийн тоглоом адил бяцхан өвгөн илжигний арьсан том бөмбөр нүдэж байх нь харагдана. Тэр бяцхан өвгөн заримдаа армаг тармаг үстэй уруулаа хөдөлгөн шүдгүй ам гаргаж, часхийсэн нарийн хоолойгоор

	— Иё-ё-ы-ы-йо-э-э-о-ы-ы-ы... гэж хоёр гурван минут хэртэй уянгалуулан татаж байв. 

	Владимир нутгийн хатуужил хийсэн хутагтын царайтай бүргэдийн нүдтэй хоньчид эвэр бүрээгээр орос дуу гоц сайхан үлээнэ. Далайн цэргийн үзэсгэлэнгийн өөдөөс харсан нэг тавцан дээр Главач хэмээх хар сахалтай цэвэрхэн царайтай хүн утсан хөгжмийн чуулга удирдан дохиж, хачин жигтэй дуу хөгжимдөнө. Тэр дууг үзэсгэлэнгийн хөтөлбөрт «Тэнгэрийн хүрээний хөгжим» гэж нэрлэн бичсэн байжээ. Главач тэр хөгжмийн шийгээ өдөрт хоёр гурван удаа үзүүлэх тул хүмүүс маш дуртай чагнана. Гэтэл сониуч зарим нь үхэр бууны аман дотор тэр хөгжмийн дуу хэрхэн намуухан дуулдахыг сонирхохоор танхимын тийш гүйлдэнэ. 

	— Их бууны амнаас үнэхээр гайхмаар авиа гардаг юм даа гэж Климд эхнэр хүний царайтай, тунгалаг сайхан нүдтэй эр хэлжээ. Үхэр бууны амнаас «Тэнгэрийн хүрээний хөгжим» гэдэг эгшиглэнэ гэдгийг Клим үнэмшсэнгүй боловч ер сэтгэл тэнэгэр явсан тул очиж чагнах дур нь хүрчээ. Гэтэл бууны хүйтэн онгорхой амнаас ямар ч хөг дуу олж эс сонсоод шал дэмий юм болов гэж бодоод Умарт хязгаар нутгийн эртний үлгэр домгийг Орина Федосова гэдэг авгай их сайхан ярьдаг гэж олны магтацгаахад нь тийш яасан ч очихгүй гэж шийджээ. 

	Орой болгон мөргөлийн үеэр дуган дотор Окошников үйлдвэр хийгээд бусад үйлдвэрт үйлдсэн хонх дүүжилсэн модон өрний хажууд үстэй малгайтай, лам дээлтэй ахимаг хүн ирж зогсоод амтат гуа адил халзан гавлаа ил гаргаж, галзуу хүний нүд адил айхтар дүрлийсэн нүдээр тэнгэрийг ширтэж гурвантаа загалмайлан наманчилна. Тэр хүний нүд сохор мэт хоосон цагаан юм харагддаг билээ. Чингээд үзэгч сонсогч олны зүг хандаж бүсэндээ хүртэл тонгойн ёслоод модон өрөн дээр гарч хонхны таван пүү татмаар том хэлийг татахад нь зэс хонхны зөөлөн хүнгэнэх шимтэй дуу түргэн тархаж, тэр хонхны том хар төмөр хэл амь ороод өөрөө савлаж зэс хонхыг шуналтайяа долоож байх шиг санагдах ажгуу. Нөгөө хонхчин урт гараараа хонхны хэлийг барьж тогтоох гээл алдаж, халзан гавлаараа хонхны ирмэгийг мөргөжээ. 

	Хонхчин хонхны хүнд хэлийг арайхийж тогтоогоод бас нэг жижиг хонх өлгөсөн модон өрөн дээр гарч хөл гараараа зэрэг угзартал хонх «Манай Орос улсын хааны алдар бадартугай» гэж жингэнэж байв. Хонхчин хүн хонхны уяаг угзарч байхыг үзвэл ямар нэг үл үзэгдэх олсонд боомилогдоод салж ядан сарвалзаж байх шиг харагдана. Толгойгоо гэдийлгэхэд нь хатангир нүүрт нь цус бууж хөөх авч түүний хэдий сарвалзах тусам зэс хонх хааны алдрыг улам тод алдаршуулан дуудаж байв. Хонхчин хонх дэлдэж гүйцээд хөх цагаан тоонолжин судалтан том алчуур гаргаж, хөлстэй гавал, нойтон нүүрээ арчаад олны зүг хандаж бас мэхийн ёсолж дуугүй одохдоо хүмүүсийн магтаж үг хэлэх, юм асуухад ганц ч үг эс дуугарна. Энэ хүнд ямар нэг гашуун зовлон тохиолдоод түүнээс хойш үг дуугарахгүй гэж тэнгэрт андгайлсан юм гэж улс ярилцана. 

	Клим тэр хонхчныг хэдэнтээ ажиглатал нөгөө умзадтай ихэд адилхан харагджээ. Тэр мөчөөс хойш Клим энэ хүн ямар нэг гэмт ял үйлдээд ингэж дуугүй гэмших болсон бол нөгөө умзад ч ингэж явбал таарах хүн дээ гэж боддог болжээ. 

	Клим ер нь элс цацсан явган замаар яаралгүй алхлан, өөрсдийнхөө бүтээсэн эд юмсыг даруухнаар харж хааяа хааяа аяархан магтаж, голдуу дуугүй яваа энэхүү жирийн өчүүхэн хүмүүсийн гараар бүтсэн элбэг дэлбэг эд юмс, бараа таваарыг хараад сэтгэл нь ихэд уярч явжээ. Тэр номхон өчүүхэн хүмүүсийн өмнө Самгин өөрөө ч ямар нэг буруутай мэт санагдан, тэднийг найрсаг харж, тэр хүмүүс харахад ажиглагдамгүй атлаа цаанаа үлгэрт гардаг бүхнийг бүтээж чаддаг их хүчтэйд нь бишрэн явжээ. Клим энэ бүхнийг хараад төрсөн сэтгэгдлээ цэгнэн үзэж

	«Их сургууль гэдэг бол энэ ажээ. Орос улсыг танин мэдэхийн хамгийн гол амьд шинжлэх ухаан гэдэг энэ ажээ» гэж боджээ. 

	Климийн энэ бүх аянд Иноков ихээхэн садаа болж байжээ. Тэр бээр өвгөн халхгар хүрэм, бамбарчны малгай адил хөө ис болсон малгай өмссөн явах тул бүхний анхаарлыг татна. Идэш эрсэн өлөн шувуу адил хаана л бол хаана гуйж явах нь үзэгдэнэ. Иноковын бие бялдар сүрхий өсөж, хацарт бөөн бөөн хар хууз үс ургаад мөнөөхөн хэрцгий цоохор, шанаархаг царайг нь бага зэрэг даржээ. 

	Гэвч Клим Иноковоос зугтан явж бас чадахгүй байв. Яагаад гэвэл энэ харахад ёозгүй идэр хөвгүүн бол Климийн ах Дмитрийн адил ихийг мэдэх бөгөөд гар урлал, загасны олзвор, химийн үйлдвэр, хөлөг онгоцны хэргийг тун ойлгомжтой сайхан ярьж чадна. Энэ байдал нь Климд ашигтай боловч Иноковын ярьсан үг ямагт Климийн сэтгэл уярсан тэр өндөр сэтгэгдлийг нь бууруулах бөлгөө. 

	— Энэ бүх гоё сайхны дотор бас ямар нэг бэлэвсэн эхнэр адил юм байгаа даа... Нас ахимаг ухаан муутай мэт бэлэвсэн эхнэр хүн хэдий царайгаар базаахгүй боловч сүй бэлгээ магтаж эрчүүлийн ханилан суух дурыг булаадаг шүү дээ... гэж Иноков ярихдаа ямар нэг хүнд бодлого бодож байх мэт уруулаа хазаж амаа шугам адил нарийхан болтол жимийж байх нь үзэгдэнэ. Чингээд амандаа уурлан үглэж

	— Өөдөлшгүй амьтан чинь, энэ нандин үзэсгэлэн энэ элс, намаг дотор байгуулах гэж яаж санав аа! Нэг талд нь үзэсгэлэн нөгөө талд нь яармаг гэтэл дунд нь энэ муухай Кунавино гэдэг тосгон байгааг харав уу! Энэ тосгоны гурван байшин тутмын хоёрт нь дүүрэн гуйлгачин ядуу хүмүүс, нэгд нь дүүрэн янхан хүүхнүүд чихээстэй юм шүү дээ гэжээ. 

	Самгин нэхмэлийн үйлдвэр хөгжжээ гэж бахдан ярихад Иноков хөдөө тосгонд чанараараа ч, будгаар ч их цор бөс ирдэг, ер Дундад Азиас Москва руу бөс болгох гэж хөвөн тээж, буцаагаад Дундад Ази руу тээдэг, Бас орос орон ой модоор их элбэг баян байтал Финляндаас олон сая пүү цаас худалдаж авдаг гэж ярьжээ. 

	— Уралд хэчнээн л бол хэчнээн гацуур байна. Харандааны бал ч бий. Гэтэл харандаа хийж үл чадна гэж бас ямар нэг машин хийх гээд чадаагүй гэж түүний ярихыг сонсоход бүр ч эвгүй санагдана. 

	— Хөдөө аж ахуйн, машины үзэсгэлэнд орж үзэв үү? гэж Климээс асуугаад уруулаа ёжтой мурийлгаж, — Тэнд нэг суут орос хүний хийсэн унадаг дугуй тавьжээ. Тэр нь англичуудын бүр арван наймдугаар зууны үед хийж туршиж байсан унадаг дугуйтай яг адилхан юм. Гэтэл нэг илжиг төгөлдөр баян хуур хийжээ. Даралт, утсыг цөмийг өөрөө гараар хийсэн байна. Бүх утасны нь гуравны хоёр хувийг нэлээн авьяаслаг зохиосон байтал дуу нь дөрвөн дугуйтай мухлаг тэрэг явж байгаа юм шиг юм. Нэг гэрээ батлагч байсан хүн соно үргээх гэж ялааны гүвүүр хийснээ тавьж үзүүлжээ. Тэр гүвүүрийг тэрэгний урд дугуйн голд уясан болохоор дугуй эргэхэд морио гуядах болохоор морь нь үргэлгүй яах вэ даа. Тийм тэнэг юмнууд ойн гүнд очиж нуугдмаар байтал бид түүнийг нь бүх ард түмэнд дэлгэн үзүүлж байна шүү дээ гэжээ. 

	Самгин өглөө болгон Иноковын хамт тэр үзэсгэлэнгийн их хаалганы хажууд нэг шведийн цаасан байшинд цай ууна. Иноков жаахан гахайн мах баахан талхтай хольж идээд нэг лонх хар пивоор даруулж нүүрний сэвхийг арчих мэт алгаараа нүүрийг арчиж,

	Врубель гэдэг, бодвол их чадал гай уран зураачийн зүргийг энэ үзэсгэлэнд тавихгүй гэсэн юм байх. Би бол уран зургийг ойлгодоггүй боловч хүний чадлыг ойлгоно оо. Савва Мамонтов энэ үзэсгэлэнгийн хашааны гадна, одоо тэр харагдаж байна даа, тэнд Врубельд зориулан тусгай нэг саравч аятай юм барьж өгчээ. Тэнд мөнгөгүй оруулж байхад улс тун цөөхөн орж байна. Мамонтовын дуурь жүжиг тавих өдөр ч хүн цөөхөн очих юм. Би бол байн байн орж уг зургийг харж суудаг юм. Нэг хананд нь «Геруза гүнж» гэдэг зураг, нөгөө хананд «Микул Селянимович, Волга хоёр» гэсэн зураг тавьжээ. Тэр их хачин зураг шүү. Сонины нэг хүн орж тэр Микул, Геруза хоёрыг гараараа дурандаж хараад «Улс төрийн бодлогоор зуржээ. Франц оросын холбоо гэсэн утгатай юм. Би бол энэ зургийг талархан үзэхгүй. Ер урлаг бол улс төрийн бодлогоос чөлөөтэй байх ёстой» гэсэн шүү гэж Дуртай дургүй инээж, дороо царайгаа түвшин болгов. Иноков ер янз янзын шинэ сонин юм дандаа ярина.

	— Витте ирсэн шүү. Өчигдөр инженер Кази, Квинтилиан нартай үүгээр явж үзээд «үүнээс ихийг хийж болно» гэж ярьж байна билээ. Биеэ тоосон эр шүү. Хааныг угтах ажилчдыг зөөж байгаа гэнэ. Эндхийн хүмүүст бараг найдахгүй байгаа юм байх. Тэгээд Сормово, Доод хот, Добров-Набгольцоос ажилчид татаж байгаа гэнэ билээ гэж бас Иноков ярьжээ. 

	— Та хааныг юу гэж үздэг вэ? гэж Климийн асуухад Иноков гайхсан мэт харж

	— Би энэ тухай хэзээ ч бодож үзсэнгүй гэжээ. 

	Клим Самгин хааныг үзэх гэж сэтгэл догдлон хүлээж байжээ. Үүнээсээ өөрөө ичих боловч түүнийгээ нууж чадахгүй ажээ. Энэ асар уудам баян Орос орныг толгойлж байгаа хүнийг үзэх нь чухал гэж Клим бодож байв. Орос оронд их булзамтгай хүн ард оршин суух тул тэдний тухай тодорхой үг хэлэхэд бэрх юм. Яагаад хэцүү вэ гэвэл, энэ ард түмний дотор ямар нэг дүрсгүй томоогүй хүмүүс олноор оржээ гэж Клим боддог байв. Хааныг нүдээр үзэх тэрхэн мөчид миний бүхий л үзсэн санасан зүйлс цөм бүрэн төгс болж юунаа магад гэж Самгин найдах нь бий. Энэ уулзалт нь гэгээн өдөр эхлэхийн анхны нарны цацраг туяа ч байж болно. Эсхүл зуны дулаахан шөнө эхлэхийн эхний туяа ч байж болох юм. Энэ залуу хаан бол эцгийгээ бодвол их ер бусын товойж гарсан хүн гэж Диомидовын хэлдэг зөв ч байж болно. Энэ залуу хаан бол түүний эрх мэдлийг хязгаарлахыг хүсдэг хүмүүсийн мөрөөдлийг зоригтой эвдэх чадалтай, өвгөн эцгээ бодвол их эрс шулуун зүрхтэй хүн байж болно. Хоёрдугаар Николай хаан гэдэг чинь бүхний өөдөөс ганцаараа зогсож, залуу бяртай гартаа Их Петрийн бороохой шийдэм бариад

	«Та нар юунд ингэж дүрсгүйтнэ вэ?» гэж хашхирч чадах хүн байж болох юм гэж Клим боддог байв. 

	Гэтэл Иноков энэ бодлыг нь хоёр хоног тувт саатуулж байв. 

	— Орина Федосовын үлгэрийг очиж сонсох уу? Мөн ч гайхмаар шүү гэнэ. Самгин өнөөх «Тэнгэрийн хүрээний хөгжим» гэдгийг санаж

	— Би тийм гайхамшигт дургүй юм гэхэд нь Иноков гараар даллаж байгаад

	— Түүний дэргэд энэ бүх зүйл цөм новш юм! гэж сэтгэл хөдлөн өгүүлж Климийн ханцуйнаас чангааж

	— «Фаустын» хоёрдугаар ангид гардаг Матерейг санаж байна уу? Тэнд шал солиотой юм гарна. Энэ... хүний үлгэр тийм биш шүү, явъя! гэжээ. 

	Иноков ингэж сэтгэл догдлон юмыг сонирхож байхыг Клим анх удаа олж үзжээ. Иноковыг дагаж нөгөө танхимд нь очив. Тэнд лекц, илтгэл тавьж, Главач бас сайхан хөгжимдөж үзүүлнэ. 

	— Энд сайхан шүү гэж Иноков дахин дахин ярьж байлаа. 

	Тайзнаа овор бие том, гөлмөн төмөр адил даргар хүрэмтэй, их сахалтай хүн гарч, сармагчин юм уу, далайн илжиг сургадаг хүний адил зандрангуй дуугаар үг ярьж эхлэхийг үзвэл тувт үсчин адил гараа сарвалзуулж «Би, би би» гэж ярьж байв. 

	— Би нэг номын өмнөх өгүүллийг бичлээ. Тэр номыг одоо үзэсгэлэнгийн хаалганы хажууд зарж байгаа. Тэр номыг бичсэн хүн бол бичиг мэдэхгүй нэг харанхуй эмэгтэй юм. Гэтэл гучин мянга орчим шад тууль цээжээр мэддэг байжээ... Би бол түүнийг Илиадаас илүү... Эрдэмтэн Жданов... Би.. эрдэмтэн Барсов... гэж баахан юм ярьжээ. 

	— Зүгээр. Энэ хүн дандаа ингэж дэмий юм ярьдаг гэж Иноков Климийн сэтгэлийг амгуулж байжээ. 

	Дараа нь нэг маажиг эмгэн ойр ойр гишгэж хазганасаар гарч ирэв. Бараан бөс даашинзтай, толгойдоо хуучин цоохор алчуур зангиджээ. Тэр сайхан сэтгэлтэй айсихь эм бол нүүрт нь түмэн үрчлээ суусан агаад дугуй царайтай, хүүхдийнх шиг нүдээр инээвхийлсэн ийм нэгэн ажгуу. 

	Клим өнөөх үхэр бууны ам чагнах гэж очоод өөрийгөө шал тэнэг амьтан гэж бодсоноо санаад Иноковыг ууртай хартал Иноковын нүдэн согтуу мэт баяраар бялхаж, тас тас алга ташиж

	— Ай даа, хонгор минь... гэж амандаа үлгэж байжээ. 

	Түүнийг хараад Клим инээд хүрч сэтгэл нь бага уужирчээ. Цагаа гаргаж хараад арваад минут тэсвэрлэн суухаар шийдээд уруу харав. Гэтэл тайзан дээрээс ер бусын гайхалтай уран хоолой хангинан эртний ноцтой үгс цуурайтсанд Клим даруй өндийжээ. Хэдийгээр настайвтар эм хүний дуу хоолой сонстох боловч нэг ядсан эмгэн шүлэг уншиж байна гэж хэн ч бодохооргүй ажээ. Тэр эртний аялгуу сайхан үгсийн хажуугаар эмгэний дуу хоолойд ердийн хүний биш гоц энхрий, цэцэн цэлмэг аялгуу, далдын хүчин илэрсэнд Клим цагаа барьсан хэвээр яг хөшсөн мэт болжээ. Тэр майжгий эмгэний тууль хэлэхийг чагнан буй олны царай ямаршуу байгаа бол гэж Самгин эргэж хармаар санагдаж байжээ. Гэтэл эмгэний нүүрний үрчлээ яруу сайхнаар хөдөлж, хүүхдийн нүд шиг нүд нь гайхмаар гялалзаж байхад Клим харц салгаж чадсангүй. Шүлгийн шад бүрийг урнаар гүйцэд төгсгөж, эртний ардын хэлний амьд гялбаа, сэтгэл булаам зөөлөн налирхай аялгууг бүрнээ дэлгэн гаргах ажгуу. 

	Олонецкийн хязгаар нутгаас ирсэн тэр настай авгай бөсийн өөдсөөр муухай гэгчийн оёсон хүүхэлдэйн адил цагаахан гараар жигдхэн дохиж байгаад Добрыни баатрын эх нь хүүгээ дайн тулаанд хэрхэн үдэж баатар гавьяа байгуулахыг ерөөж байгаа тухай ярьж байжээ. Самгин энэ овор тарган эх хүнийг харж, хэдий аймаар гунимаар үгс дуулдах авч тэр эмгэний бат шулуун үгийг чагнаж суухад нь өргөн ханхар цээжтэй Добрыни баатар илдээ бариад өвдөг сөхрөн өлийж, ээжийнхээ нүүрийг номхноор харж байгаа байдал Самгины нүднээ ил харагджээ. 

	Танхимын дотор нэг ч хүн үгүй, нөгөө сайхан сэтгэлт айсихь эм ч алга болж, Клим ганцаар үлдсэнд гадаа өнгөрсөн үеийн тэр явдлууд амилаад эрт дээр үеийн баатар зүрхтэн хүмүүсийн дуу хоолой тэр чигээрээ сонстож байх шиг санагджээ. 

	— За ямар байна даа? гэж Иноковын асуухад харвал царайд нь баярлан бахдах инээвхийлэл тодроод нүдэнд нь нулимс гүйлгэнэж байжээ. 

	— Хачин сайхан байна гэж Клим хариулав. 

	— Энэ ч юу ч бишээ! Энэ эмгэн бол жүжигчин хүн биш. Гэтэл хүмүүс тоглож байгаа биш, хүмүүсээр тоглож байхыг үзэв үү!

	Иноковын энэ үгийн утгыг Клим ойлгосонгүй боловч Рязань нутгийн тариачин эр Илья Муромец Киевийн Владимир вантай муудалцсан тухай Федосова эмгэний ярьж эхлэхэд Иноковын хэлсэн үгийг санаж байжээ. Федосова эмгэний нүүр ам нь илбэтэй юм шиг үрчилзэж харцанд нь унтаршгүй энхрий зөөлөн гэгээ гялбалзан байхыг Самгин бас л нүд салгалгүй ширтэнэ. Карачаров тосгоны тэр эрэлхэг баатар сайх эрх дураараа ванд занагдаж байхдаа энэ эмгэний ярьж байгаа шиг ингэж ярьж байсан нь үгүй, ер тал нутгийн тэр баатрын хурц нүдэнд ийм бэрх ёжтой инээвхийлэл, өөрөөр хэлбэл түүхчин Василий Ключевскийн зальтай цэцэн харцыг санагдуулсан ийм инээвхийлэл тодорч чадахгүй байсан гэдгийг Самгин ухаанаараа ойлгож байв. 

	Самгин ингэж тэр энэрэнгүй эрдэмтнийг санатал үнэн сайн, үнэн муу юмны жинхэнэ түүх бол энэ хийц муутай цоохор бөс даавуун хүүхэлдэй шиг эмгэн биеэр мөн байна. Өнгөрсөн үеийн тухай ярих юм бол уур хилэн, нинжин сэтгэлийн тухай ч, эх хүний барагдашгүй гуниг, баатар эрийн балчирхан мөрөөдлийн тухай ч ер амьдралд байдаг бүхний тухай Олонец нутгийн энэ эмгэн шиг адилхан энхрий хайр, цэцэн мэргэн бодлоор ярьж чадах ёстой юм даа гэж гэнэт бодогджээ. Магадгүй, энэ эмгэн жигд сайхан дур булаам дуугаараа хүмүүсийг энхрийлэн дуулж, үнэн явдлын тухай юм уу, санааны зохиолын тухай хэзээ нэгэн цагт түүх намтар ярихдаа энэ газар дэлхий дээр Клим Самгин гэж нэг хүн амьдарч байсан тухай ч ярьж болох юм. 

	Клим Самгин энэхүү урьдын үлгэрээс үнэн бодит биеийг олж гарч ирсэн шиг санагдах ялдам сайхан зантай хөгшин айсихь эмийг таг дуугүй сонирхон ширтэгч хүмүүсийн дунд сууж байгаа энэ мөч шиг ийм ухаан саруул, уйлмаар болж байсан удаа хэзээ ч үгүй билээ гэж бодож суужээ. 

	Өөрийгөө урьд хэзээ ч байгаагүй ер бусын хүн болгож ингэж бодоход нь Иноков саад хийжээ. Федосова эмгэн үлгэрээ түр таслан амарч, хорчгор хар уруулаа долоож, хэлтгий ташаагаа илж, эрүүн доогуур зангидсан алчуурынхаа үзүүрийг чангаан сэтгэл хөөрөөд шагшин шуугилдаж байгаа олон бүгдэд толгой дохин инээмсэглэхэд Иноков галзуу юм шиг алга ташиж, цурхиран ухилж байгаа мэт дуугаар

	— Эмээ танд баярлалаа! Ялдам сайхан эмээ байна, баярлалаа! гэж хашхирч Климийн тэр сайхан амтат бодлыг тасалжээ. 

	Иноковын сэтгэл согтуу мэт хөөрч, суудал дээрээ өндөлзөн чих дүлийртэл хашхиран шал дэвсэлж байхад нь хүрэм нь мөрнөөс нь гулган унасныг мэдэлгүй дээр нь дэвсэлж байжээ. 

	Үдээс хойш Климд үнэн бодит юмс харш ондоо харагдаж, сэтгэл бодолд нь мөнөөхөн эрт дээр үеийн үг шүлэг бодогдож, нүдэнд нь мөнөөхөн эмгэний хүүхэлдэй адил бяцхан бие, цагаахан гар харагдаж, тэр эмгэн ямагт ухаалаг дулаахан царайгаа үрчийлгэж наадаж, байн байн инээвхийлж тодхон нүд нь гялалзаж байх шиг санагдаж байжээ.

	Гурав хоногийн дараа Клим нэгэн өглөө сүмийг тойрсон олон хүний дунд зогсож байжээ. Сүмийн дээр бүх Орос улсын сүрт баярыг нээж далбаа мандуулсан байв. Хааныг яг үзэсгэлэн үзэх үеэр Климийг тийш оруулахыг бодно гэж Иноков хэлсэн байжээ. Гэвч оруулж чадах эсэхийг мэдэхэд бэрх. Хаан ямар боловч яармагийн гол барилгад орох тул тэнд очиж зогсоод ч харж болох юм. 

	Дандаа цэвэрхэн хувцастай өндөр нуруутай, чийрэг хүмүүс баруун зүүн тийш эцэс төгсгөлгүй нэг эгнээ болж жагссан байв. Тэдний зарим нь шинэхэн урт хормойтой дээл өмссөн агаад олонх нь гадуур цамцтайгаа зогсжээ. Энд тэнд улаан цамцтай хүн зогссон нь гал улаан толбо адил харагдана. Зарим нь хуниастай өргөн шалбуур өмд өмссөн байна. Савхин гутлаа сайтар арчсан нь нарны туяанд түрийнүүд нь онц хурц гялалзана. Клим хар багаасаа ардын тухай маргаан дуулж, ардын бэрх аж амьдралын тухай гунигт олон ном тууж уншсан хэдий боловч ардын дотор анх удаа биеэр орж зогсоод тэднийг ойрхноос харсан нь энэ болой. Энэ жагсаасан олны дотор сэгсгэр, толигор, халзан толгойтой хүн, монхор хамартай хүн, эрүүндээ сахалтай зүсэн зүйлийн царайтай хүн байх ба тэд цөм ер ухаантай, дулаахан энхрий харцтай сайхан нүдтэй томоотой янзын хүмүүс байв. Тэдгээр хүмүүс өргөн ханхар цээжээрээ нягт наалдаж, их л номхон төлөв зогсоно. Тэрүүхэн гунигт талбайд энд тэндгүй өрөөстэй тоо томшгүй баян тансаг эд юмсыг бүтээсэн мөнөөхөн оросын агуу их ард түмэн гэдэг чухам энэ мөн байна гэдэг нь илхэн авай. Оросын ард түмэн чухам энэхүү шилдэг хүмүүсээ урдаа гаргаж жагсаажээ. Хэдий ганган хээнцэр хувцастай боловч эднүүд шиг ил тод харагдахгүй ондоо өчүүхэн хүмүүс чухам энэхүү ажил хөдөлмөрийн хүмүүст тэргүүн байраа өгч өөрснөө ард нь номхноор зогсох нь бас ч сайн хэрэг буй заа. Клим тэрхүү тэргүүн эгнээнд зогсогсдыг харсаар байтал тэднийг улам бүр хүндлэх сэтгэл төрж байжээ. Хүчин чадалдаа итгэсэн ийм энгийн номхон, тайван хүмүүс өнөөх алиа зугаатай оюутан, ухаан солиотой нэр алдар хөөцөлдөгчдийн хойноос дагана гэж бодоход хэрхэвч ухаанд багтмааргүй ажгуу. 

	Эд үнэхээр номхон даруу улс учир тэднийг нааш цааш зогс гэдгийг ондоо улс зааж байв. Алтан хүрээтэй нүдний шил зүүсэн их сахалтай, том биетэй, цагдаагийн түшмэл, бас сийрсэн малгай дээрээ гурван өнгийн тууз хадсан нарийхан шаламгай хүн хоёр тэрхүү хана мэт зогссон олон хүний өмнүүр явж

	— Тэр халзан хүн жаахан урагшаа зогс!

	— Тэр мундаг эр яагаад ар тийшээ ухраад байна. Энд зогс!

	— Алив тэр ээмэгтэй эр наашаа, ирээрэй! гэж эелдэгхэн дуугаар захирч байв. 

	Мөнөөхөн шаламгай хүн Климийг харж бээлийгээр мөрөн дээр нь аяархан цохиж

	— Залуу та, жаахан гэдрэгээ зогс! гэжээ. 

	Нөгөө ээмэгтэй идэр хөвгүүн дал мөрөө хөдөлгөхийн төдий Самгиныг шахан ардаа гаргаад

	— Нүдний шилтэй хүнд эндээс ч харагдана гэжээ. 

	Гэвч түүний өргөн ханхар цээж бүхнийг халхалж, юу ч харагдуулахгүй тул Клим тэр ээмэгтэй хөвгүүн, халзан хүн хоёрын хоорондуур зүтгэсэнд идэр хөвгүүн чийрэг тохойгоо чангалаад

	— Та хаашаа зүтгээд байна? гээд

	— Та энэ байрандаа зогссон чинь дээр биз гэж зөвлөн хэлжээ. Клим түүний үгэнд оров. «Тийм дээ. Ийм элдвийн хүнийг байранд нь тавьж болно» гэж Клим бодоод

	— Та аль үйлдвэрээс ирсэн бэ? гэж асуув. Ээмэгтэй хөвгүүн бүдүүн хүзүүгээ эргүүлж, хар сахалтай цэвэрхэн нүүрээ харуулж мэхийгээд

	— Би хоёрдугаар ангиас ирсэн гэжээ. 

	— Үйлдвэрчин үү? 

	— Хар ажилчин гэхэд нь Самгин хэсэг дуугүй байснаа

	— Та яагаад дүрэмт хувцсаа өмсөөгүй юм? гэсэнд цаадах нь хариу дуугарсангүй. Хажууд нь зогсож байсан шар цамцтай, цэвэрхэн царайтай, гоолиг нуруутай, үгэнд дуртай эр

	— Үйлдвэрийн хар ажилчдыг энд авчирч үзүүлэхгүй биз. Энэ үзэсгэлэнг тэдэнд зориулсан биш дээ. Тэд чинь нэг бол ажил дээрээ, нэг бол согтуу байдаг улс. Согтуу улсыг хаанд үзүүлж ямар хэрэг байх вэ дээ гэв. 

	— Зүйтэй. Аль муу муухайгаа хаанд үзүүлэх сонин биш гэж хэн нэг хүн чанга хэлэх нь сонстов. Нөгөө аварга том биетэй халзан хүн хөндлөнгөөс

	— Хэн нь үйлдвэрчин, хэн нь хар ажилчин гэдгийг ялгах хэрэгтэй шүү. Ухаан нь би бол Вукол Морозовын үйлдвэрийн үйлдвэрчин хүн байна. Бид энд дөрвөн хүн ирсэн. Никольскийн нэхмэлийн үйлдвэрийнхэн ч бий гэж ууртайяа хэлэв. 

	Тэдэнтэй ганц нэг үг ярилцсаар байтал шар цамцат хүн бол Ижил мөрнийхний хамгийн дуртай Сниткиний чуулгын бүжигчин, дуучин хүн байжээ. Нөгөө хажууд нь байгаа эрүүндээ хар сахалтай, шар шувууны нүд шиг дугуй нүдтэй загзгар эр нь харьяат нутгийн ойн цагдаа баавгайн ангуучин хүн байжээ. 

	Самгин энэ хүмүүстэй санамсаргүй үг ярьсандаа зовж, ондоо газар очиж зогсох санаатай усан хөөрөгч бүжигчин хоёрын дундуур зүтгэтэл усан хөөрөгч хүн Климийн дал мөрөн дээрээс бахим гараар шүүрэн авч гэдрэг түлхээд сургах мэт өгүүлэхдээ

	— Нааш цааш сэлгүүцэж болохгүй. Хүн болгон томоотой зогсож буйг харж байна уу? гэжээ. Нөгөө бүжигчин Климийг харж инээмсэглээд

	— Өнөөдөр хүн харах завтай хүн алга гэж тайлбарлах мэт өгүүлжээ. 

	— За даа, ирлээ шүү! гэж хэн нэг хүний дуу гарав. Бас нэг хүн

	— Трескин! Нэг ч хүнийг байшингийн дээвэрт авируулж болохгүй шүү! гэж чанд тушаах дуун сонстов. 

	Олон бүгдээр чимээ намдаж, Ока мөрний тийш, зурвас бараан гүүрний тийш ширтэв. Гүүрэн дээр хоёр эгнээ жагссан хүүхдийн тоглоом адил харагдах олон бүгдээр бяцхан гараа сарвалзуулан, малгайгаа авч өөд нь шидэлж байх нь харагдана. Сүмийн олон хонх жингэнэж,Кремлийн сүмийн хонх онц чанга дүн дан дуугарч олон зэс хонхон дуу нийлээд хүмүүсийн орилолдох ондоо янзын дуу чимээ улам бүр ойртсоор авай. Клим Москва хааныг угтаж олон бүгдээр урай хашхиралдахыг сонсохдоо ингэж сэтгэл хөдөлсөн нь үгүй. Тэгэхэд нэг архичин, нэг өвөр суйлагч ийм хоёр хүний хамт хашаанд туугдан орж их л гомдож билээ. Гэтэл энэ өдөр сэтгэл нь машид хөдлөөд, хөл нь туйвж, нүд нь харанхуйлж байжээ. 

	Тэр хүчирхэг ура дууг жирэлзэн давхих нэг баг морин цагдаа хойноосоо дагуулан байх шиг санагдах бөгөөд чулуун замаар морьдын тахны тачигнах их чимээ хүмүүсийн ура дууг хэрхэвч дарж дийлэхгүй байлаа. Тэрхүү баг морин цагдаа эвтэйхэн бутарч арав хорин алхам тутам нэг морьтой хүн гарч ханаран зогссон хүмүүсийг явган зам руу шахаж, сүмийн цаад руу, Ока мөрний хоосон эргийн тийш хөөж байв. 

	Гудамжны тэр талд хана мэт нягт жагссан олны дотроос, бүдүүн том морьтой хүний цаанаас нөгөө хонхчин тэнхээ мэдэн гарч ирээд гуравхан алхаж гүүрний тэхий дунд хүрсэнд хойноос нь хоёр хүн мэгдэн гүйж

	— Хаачих нь вэ чөтгөр өө! Хаачих нь вэ хоншоор оо! гэж хорьтол хонхчин тэр хоёр хүнийг солгой гараар түлхэж орхиод галзуу мэт тэнгэр өөд ширтэж, зам хөндлөн гурвантаа хэрэн гарахад нэг бөс нэхэгч

	— Хээ, чи! гэж ивээнгүй дуу алдав. 

	Хонхчныг барьж олны дунд чихсэнд үстэй, саравчтай малгай нь гүүрний чулуун дээр хоцорчээ. 

	Тэр олон мянган хүний нэгэн зэрэг орилолдоход тэнгэр харанхуйлах шиг Климд санагджээ. Олон бүгдийн тэр хүчирхэг их дуун үл үзэгдэх үүл мэт бүрхэж, сүмийн олон хонхон дуу, гол их барилгын хажуугийн талбайд нижигнэх цэргийн гуулин хөгжмийн гуулин бүрээний баргиа дууг хүртэл арчин залгиж байх шиг болж байв. 

	Сайх орилолдох хашхиралдах их дуун наашилсаар Климийн тэнд хүрэлцэн ирсэнд Климийн чих дүлийрч, Клим ч өлмий дээрээ өндөлзөж байгаад тэнхээ мэдэн

	— Ура! гэж өөрийн эрхгүй хашхирч байжээ. 

	Хурсан олон цовхорч, даллаж, малгайгаа авч дээш хаялж байлаа. Тэр олон ард учиргүй чанга хашхирч байсан учир мужийн сайд Барановын агсам хос морьд хөллөсөн тэрэг чулуун замаар тачигнан өнгөрөх чимээ эс дуулдана. Мужийн сайд зөөлөн нумтай тэргэн дээр өвдөглөн, ар тийш харж малгайгаар даллаж байв. Энэ хүний царай байдал яахаас ч буцахгүй баатарлаг, ган төмөр мэт харагдах бөгөөд түхийсэн цээжинд нь олон одон тэмдгийн алтан товруу гялалзаж байв. 

	Хойноос нь нэлээн зайтай гурван цагаан морь хөллөсөн сүйх жирэлзэн харагдана. Морьдын мөнгөн тоногоос гялаан оч бадарч байв. Морьдын туурайнаас чимээ үл гарах бөгөөд өргөн сүйх тэрэг намуухан гулгаж байх шиг харагдана. Гурван морины арван хоёр хөл жирэлзэх нь жигтэй харагдаж, хааны сүйх олны хашхиралдаанд газраас хөөрөөд агаарт гулгаж явах шиг санагдах ажээ. 

	Бас эргэн тойрны юмс, Клим өөрөө ч газраас хөөрөөд гэнэтийн тэр их орилолдооны хуй салхинд агаарт нисэж явах шиг санагдаж байжээ. 

	Хаан мужийн сайдыг бодвол биеэр бага, цэнхэр саарал хувцас өмсжээ. Өрөөсөн гараа өвдөг дээрээ тавьж сүйх тэрэгний суудлын ирмэгт сандайлж нөгөө гараа малгайн тус өргөөд баруун зүүн тийш ээлжлэн толгой дохиж инээмсэглэн явахдаа чинэрч улайсан царайтай тоо томшгүй олон хүний шүд нь яралзсан онгорхой амыг ширтэнэ. Хаан тун залуухан цэвэрхэн булбарай царайтай гоё эр атал гэм буруутай хүн шиг инээмсэглэн явав. 

	Хаан үнэхээр гэм буруутай мэт мөнөөхөн Диомидов адил үл мэдэг инээмсэглэн явжээ. Нүд нь ч индра нилийн өнгөтэй харагдана. Хэрэв эрүүний жаахан цайвар сахлыг хусаж орхивол яг Диомидовтой адилхан болмоор ажгуу.

	Хааны өнгөрөхөд энд олон мянган хүн хашхиралдаж байсан бол тэнд бас олон мянган хүн хашхиралдан угтаж байв. Түүний хойноос бас хэдхэн зөөлөн тэрэг жирэлзэж, гоё хувцас одон тэмдэг гялалзах авч чулуун зам дээр морьдын туурай, тэрэгний дугуй тачигнах чимээ хэдийн дуулдаж газраар яваа нь мэдэгдэж байв. 

	Сайх хонхчин дахин зам дээр гарч ирээд тэдгээр сүйх тэрэгний хойноос загалмайлан наманчилсанд хүмүүс шонгийн мод шиг түүнийг тойрно. Саарал хувцастай улаан нүүртэй хүн газраас хонхчны малгайг авч өгч буй үзэгдэнэ. Хонхчин малгайгаа авч өвдөгтөө гүвээд том том алхсаар гүүрний голд очив. 

	Хааны цэнхэр саарал хувцас, цэвэрхэн царай, гэмшсэн инээвхийлэл Самгины нүднээ хэвээр харагдсаар байжээ. Тэрхүү инээмсэглэл Самгины хамаг найдлагыг тасалж, гунигт оруулжээ. Климийн нүдний нулимс өөрийн эрхгүй гарч ирэв. Үүнээс түрүүн Климийн нулимс гарч ирсэн нь тэнд байсан хүмүүсийг газраас хөөргөн нисгэх шиг болгож байсан баярын нулимс байлаа. Одоо хаан нэгэнт явж өнгөрөөд олны дуу намдсан үед Климийн нүдэнд бууж ирсэн нулимс бол уйтгар гуниг, хорсол гомдлын нулимс байлаа. 

	Хаан бол ердөө Диомидовтой адилхан хүн юм шив, зуун мянган ардыг эзэлсэн хүн бас ингэж гэмшин инээмсэглэдэг ажээ гэж бодоход тун ч бэрх байжээ. Тэгвэл энэ цэвэрхэн энхрий зөөлөн царайтай залуу хүн юугаараа олны сэтгэлийг ингэж татна вэ? гэдэг бол учир ойлгогдохгүй зүйл байжээ. 

	Самгин нэг мэдвэл бөөн олны дунд явж байв. Тэдгээр ардууд яагаад ч юм гэнэт их л зугаатай үг дэлгэж шуугилдана. 

	— Урьдын цагт бол өвдөг сөгдмөөр байна... 

	— Хүүе, манайхан! Сайхан шар айраг залгих юм сан! гэж байх нь сонстоно. Климийн ард нэг хүн

	— Зүгээр байсан хүнийг яасан айхтар жанчдаг юм бэ? гэв. 

	— Хэнийг тэр вэ? 

	— Ер хэнийг ч ялгаагүй. Гэтэл бас нэг хүн

	— Шүүмжилдэг улсыг л сайн жанчиж баймаар юм гэж тод хэлэв. 

	— Роман чи энэ савхийг хэдээр авав? гэлцэнэ. 

	Хааны тухай ганцхан хүн дуу гарч

	— Биднийг захирах гэж энэ хүн зовдог байх даа гэжээ. 

	Ингэж ярьсан загзгар идэр хөвгүүн лав будагчин бололтой хамаг хуруу нь нэл будаг болжээ. Тэр хөвгүүн нэг атигар өвгөнтэй зэрэгцэж, замдаа тааралдсан хүнийг гүжирмэг түлхэн

	— Яваарай! гэж зандарч байв. 

	Гэтэл энэ хөвгүүн ч хааныг ярьсан биш байж болно. 

	«Энэ хүмүүс ч өөрсдийн хууртан мэхлэгдсэнээ мэдээд түүнийгээ сэтгэлийнхээ гүнд нууж явдаг бол юу болно» гэж Клим бодов. 

	Нэг хурц харцтай хүн Климийн нүүр өөд харж,

	— Залуу ноён, юунд уйлав? Очиж очиж өнөөдөр уйлж байх танд ямар шалтгаан тохиолдов? гэжээ. 

	Самгин ичиж нүдээ арчаад Кунавино тосгоны нэг гудамж руу шалавхан тойрч оров. Энд янхны газар дүүрэн ажээ. Гурван өнгийн бөс унжуулсан цонх болгоноос нүцгэн шахам эмс дэлэн хөхөө ил гаргаад нэг нэгтэйгээ ичгүүргүй дуудаж байх нь үзэгдэнэ. Тэр гудамжинд туг далбаа хатгаснаас ондоо ер юу ч болсон шинжгүй байв. Сая хаан заларч, ардууд хөөрч баярлан байсан тэр явдал зүүд зэрэглээ шиг санагдах ажээ. Клим нэг хөлсний морин тэрэг олж суугаад

	«Үгүй Диомидов буруу харжээ. Энэ саяын хаан мөнөөхөн гацааны бэгцгэр охин шиг сүрхий үг хашхирч зүрхлэх бол уу даа» гэж бодов. 

	Үзэсгэлэнгийн үүдэнд Иноковтой уулзжээ. 

	— Одоо орж болно. Харамсалтай нь та жаахан хожимдов гэж Иноков яаран өгүүлжээ. 

	Иноков үсээ засуулж сахлаа хусжээ. Бас хөх саарал костюм сольж өмссөн нь содон ялгарахгүй болжээ. Гагцхүү нүүрний сэвх улам тодорсон харагдана. Тэнд нэг жигд төлөв хувцасласан хэдэн цөөн хүн байв. Тэд үзэсгэлэнгийн барилгын урныг гайхаж, дээврийг өлийн харж, цонхоор нь шагайж, байшингийн буланг хүртэл тойрон харж тааламжтай мишээцгээж байв. 

	— Эд хамгаалалтын улс уу? гэж Самгины асуухад Иноков

	— Цөмөөрөө ч арай биш байхаа гэж ёозгүй чанга хариулав. 

	Иноков малгайгаа авч бариад хөмсөг атируулан газар шагайж

	— Сая энд нэг хөгийн алиа жүжиг шиг юм болов. Эзэн хааныг танхимд ороход бяцхан тайж нар угтлаа. Тэр нь мөнгөн тоногтой цагаан дээлтэй, мөн өндөр цагаан малгайтай яг адилхан орос царайтай бага хүүхдийг алман сүх бариулан зогсоожээ. Ийм ёслолыг эртний утга зохиолч Дмитрий Григорович гэдэг хүн зохиосон юм гэлцэнэ. Тэр хүүхдүүд хоёр эгнээ зогсож хаан хоорондуур нь явж байтал «Чиний овог хэн вэ?» гэхэд «Набгольц» гэлээ. Удаах нь «Элухен» гэлээ. Удаах нь «Дитмар» гэлээ. Дөрөвдөх нь Шульца гэдэг овогтой хүүхэд байв. Хаан инээмсэглэн цааш явж байгаад нэг содон царайтай монхор хүүхдийг хүндлэх мэт харж «Чиний овог хэн бэ?» гэсэнд цаадах нь «Антор» гэж мэлхий шиг вааглав. Тэр содон царайт хөвгүүн гуанзны хураангуй тооцоонд тэгж гарын үсгээ зурдаг юм. Жинхэнэ овог нэр нь Андрей Торсуев гэдэг гэж их л бодол болж, дурамжхан ярьж байв. 

	— Энэ чинь үнэн юм уу? гэж Самгины үнэмшсэнгүй янзтай асуухад

	— Үнэн байлгүй яах вэ. Хэрэв шал балай юм шиг санагдаж байгаа бол үнэн гэсэн үг гэжээ. 

	Клим ойн цагдаа бүжигчин хоёрыг ажилчин хүн гэж бодсоноо санаж дуугүй болов. 

	Нөгөө төлөв хувцасласан хүмүүс гэнэт малгайгаа авч мод шиг номхон зогсов. Химийн үйлдвэрийн үзэсгэлэнгийн танхимаас хаан гарч ирлээ. Түүнийг Воронцов Дашков, Ванновский, Витте гэдэг гурван сайд бараа болж явав. Хаан бээлийгээрээ оролдон ганц нэг алхаж,ордны сайдын үг ярихыг чагнаж байв. Ордны сайд хааны ханцуйнаас аяархан татаж, дарсны үзэсгэлэн, ширэг суулгасан болдог толгойг зааж байгаад үг ярьж байв. Клим хааныг газар буугаад зогсож байхыг холоос харвал нөгөө жуузанд сууж явснаасаа бүр ч атигар жижигхэн хүн харагджээ. Хаан бодвол Воронцовын танхимд орж үзэхийг хүсэхгүй байгаа бололтой тэр хүнээс нүүр буруулж, энгийн хувцас өмсөж, таяг тулсан цэргийн сайдтай үг ярьж, ичингүйрэн инээмсэглэж харагдана. 

	Тэр гурван хүн нягт зогсоод үг ярилцаж байхад овор хүнд биетэй өргөн цээжтэй Витте сайд тэдний дээрээс өнгийн харж байв. Виттийн налчгар хамартай, мордов маягийн сахалтай бяцхан толгой нь мөрөндөө бүр шигджээ. Витте уруулаа цорвойлгоод хааныг, мөн хаанаас илүүгүй давжаа намхан биетэй тэр хоёр сайдыг өтгөн хөмсөгний дор нуугдсан онигор нүдээрээ харж байхдаа бас гартаа нуугдуулан барьсан алтан цагаа байн байн харна. Витте балтгар чийрэг хөлийн урт палбигар ул газарт зоосон мэт бат чанга зогсож байхыг Клим ажиглажээ. 

	Тэднээс хэдэн алхам зайтай мужийн сайд Баранов хэмээх эрдүү хатангир хүн, бас урлагийн үйлдвэрийн хэлтсийн комиссар Григорович хэмээх мөнгөн цагаан сахалтай хүн номхон төлөв зогсож байв. Григорович хийд том дугуй зурж үзүүлэн, хуруугаа хөдөлгөх нь ямар нэгийг давсалж буюу газар үр цацаж байх шиг харагдана. Хэлтсийн комиссарууд нягт бөөгнөөд таг дуугүй зогсоно. Бас олон одонтой томоотой янзын хүмүүс харагдана. Алтан саа бүхий урт цагаан дээлтэй, тариачин мэт хэдэр номхон царайтай их том биетэй хүн бас харагдана. 

	— Тэр чинь Николай Бугров гэдэг саяын хөрөнгөтэй хүн. Түүнийг доод хотын засаг ван гэж өргөмжилдөг юм гэж Иноков Климд зааж танилцуулав. 

	Умарт хязгаар нутгийн үзэсгэлэнгийн танхимаас цагаан сахалтай, зугаатай алиа маягийн царайтай чийрэг халзан хүн гарч ирээд инээж, өргөн магнайтай, урт үстэй мөнөөхөн «учрыг тайлбарлан ярьдаг ноён» гэдэг шиг харагдах хүн рүү ширвэж байгаад,

	— Шал дэмий, шал балай юм гэж ирээд чанга ярихад нь мужийн сайд Баранов аягүй муухай харав. Өнөөх төлөв хувцастай олон бүгд ч тийш харав. Хаан ч мөн тийш харж мөн гэмшсэн мэт инээмсэглэхэд нь Воронцов-Дашков аанай ханцуйнаас нь татаж байхад нь Климийн зэвүү хүрч байжээ. 

	«Адашев» гэж Климийн санаанд орж, Догшин Иван хааны багшийн хувь заяаг тэр сайдад хүсэж байжээ. 

	Үзэсгэлэнгийн газар нам жим, тэнгэр ч бүрхэг байв. Галт тэрэгний хашаанд бух тэрэг орилолдож, төмөр замын сум хяхнан, галт тэрэг холболдох их чимээ гарч сумчид гунигтайяа дуу дуулж байх нь сонстоно. 

	Өглөө тунгалаг байсан тэнгэр хүртэл бүүдийж, сэвсгэр бор үүлс хүжлэн давхарлаад газар дэлхийн өнгө ч орог саарал болж нүдний хараа чилээж байв. Мөнөөхөн эрээн мяраан олон барилга байшин ч өнгө зүсээ алдаж, өнөөх олон туг дарцаг ч хөдөлгөөнгүй унжжээ. Мөнөөхөн төлөв хувцастай хүмүүс ч номхон дорой алхаж харагдана. Хааны даруухан цэнхэр хувцас ч мөн өнгө дарагдан, алтан саа, одон тэмдгийн гоё гоё товруу зүүж, тас хар, ногоон мундир хувцастай том, томоотой хүмүүсийн дундаас төдийлөн ялгаран харагдахгүй болжээ. 

	Хаан далайн цэргийн үзэсгэлэн тийш яаралгүй явахад бусад нь хойноос дагах боловч түлхэн явах шиг харагдана. Мужийн сайд Баранов тонгойж, хааны хөлийн дороос ямар нэг хог авч чулуудав. Иноков мушилзан инээж

	— Та харж болов уу? гэхэд нь Клим толгой дохижээ. Климийн бие алжааж, гэдэс өлсөөд бас сэтгэл гунигтай болжээ. Урьд бага балчир байхдаа Клим сүлд модны наадамд очоод хүссэн бэлгийг өгөхгүй болохоор иймэрхүү гунигтай болдог байжээ. 

	— Хаан ер хэнтэй адилхан юм бэ дээ? гэж Иноков асуув. Тэгэхэд нь энэ маань нэг бүдүүн гүжир үг хэлэх нь гэж Клим түүний царайг хартал Иноков бодлого тавьж

	— Бальзмановын мундиртэй зурагтай адилхан шүү гэжээ. 

	— Исаактай адилхан юм гэж Клим амандаа үглэв. 

	— Юу гэнэ ээ? 

	— Исаактай адилхан юм гэж Клим дахин ууртай чанга хэлэхдээ сэтгэл гуньснаа далдалж чадсангүй ажээ. Иноков сая санаж

	— Аа тийм, библийн сударт гардаг уу? Тэгвэл Абрахам нь хэн байх бил ээ? гэв. 

	— Мэдэхгүй

	— Их сонин зүйрлэж байна шүү та гэж Иноков мушилзаж санаа алдан

	— Миний бичсэн зүйлийг сонинд нийтлэхгүй боллоо. Чи юмны муу талыг хэтэрхий тод бичих тул хянах газрынхны сэтгэлд таарахгүй байна шүү гэж хэнэггүй хөгшин эрхлэгч нь захиа бичсэн байна. Аливаа шүүмжлэл бол зарим ерөнхий үзэл санаанаас үүсэж түүнийгээ түшиглэх ёстой гэж сургах юм. Тэр ерөнхий үзэл гэдгийг ямар чөтгөр олох юм бэ! гэж ярив. 

	Клим түүний энэ үгийг чагнахгүй, гагцхүү өнөөх цэнхэр саарал мундиртэй залуу хүнийг, түүний муухай инээмсэглэлийг бодно. Кутузов, нөгөө умзад, Лютов энэ тэрийг аваачиж уулзуулбал энэ хүн юу гэж хэлэх юм бол? Тэр хүмүүст ямар нэг жинтэй үг хэлж чадах юм бол уу? гэж бодож явжээ. Энэхэн үед мөнөөхөн үргэлж ёжтойгоор санаанд нь ордог үг орж ирсэн боловч энэ удаа

	«Энд хүүхэд байсан гэж үү? Энд хүүхэд байгаагүй биз дээ?» гэж гуниглан бодов. 

	Клим ер үзсэн харснаа эвлүүлэн бодож чадахгүй болсон мэт санагджээ. Сэтгэлийн дотор элдэв бодлын тор нэхдэг бяцхан аалз алга болсон мэт ажээ. Гэртээ харьж зуслан гарч жаахан амрахыг хүстэл бас явж болохгүй шалтгаан гарчээ. Юу гэвэл Варавка, би тийш очих болно. Намайг тэндээ хүлээж байна уу гэж цахилгаан ирүүлжээ. 

	Самгин тийнхүү Варавкийг хүлээх зуур нэгэн эзнийг олж үзэв. 

	Хатангир ясархаг биетэй тэр хүн намар орой болж хүйтэрсэн хойно модны навч ямар байдаг бол тийм гэж хэлэх аргагүй өнгийн маш өргөн урт сүүдэр мэт хөнгөхөн хувцас өмсжээ. Нүүр царай нь хоёр өнгөтэй харагдах бөгөөд нүүрний нь бүдэг шар арьсан дээр ямар нэг зэвийн өнгөтэй хүрэн хүрэн толбо шавжээ. Эрүүндээ бор сахал ургуулсан нь чулууны өнгөт нүүр царайг нь улам гонзгой болгож харагдуулна. Сахал нь тоолчихмоор шингэн бас хоёр завжинд нь бөөн бор үс ургаж доош унжжээ. Доод уруул нь мөн зэвийн өнгөтэй агаад ярвайж унжина. Аманд нь хув адил шар сөөлжүү шүд харагдана. Нүд нь жишүү, чих нь гөрөөсний чих шиг шовх болж толгойн ясанд яг наалджээ. Тэр хүн сампин залаатай тоорцог тавьжээ. Тийнхүү хачин тоорцог тавьсан нь ямар нэг үзээгүй хийдийн тайлагч адил ажгуу. Ер хүний нүдний хүүхэн хараа дугуй гялгар байдаг бол тэр хүнийх дугариг гялгар биш хурц хурц талтай ус гүйлгэнэсэн бяцхан талст шиг харагдах ажээ. Уран зураач хүний зурсан хөргийг хаанаас нь ч харсан дагаж хараад байдаг шиг энэ хүний харц Климийг дагаж хараад байх шиг байжээ. Муухай зузаан ултай хилэн маахай нь их хүнд бололтой байтал тэр хүний явахад чимээ огт эс гарах бөгөөд хөл нь ер газраас хөндийрсөнгүй тос юм уу, шилэн дээгүүр гулгаж байгаа мэт явах ажээ. 

	Хойноос нь бөөн улс дагаж тэдний дотор үндэсний дээлтэй дөрвөн хятад хүн явж байв. Мужийн эрдүү сайд Баранов хааны танхимын комиссар генерал Фабрициусын хамт залхуурсан мэт алхаж харагдана. Тэр хааны танхимд Нерчүүд, Алтайн хүдэр эрдэнийн чулуу цул алт тавьж үзүүлжээ. Тэр жигтэй хүний хойноос бас одонтой одонгүй олон хүн хүндтэйеэ бөөгнөн дагажээ. 

	Тэр ихэмсэг ноён үзэсгэлэнгийн нэг танхимаас нөгөөд хөвөх мэт хурдан хурдан гарч орж байв. Түүний чулуу шиг нүүр нь хөшиж зөвхөн монгол маягийн хамрыг нь саргар нүх үл мэдэг сарталзах ба ярвагар уруул нь жимэлзэнэ. Уруул нь хөдөлж байгаа нь завжны хэдэн бор үс хөдлөхөд нь мэдэгдэх ажгуу. Хүмүүс

	— Ли Хунчан, Ли Хунчан явж байна гэж өвөр хоорондоо шивнэлдэн хүндэтгэн мэхийж, зай тавьж өгч байв. Тэр их нэртэй хятад бусдыг огт үл харах бөгөөд үзэсгэлэнгийн юмыг ч явуут гүйлгэн харж, зарим газар хоёр нэг хормын төдий саатаж хамраа сарталзуулан, сахлаа хөдөлгөх ажээ. ,

	Ли Хунчан өргөн халхгар ханцуйтай гараар гэдсээ даран явах бөгөөд дагаж явсан дөрвөн хятадын нэг нь эхлээд танхимын комиссартай хэдэн үг солиод нөгөө Ли Хунчаны өмнө тонгойж нүүр лүү нь харалгүйгээр дуугаа улам нам болгож дамжуулан тайлбарлаж байв. 

	Далайн цэргийн үзэсгэлэнгийн танхимд их бууны тухай мөн тайлбарлан ярихад хөгшин хятад нэг хормын төдий жишүү зогсож, үхэр буу руу хялайн хараад цааш хөвж одов. 

	Генерал Фабрициус запорож маягийн сахлаа засаад эрхэм зочны өмнө гарч цэргийн хүний ёсоор тавхийтэл ёсолж хааны танхимын зүг зааж удирдав. 

	Ли Хунчан зогсож, хятад хэлмэрч мэгдэн наана цаана нь гарч тонголзон хэдэн үг хэлээд инээмсэглэв. 

	— Энэ хүний урд орж явж болохгүй юу? гэж олон одонтой нэг сүрлэг хүн чанга асууж, инээмсэглээд—Тэгвэл зэрэгцээд явж болох уу? Бас болохгүй юу? Хэн ч зэрэгцэж болохгүй юу? гэв. 

	— Тийм ээ, эрхэмтэн гэж мөнөөхөн зоригт хөтчийн дуутай адилхан дуу гарав. 

	Сүрлэг хүн нүүр улайж, хацраа төмбийлгөж бодоод

	— Ер энэ хүнтэй зэрэгцэн явах эрхтэй хүн ямар хүн байна? гэж хэлмэрчээс нь асуугаач гэж францаар хэлэв. 

	Хэн ч хариу дуугарсангүй. Гэтэл нөгөө зоригтой дуутай хүн

	— Хэлмэрч нь хэлж байна. Энэ хүн мэдэхгүй гэнэ. Бодвол танай өөрөөр хэлбэл манай эзэн хаан л зэрэгцэн явж болно гэж байна хэмээн аяархан өгүүлжээ. 

	Сүрлэг хүн одонгуудаа барьж үзээд

	— Үнэхээр... их ёсорхог улс шүү... гэж амандаа үглэх нь сонсогджээ. 

	Генерал Фабрициус Ли Хунчаны ард орж, мөн царай улайж сахлаа зулгааж байв. 

	Ли Хунчан Алтайн танхимд ороод эрдэнийн чулуу бүхий шилэн гууны өмнө зогсоод сахлаа хөдөлгөтөл хэлмэрч нь шилэн гууг нээж өгөхгүй юу гэж байна гэв. Үзмэрийн хүнд том шилэн гууг нээхэд хөгшин хятад өргөн халхгар ханцуйгаа яаралгүй сэгсрэн тохойндоо хүртэл шууж, төмрийн өнгөтэй хурц хумстай үрчгэр туранхай гар гаргаж, тэр үзэсгэлэнгийн сор болох хэсэг цагаан гантиг, нэлээн томхон маргад эрдэнийн чулууг авч хоёр нүдэндээ ээлжлэн ойртуулж хараад толгойгоо үл мэдэг дохиж, өнөөх эрдэнийн чулууг ханцуйлжээ. Хэлмэрч нь найрсаг инээмсэглэж

	— Тэр чулууг авна гэнэ ээ гэж тайлбарлав. 

	Генерал Фабрициусын царай хувьсхийж

	— Гэвч... байзнаарай. Бэлэг барих эрх надад байхгүй шүү гэж үглэсэн боловч нөгөө алдартай хятад хүн хэдийн танхимаас гарч үзэсгэлэнгийн хашааны үүд рүү явж байжээ. 

	— Ли Хунчан! Ли Хунчан гэж хүмүүс нэг нэгдээ шивгэнэн эртний шидтэн адил тэр хүнд дор гэгчийн мэхийн ёслон өнгөрөөж байв. 

	Тэнгэр аягүй салхин уймран үлээж явган замын элс тоос бужигнуулж байв. Тэнгэрт уранхай тасархай үүлс бужигнаад наран ч нэг л тавгүй тэр жигтэй хятад хүнийг аль болох сайнаар гийгүүлэх гэсэн мэт бултганаж байлаа. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

